
Formáli	  

Í	  meistaranámi	  mínu	  á	  námsleiðinni,	  Listir	  og	  verkmenntir	  á	  Menntavísindasviði	  
HÍ	  hef	  ég	  um	  nokkurn	  tíma	  hugleitt	  ýmis	  áhugaverð	  verkefni	  tengd	  umbótum	  á	  
tónlistarvali	   grunnskólanna	   á	   Akranesi.	   Umrætt	   tónlistarval	   á	   rætur	   sínar	   í	  
samstarfi	  tveggja	  grunnskóla	  og	  Tónlistarskólans	  á	  Akranesi	  og	  markmið	  þess	  er	  
að	  bjóða	  upp	  á	  nýjan	  valkost	  í	  tónlistarnámi	  fyrir	  unglinga	  þar	  sem	  tekið	  er	  mið	  
af	   annars	   konar	   kennslufræði	   heldur	   en	   tíðkast	   hefur	   í	   hefðbundinni	  
tónlistarskólakennslu	  í	  gegnum	  tíðina.	  Markmið	  rannsóknarinnar	  sem	  hér	  fer	  á	  
eftir,	  er	  að	  bera	  saman	  námið	  í	  tónlistarvalinu	  og	  tónlistarskólanum	  á	  Akranesi	  
með	   það	   í	   huga	   að	   styrkja	   stoðir	   tónlistarvalsins	   sem	   öflugs	   valkosts	   í	  
grunnskólanámi	  nemenda	  á	  unglingastigi.	  

Ágrip	  

Rannsókn	   þessi	   beinist	   að	   tónlistarvali	   grunnskólanna	   og	   Tónlistarskólans	   á	  
Akranesi.	   Tónlistarvalið	   byrjaði	   sem	  þróunarverkefni	   árið	   2011	  en	   er	   nú	  orðið	  
að	  formlegri	  námsbraut	  í	  þátttökuskólunum.	  Í	  tónlistarvali	  er	  mikil	  áhersla	  lögð	  
á	  fjölbreyttar	  námsaðferðir	  þar	  sem	  óformlegt	  nám	  er	  í	  hávegum	  haft.	  Markmið	  
rannsóknarinnar	  var	  að	  skoða	  	  tónlistarvalið	  í	  því	  skyni	  að	  bæta	  innviði	  þess	  auk	  
þess	  að	  bera	  það	  saman	  við	  hefðbundið	  nám	  í	  tónlistarskólanum	  á	  Akranesi.	  	  

Í	   ritgerðinni	  má	   finna	   kynningu	   á	   þátttökuskólunum	   auk	   þess	   sem	   gerð	   er	  
grein	   fyrir	   hvernig	   tónlistarvalið	   er	   byggt	   upp	   og	   hvaða	   kennslufræðilegum	  
hugmyndum	  það	  byggir	  á.	  Er	  þar	  meðal	  annars	  fjallað	  um	  rannsóknir	  sem	  lúta	  
að	   formlegum	   og	   óformlegum	   námsaðferðum,	   BoomTown	   Education	  
hugmyndafræðina,	   mun	   á	   milli	   kynjanna	   er	   kemur	   að	   námi,	   spuna	   í	   tónlist,	  
tölvu-‐	  og	  videóleiki	  í	  tónlistarnámi	  og	  nemendamiðað	  nám.	  Að	  því	  loknu	  er	  gerð	  
grein	   fyrir	   rannsóknaraðferðum.	   Rannsóknin	   byggir	   síðan	   á	   viðtölum	   við	   tvo	  
nemendur	  sem	  báðir	  hafa	  stundað	  nám	  í	  tónlistarvalinu	  og	  tónlistarskólanum	  á	  
Akranesi.	   Markmiðið	   var	   að	   kanna	   hvaða	   kosti	   og	   galla	   þeir	   sæju	   við	   bæði	  
tónlistarvalið	   og	   kennsluna	   í	   tónlistarskólanum.	   Í	   niðurstöðum	  kemur	   fram	  að	  
viðmælendur	  telja	  tónlistarvalið	  henta	  mun	  betur	  fyrir	  byrjendur	  í	  tónlistarnámi	  
og	  þá	  ekki	  síst	  unglinga.	  Það	  kemur	  einnig	  fram	  að	  ef	  nemendur	  vilji	  ná	  lengra	  í	  
tónlistarnámi	  þurfi	  þeir	  að	  fara	  í	  hefðbundið	  formlegt	  tónlistarnám.	  Enn	  fremur	  
er	  niðurstaðan	  sú	  að	  nemendur	  kunna	  vel	  að	  meta	  aukin	   tækifæri	   til	   samspils	  
og	   sköpunar	   í	   tónlistarvalinu	   auk	   þess	   að	   hafa	   tækifæri	   til	   að	   prófa	   fleiri	  
hljóðfæri	  sem	  er	   flóknara	  ef	  þeir	  eru	   í	  hefðbundnu	  tónlistarnámi.	  Niðurstaðan	  
er	  einnig	  sú	  að	  við	  ættum	  að	  skoða	  vel	  hinar	  fjölbreyttu	  námsaðferðir	  sem	  eru	  í	  
boði,	  þá	  ekki	  síst	  einstaklingsmiðun.	  

Abstract	  

Elective	  course	  in	  music	  in	  8.-‐10.	  Grade	  

Collaboration	  between	  elementary	  schools	  and	  the	  local	  music	  
school	  in	  Akranes	  

	  
This	   research	   study	   is	   aimed	   at	   an	   elective	   course	   in	   music	   in	   Akranes´	  
elementary	   schools	   done	   in	   collaboration	   with	   the	   local	   music	   school.	   This	  
elective	   course	   called	   „Tónlistarval“	   started	   as	   a	   project	   of	   development	   in	  
2011	   but	   has	   now	   grown	   into	   a	   standard	   elective	   course	   within	   the	  
participating	  schools.	  In	  this	  music	  project	  called	  Tónlistarval,	  informal	  ways	  of	  
learning	   are	   highly	   emphasised	   but	   other	   different	   ways	   of	   learning	   are	   also	  
practiced.	  The	  aim	  of	   this	   research	   is	   to	   look	  at	   this	  music	  project	   in	  order	   to	  
examine	   its	   structures	   and	   compare	   it	   to	   the	   formal	   music	   education	   at	   the	  
local	  music	  school.	  

The	  participating	  schools	  and	  the	   inner	  structures	  of	   this	  music	  project	  are	  
introduced	  along	  with	  the	  teaching	  and	   learning	  methods	  practiced	  and	  some	  
other	  research	  in	  this	  field	  are	  covered	  as	  well.	  	  Among	  the	  research	  reviewed	  
are;	   studies	   on	   formal	   and	   informal	   ways	   of	   learning,	   The	   Boomtown	  Music	  
Education,	   the	   difference	   between	   how	   the	   genders	   learn,	   improvisation	   in	  
music,	  computer	  and	  video	  games	  in	  music	  education	  and	  finally	  differentiated	  
learning.	   After	   that	   the	   research	   methods	   are	   defined.	   The	   present	   study	   is	  
based	  on	  interviews	  with	  two	  students	  that	  both	  took	  part	  in	  the	  music	  project	  
and	  they	  have	  also	  been	  students	  at	  the	  local	  music	  school.	  The	  aim	  was	  to	  look	  
into	  what	  benefits	  and	  challenges	  they	  could	  see	   in	  the	  music	  project	  and	  the	  
music	   school	   as	   well.	   The	   conclusion	   is	   that	   the	   students	   thought	   that	  
„Tónlistarval“	  is	  better	  suited	  for	  beginners	  in	  music,	  especially	  teenagers.	  It	  is	  
also	  their	  opinion	  that	  if	  students	  want	  further	  progress	  in	  music	  they	  need	  the	  
discipline	  of	  formal	  education	  in	  the	  music	  school.	  Furthermore,	  they	  liked	  the	  
opportunities	   given	   in	   „Tónlistarval“	   to	   play	   in	   bands	   and	   create	   music	   and	  
getting	  the	  chance	  to	  study	  more	  than	  one	  instrument,	  which	  is	  not	  usual	  in	  the	  
local	  music	  school.	  The	  final	  conclusion	  is	  that	  we	  should	  look	  much	  further	  into	  
diverse	  learning	  methods	  with	  great	  emphasis	  on	  differentiated	  learning	  when	  
it	  comes	  to	  music	  education.	  	  

1	   Inngangur	  

1.1 	   Reynsla	  höfundar	  	  

Ég	   hef	   starfað	   við	   Grundaskóla	   síðan	   1986	   sem	   tónmenntarkennari,	  
umsjónarkennari	   og	   um	   árabil	   sem	   verkefnastjóri	   á	   unglingastigi	   skólans	   auk	  
þess	   sem	   ég	   hef	   leyst	   af	   sem	   aðstoðarskólastjóri.	   Ég	   kenndi	   einnig	  
píanónemendum	   við	   Tónlistarskólann	   á	   Akranesi	   um	   nokkurra	   ára	   skeið.	   Enn	  
fremur	  hef	  ég	  samið	  námsefni	  fyrir	  Námsgagnastofnun	  sem	  ber	  heitið	  Tölvur	  og	  
tónlist.	   Þar	   að	   auki	   hef	   ég	   stýrt	   nokkrum	  þróunarverkefnum	  við	  unglingadeild	  
skólans,	  þar	  með	  talið	  því	  þróunarverkefni	  sem	  hér	  er	  til	  umræðu	  

1.2	   Þátttökuskólarnir	  

Í	  Grundaskóla	   eru	   rúmlega	  600	  nemendur	   í	   28	  bekkjardeildum	  og	   starfsmenn	  
eru	   um	   90	   í	   mismunandi	   stórum	   stöðugildum.	   Kennarar	   eru	   alls	   58	   og	   allir	  
menntaðir	   sem	   grunnskólakennarar	   og	   margir	   með	   framhaldsmenntun.	   Það	  
hefur	   alla	   tíð	   þótt	   sjálfsagt	   hjá	   kennurum	   skólans	   að	   stunda	   þróunarstarf	   og	  
skólinn	   þykir	   almennt	   standa	   fyrir	   kraftmikið	   skólastarf.	   Grundaskóli	   fékk	   árið	  
2005,	   fyrstur	   grunnskóla,	   Íslensku	  menntaverðlaunin	   og	   árið	   2012	   var	   skólinn	  
kjörinn	  stofnun	  ársins	  á	  vegum	  Starfsmannafélags	  Reykjavíkur.	   	  Á	  hverju	  ári	  er	  
unnið	   að	   rannsóknar-‐	   og	   þróunarverkefnum	  á	   sviði	   uppeldisfræði	   og	   kennslu.	  
Menntunarstig	   starfsmanna	   er	   eins	   og	   fyrr	   segir	   hátt	   og	   starfsmannahald	  
stöðugt.	  	  

	   Grundaskóli	  hefur	  gott	  orðspor	  og	  er	  vinsæll	  hverfisskóli	  hjá	  nemendum	  og	  
foreldrum.	   Skólinn	   kemur	   vel	   út	   í	   gæðakönnunum	   og	   almenn	   ánægja	   virðist	  
vera	  með	  skólastarfið.	  Það	  þýðir	  hins	  vegar	  ekki	  að	  skólastarfið	  sé	  yfir	  gagnrýni	  
hafið.	  Ég	  hef	  verið	  í	  forsvari	  fyrir	  nokkur	  þróunarverkefni	  í	  gegnum	  tíðina	  og	  um	  
þessar	  mundir	  eru	  tvö	  verkefni	  í	  gangi	  í	  skólanum	  sem	  ég	  ber	  ábyrgð	  á.	  Annað	  
þeirra	   miðar	   að	   umbótum	   á	   unglingastigi	   skólans	   og	   ber	   nafnið:	   „Aftur	   til	  
framtíðar“	   og	  markmiðið	  með	  því	   er	   að	   einstaklingsmiða	  námið	  á	  markvissari	  
hátt	   en	  áður	  og	  minnka	   stýringu	  námsbóka,	   auka	   vægi	   listgreina,	   breyta	   vægi	  
heimanáms	  og	  gjörbreyta	  stundatöflu	  þannig	  að	  nemendur	  beri	  í	  auknum	  mæli	  
meiri	   ábyrgð	   á	   námi	   sínu.	   Hitt	   verkefnið	   er	   sérstaklega	   til	   umræðu	   í	   þessari	  
rannsókn	  og	  ber	  nafnið:	   „Tónlistarval	   á	  unglingastigi“.	  Verkefnið	  hefur	  það	  að	  
markmiði	   að	   prófa	   nýjar	   leiðir	   í	   tónlistarkennslu	   þar	   sem	   samvinna	   tveggja	  
grunnskóla	  og	  tónlistarskólans	  á	  Akranesi	  er	  í	  fyrirrúmi.	  

Tónlistarskólinn	  á	  Akranesi	  var	  stofnaður	  fjórða	  nóvember	  1955	  af	  nokkrum	  
áhugasömum	   einstaklingum	   á	   Akranesi	   sem	   höfðu	   nokkrum	   mánuðum	   fyrr	  
stofnað	   tónlistarfélag.	   Markmið	   skólans	   var	   frá	   upphafi	   að	   veita	   almenna	  
tónlistarfræðslu	  og	   vinna	   að	  eflingu	   tónlistarlífs	   á	  Akranesi.	   Skólaárið	   2014-‐15	  
eru	   301	   nemandi	   og	   22	   starfsmenn	   við	   skólann.	   Aldursskipting	   nemenda	   er	  
þannig	  að	  243	  nemendur	  eru	  á	  grunnskólastigi,	  14	  á	  framhaldskólastigi	  og	  aðrir	  
nemendur	   eru	   44.	   Námið	   skiptist	   í	   	   eftirfarandi	   deildir:	   Blásaradeild,	  
hljómborðshljóðfæri,	   strengjahljóðfæri,	   slagverk,	   söngdeild,	   forskóla,	   sérdeild	  
og	   tónfræðagreinar.	   Við	   skólann	   eru	   starfræktar	   lúðrasveitir	   (yngri	   og	   eldri),	  
þjóðlagasveit	  og	  rytmískt	  samspil	  hefur	  aukist	  nokkuð	  síðustu	  árin.	  

Brekkubæjarskóli	   er	   hefðbundinn	   	   grunnskóli	   sem	   starfar	   á	   grundvelli	  
grunnskólalaga	  og	  Aðalnámskrár	  grunnskóla.	  Skólinn	  er	  staðsettur	  í	  gamalgrónu	  
hverfi	   og	   eru	   litlar	   sveiflur	   í	   nemendafjölda,	   sem	   hefur	   verið	   nálægt	   400	  
undanfarin	   20	   ár.	   Við	   Brekkubæjarskóla	   starfa	   65	   starfsmenn,	   44	   kennarar,	  
sérfræðingar	  og	  stjórnendur	  og	  21	  aðrir	  starfsmenn	  (matráður,	  ritari,	  skólaliðar	  
og	  stuðningsfulltrúar).	  Við	  sérdeild	  Brekkubæjarskóla	  starfa	  19	  starfsmenn,	  níu	  
kennarar	   og	   þroska/iðjuþjálfar	   og	   tíu	   stuðningsfulltrúar	   Alls	   eru	   þetta	   84	  
starfsmenn	   en	  margir	   eru	   ekki	   í	   fullri	   stöðu.	   Skólinn	   er	   í	   góðum	   tengslum	   við	  
stofnanir,	   fyrirtæki	   og	   félagasamtök	   í	   bænum	   og	   nýtur	   	   velvilja	   þegar	   eftir	  
samvinnu	   er	   leitað,	   til	   dæmis	   við	   aðra	   skóla	   bæjarins,	   æskulýðsstarf	  
kaupstaðarins,	   fulltrúa	   í	   fræðslu-‐	   og	   fjölskyldunefndum	   bæjarins,	   lögregluna,	  
íþróttafélög	   og	   ýmis	   félagasamtök	   og	   fyrirtæki.	   Skólinn	   stendur	   fyrir	   mikilli	  
miðlun	  upplýsinga	  og	  skemmtunar	  með	  heimasíðu	  sinni.	  Á	  heimasíðunni	  birtast	  
fréttir,	  tenglasafn	  og	  ýmis	  verk	  nemenda.	  Þar	  er	  einnig	  að	  finna	  upplýsingar	  um	  
skólann.	   Fjórum	   sinnum	   á	   skólaárinu	   er	   foreldrum	   boðið	   á	   svokallaðar	   Stórar	  
morgunstundir	   í	   íþróttahúsinu	   og	   hafa	   þær	   verið	   afar	   vel	   sóttar.	  
Árshátíðarsýningar	  skólans	  eru	  einnig	  mjög	  vel	  sóttar	  en	  um	  það	  bil	  1000	  manns	  
komu	  á	  þær	  á	  þessu	  skólaári.	  Danssýning	  er	  haldin	  undir	  lok	  skólaársins	  en	  hana	  	  
sækja	   500	   til	   600	   manns	   að	   jafnaði	   ár	   hvert.	   Nemendur	   bjóða	   auk	   þess	  
foreldrum	   til	   skemmtunar	   tvisvar	   á	   skólaári,	   á	   svokallaðar	   dygðarstundir.	  
Haldnir	   eru	   kynningar-‐	   og	   fræðslufundir	   að	   frumkvæði	   skólans	   og	  
foreldrafélagsins.	   Foreldraviðtöl	   eru	   tvisvar	   á	   hverju	   skólaári.	   Sýn	   skólans	  
kristallast	   í	   skólastefnunni	   Góður-‐fróður	   þar	   sem	   markmiðið	   er	   að	   skila	  
nemendum	  með	  jákvæða	  sjálfsmynd,	  að	  þeir	  beri	  virðingu	  fyrir	  sjálfum	  sér,	  séu	  
með	  almenna	  þekkingu,	  geti	  sýnt	  sjálfsaga	  og	  skipulögð	  vinnubrögð	  og	  búi	  yfir	  
góðri	  samskiptahæfni.	  



	  

15	  

1.3	   Val	  á	  viðfangsefni/rannsóknarefni	  

Eins	  og	  áður	  hefur	  komið	  fram	  hef	  ég	  stundað	  tónmenntar-‐	  og	  tónlistarkennslu	  
síðan	  1986	  og	  tel	  ég	  mig	  því	  hafa	  talverða	  reynslu	  á	  því	  sviði.	  Ég	  hef	  alla	  tíð	  velt	  
fyrir	  mér	  hvaða	  kennsluaðferðir	  hentuðu	  nemendum	  best	  og	  prófað	  mig	  áfram	  
á	  því	  sviði.	  Sú	  tónlistarkennsla	  sem	  ég	  hef	  upplifað	  í	  kringum	  mig,	  bæði	   í	  þeim	  
tónlistarskóla	   sem	   ég	   kenndi	   sjálfur	   í	   og	   öðrum	   sem	   ég	   hef	   kynnst,	   hefur	   að	  
mínu	   mati	   ekki	   tekið	   nógu	   mikið	   mið	   af	   þörfum	   og	   áhuga	   nemenda.	   Margir	  
nemendur	  byrja	  í	  tónlistarnámi	  en	  fáir	  halda	  út	  fram	  yfir	  16	  ára	  aldur	  ef	  marka	  
má	   samsetningu	   nemendahópsins	   í	   Tónlistarskólanum	   á	   Akranesi	   sem	  
inniheldur	   grunnskólanemendur	   í	  meirihluta.	   Hins	   vegar	   hefur	  mér	   fundist	   að	  
grunnskólakennarar	  væru	   	   í	  auknum	  mæli	  að	  einstaklingsmiða	  kennslu	  sína	  og	  
oftar	  en	  ekki	  bjóða	  nemendum	  upp	  á	  nám	  sem	  tekur	  mið	  af	  sköpun,	  upplifun	  og	  
þörfum	  nemenda.	  

Það	  er	   gerjun	   í	   skólum	   landsins,	   einkanlega	  grunnskólum.	  Einhver	   vakning	   í	  
gangi,	  vaxandi	  þörf	  að	  brjóta	  af	  sér	  hlekki	  fortíðar,	  horfa	  fram	  á	  við	  og	  horfa	  
nýjum	   augum	   á	   nemendur.	   Fjölgreindarkenning	   Howards	   Gardner	   fer	   sem	  
eldur	  í	  sinu	  um	  skólasamfélög	  og	  virðist	  á	  góðri	  leið	  með	  að	  eyða	  þeirri	  gömlu	  
trú	   að	   nemandi	   sé	   einhvers	   konar	   ílát	   fyrir	   þekkingu	   og	   að	   námshæfileikar	  
jafngildi	  hæfni	  til	  að	  taka	  við	  þessari	  þekkingu.	  Kenning	  Gardners	  hreyfir	  við	  
skólafólki,	  hvetur	  það	  til	  að	  líta	  nemendur	  nýjum	  augum,	  minnir	  það	  á	  hversu	  
ótrúlega	   hæfileikaríkir	   þeir	   eru	   í	   raun	   og	   veru	   og	   að	   það	   sé	   við	   skólana	   að	  
sakast	  þegar	  börnum	  gengur	  illa	  í	  námi	  frekar	  en	  „greindarvísitölu“	  barna	  eða	  
eitthvað	  af	  því	  tagi	  (Hafþór	  Guðjónsson,	  2011,	  bls.	  2).	  

Af	   þessu	   tilefni	   fékk	   ég	   ásamt	   samkennara	   mínum	   í	   Brekkubæjarskóla	   sem	  
jafnframt	   er	   kennari	   við	   tónlistarskólann,	   styrk	   til	   að	   vinna	   þróunarverkefni	  
sem	   miðaði	   að	   því	   að	   bjóða	   nemendum	   í	   unglingadeildum	   beggja	  
grunnskólanna	  upp	  á	  valbraut	  þar	  sem	  þeim	  gæfist	  kostur	  á	  að	  hefja	  hljóðfæra-‐	  
eða	   söngnám	  ásamt	  því	   að	   spila	   í	   hljómsveitum.	   Einnig	   var	   ákveðið	   að	   bjóða	  
nemendum	   að	   kynnast	   hljóðupptökum	   í	   gegnum	   tölvur	   og	   fá	   kynningu	   á	  
ýmsum	   tölvuforritum	  og	   leikjum	   sem	   tengjast	   tónlistarkennslu	  og	  upplifun	   af	  
tónlist.	   Jafnframt	   fá	   nemendur	   þjálfun	   í	   afrískum	   rytma	   og	   fá	   innsýn	   í	   sögu	  
rokk-‐	   og	   dægurtónlistar.	   Markmiðið	   var	   að	   nemendur	   gætu	   stundað	  
tónlistarnám	  sem	  tengdist	  áhuga	  þeirra	  og	  þörfum.	  

	   	   Haustið	  2011	  var	  umræddri	  tónlistarvalbraut	  hrundið	  af	  stað	  í	  samvinnu	  við	  
tónlistarskólann	   og	   bæjaryfirvöld	   á	   Akranesi.	   Nauðsynlegur	   tækjabúnaður	   var	  
keyptur	   og	   var	   þar	   um	   að	   ræða	   rafgítara,	   rafbassa,	   kassagítara,	   tilheyrandi	  

magnara,	  hljómborð,	  hljóðnema	  og	  nauðsynlegar	   snúrur.	  Þegar	  ýtt	  var	  úr	  vör,	  
var	  þannig	  nægur	  hljóðfærakostur	  til	  að	  hægt	  væri	  að	  bjóða	  50	  nemendum	  úr	  
báðum	  skólum	  að	  velja	  þessa	  braut.	  

Á	   tónlistarbrautinni	   starfa	   sjö	   kennarar,	   þrír	   úr	   grunnskólunum	  og	   fjórir	   úr	  
tónlistarskólanum.	  Af	  þeim	  50	  nemendum	  sem	  eru	  í	  tónlistarvali	  velur	  tæplega	  
helmingur	   gítar	   sem	   sitt	   hljóðfæri.	   Grunnskólakennarar	   hafa	   séð	   um	  
gítarkennsluna	   hjá	   byrjendum	   í	   þriggja	   til	   fimm	   manna	   hópum	   en	  
tónlistarskólakennararnir	   hafa	   kennt	   þeim	   sem	   lengra	   eru	   komnir,	   gjarnan	   í	  
tveggja	   til	   þriggja	   manna	   hópum.	   Söngkennari	   tónlistarskólans	   hefur	   séð	   um	  
kennslu	   söngnemenda	   sem	   oftast	   eru	   um	   tíu	   talsins.	   Trommukennari	  
tónlistarskólans	   hefur	   séð	   um	   trommukennsluna	   sem	   jafnan	   telur	   um	   sex	   til	  
átta	   nemendur.	   Hljómborðs-‐	   og	   bassakennsluna	   hafa	   grunnskólakennararnir	  
séð	   um	   að	   mestu	   leyti.	   Í	   þeim	   fáu	   tilfellum	   sem	   nemendur	   hafa	   valið	  
blásturshljóðfæri	   hefur	   kennari	   tónlistarskólans	   sinnt	   henni.	   Námið	   í	  
tónlistarvali	   fer	  fram	  á	  mánudögum	  og	  fimmtudögum	  eftir	  hádegi	  og	  telur	  alls	  
fjórar	   klukkustundir	   á	   viku.	   Fyrri	   hluta	   annarinnar	   hafa	   nemendur	   verið	   í	  
hljóðfæra-‐	   eða	   söngnámi	   á	  mánudögum	  en	   á	   fimmtudögum	   sækja	   nemendur	  
ýmis	   námskeið	   í	   tónlistarsögu,	   hljóðupptökum,	   lagasmíðum	   og	   rytma.	   Seinni	  
hluta	   annarinnar	   fara	   nemendur	   í	   hljómsveitir	   sem	   æfa	   nokkur	   lög	   fyrir	  
lokatónleika	   annarinnar.	   Allir	   kennarar	   tónlistarvalsins	   hafa	   komið	   að	   þjálfun	  
hljómsveitanna.	  Tveir	  grunnskólakennarar	  hafa	  séð	  um	  skipulagningu	  og	  haldið	  
utan	   um	  námsbrautina.	   Í	   því	   felst	   að	   raða	   nemendum	   saman	   í	   hentuga	   hópa	  
bæði	   í	   tónlistarkennslunni	  og	  að	  mynda	  hópa	  sem	  sækja	  áðurnefnd	  námskeið.	  
Enn	   fremur	  hafa	  grunnskólakennararnir	  haldið	  utan	  um	  námsmat	  og	  mætingu	  
nemenda	  í	  samráði	  við	  kennara	  tónlistarskólans.	  

Við	   sem	   höfum	   stýrt	   tónlistarbrautinni	   höfum	   prófað	   ýmsar	   aðferðir	   yfir	  
þennan	  tíma.	  Við	  höfum	  lagt	  áherslu	  á	  að	  vinna	  með	  tónlist	  sem	  nemendur	  hafa	  
áhuga	   á	   og	   leyft	   þeim	   að	   velja	   hvaða	   tónlist	   er	   unnið	  með.	   Við	   höfum	  einnig	  
prófað	   að	   stýra	   því	   að	   hluta	   og	   einnig	   höfum	   við	   reynt	   að	   velja	   nemendur	  
saman	   sem	   eru	   á	   svipuðu	   getustigi	   en	   einnig	   leyft	   þeim	   að	   velja	   sig	   saman	   í	  
hljómsveitir.	   Við	   höfum	   prófað	   að	   kenna	   í	   tveggja	   til	   fimm	  manna	   hópum	   og	  
einnig	  einstaklingslega.	  Hópakennslan	  reyndist	  vel	  en	  ljóst	  er	  að	  hámarksstærð	  
má	   ekki	   fara	   yfir	   fjóra	   nemendur	   og	   æskileg	   stærð	   væri	   kannski	   tveir	   til	   þrír	  
nemendur	   allt	   eftir	   samsetningu	  hópanna.	   Ef	   nemendur	   eru	  mjög	  duglegir	   og	  
svipaðir	  að	  getu	  er	  allt	  í	  lagi	  að	  hafa	  þá	  þrjá	  og	  geta	  þeir	  þá	  hjálpað	  hver	  öðrum	  
á	   meðan	   kennari	   sinnir	   einum	   úr	   hópnum.	   Ef	   nemendur	   eru	   hins	   vegar	  

misjafnlega	  staddir,	  þarf	  að	  sinna	  þeim	  meira	  einstaklingslega	  og	  þá	  er	  betra	  að	  
hafa	   nemendur	   bara	   tvo	   þannig	   að	   tíminn	   nýtist	   betur	   fyrir	   hvern	   og	   einn.	  
Einnig	  er	  þetta	  mismunandi	  eftir	  því	  um	  hvaða	  hljóðfæri	  er	  að	  ræða.	  Það	  hefur	  
til	  dæmis	  gengið	  ágætlega	  að	  vera	  jafnvel	  með	  fjóra	  til	  fimm	  nemendur	  á	  gítar	  
ef	  þeir	  þekkjast	  vel	  og	  eru	  jafnframt	  svipaðir	  að	  getu.	  Hins	  vegar	  er	  það	  flóknara	  
að	   vera	   með	   marga	   píanó/hljómborðsnemendur	   bæði	   vegna	   þess	   að	  
tækjakostur	  okkar	  er	  takmarkaður	  og	  einnig	  vegna	  þess	  að	  kennari	  þarf	  að	  sýna	  
hverjum	  og	  einum	  handtökin	  á	  hljómborðinu	  á	  meðan	  gítarkennari	  getur	  frekar	  
setið	  fyrir	  framan	  nemendur	  og	  sýnt	  öllum	  í	  einu.	  Það	  góða	  við	  hópakennsluna	  
fram	  yfir	  einstaklingskennsluna	  er	  hins	  vegar	  að	  nemendur	  geta	  einnig	   lært	  af	  
því	   er	   kennari	   hjálpar	   hópfélögum	   þeirra	   og	   enn	   fremur	   lært	   af	   mistökum	  
þeirra.	  	  

Við	  höfum	  einnig	  prófað	  að	  hafa	  mismunandi	  mikil	  afskipti	  af	  hljómsveitum	  
á	  æfingatímabili	  þeirra,	  allt	  frá	  því	  að	  vera	  mjög	  stýrandi	  yfir	  í	  það	  að	  vera	  alveg	  
fjarverandi	  á	  hljómsveitaæfingum	  og	  aðeins	  gripið	   inn	   í	  þegar	  nemendur	  biðja	  
um	   hjálp.	   Hvort	   tveggja	   reyndist	   vel	   en	   það	   fór	   einnig	   mikið	   eftir	   þeim	  
einstaklingum	   sem	   mynduðu	   hópana	   sem	   segir	   okkur	   enn	   og	   aftur	   að	   þarfir	  
nemenda	  eru	  mismunandi.	  Enn	  fremur	  höfum	  við	  talsvert	  unnið	  með	  spuna	  og	  
sköpun	  en	  mest	  áhersla	  hefur	  þó	  verið	  á	  hljóðfæranámið	  og	  samspilið.	  	  

Í	   tengslum	   við	   tónlistarvalið	   höfum	   við	   síðan	   staðið	   fyrir	   tónlistarverkefni	  
einu	  sinni	  á	  ári	  sem	  ber	  nafnið	  Ungir/gamlir.	  Í	  því	  verkefni	  fá	  úrvalsnemendur	  úr	  
tónlistarvalinu	   tækifæri	   til	   að	   undirbúa	   atriði	   sem	   flutt	   eru	   á	   stórtónleikum	   í	  
Bíóhöllinni	   á	   Akranesi.	   Nemendur	   er	   valdir	   af	   sérstakri	   dómnefnd	   kennara	   í	  
tónlistarvalinu	  að	  undangengnum	  sérstökum	  áheyrnarprufum.	  Í	  undanfaranum	  
höfum	  við	  fengið	  tvo	  þekkta	  tónlistarmenn	  í	  hvert	  skipti	  til	  að	  halda	  með	  þeim	  
námskeið,	   leiðbeina	   þeim	   og	   spila	   síðan	   og	   syngja	   með	   nemendum	   á	  
áðurnefndum	  tónleikum.	  Enn	  fremur	  höfum	  við	  boðið	  fjórum	  til	  sex	  nemendum	  
úr	  báðum	  grunnskólunum	  að	  taka	  þátt	  í	  tónlistarverkefni	  í	  Svíþjóð	  sem	  fram	  fer	  
í	  Stokkhólmi	   í	   lok	  maí	  á	  hverju	  ári.	  Þar	  fá	  nemendur	  tækifæri	  til	  að	  kynnast	  og	  
spila	   með	   sænskum	   nemendum	   sem	   stunda	   nám	   á	   svipuðum	   forsendum	   og	  
nemendur	  okkar	  í	  tónlistarvalinu.	  

Tónlistarvalið	   hefur	   gengið	   mjög	   vel	   fyrstu	   fjögur	   árin	   ef	   tekið	   er	   mið	   af	  
fjölda	  þeirra	  nemenda	  sem	  sækja	  í	  valbrautina.	  Færri	  hafa	  komist	  að	  en	  vilja	  þar	  
sem	   takmarka	   þarf	   fjöldann	   og	   um	   70%	   þeirra	   nemenda	   sem	   prófa	  
tónlistarvalið	   vilja	   halda	   áfram.	   Mikil	   ánægja	   er	   meðal	   skólastjóra	  
þátttökuskólanna	  og	  einnig	  hafa	  bæjaryfirvöld	  lýst	  yfir	  áframhaldandi	  stuðningi	  

við	  verkefnið	  þar	  sem	  nemendum	  sem	  stunda	  tónlist	  hefur	  augljóslega	  fjölgað	  
sem	  sést	  best	   á	   aukinni	  þátttöku	   í	   áðurnefndu	   tónlistarverkefni,	  Ungir/gamlir.	  
En	  þó	  svo	  að	  tónlistarvalið	  hafi	  farið	  vel	  af	  stað	  erum	  við	  sem	  berum	  ábyrgð	  á	  
því	   sífellt	   að	   velta	   fyrir	   okkur	   leiðum	   til	   að	   gera	   enn	   betur	   og	   styrkja	  
kennslufræðilegar	   stoðir	   námsbrautarinnar.	   Það	   eru	   nokkrir	   þættir	   sem	   við	  
höfum	   verið	   hugsi	   yfir,	   eins	   og	   hvernig	   við	   getum	   gert	   hljómsveitaæfingar	  
skilvirkari,	   hvernig	   við	   getum	   nýtt	   hljóðfærakennslu-‐	   og	   söngtímana	   betur,	  
hvernig	   við	   getum	  bætt	   samstarf	   skólanna	   sem	  eru	   á	   þremur	   stöðum	  og	   enn	  
fremur	  hvort	  við	  getum	  í	  auknum	  mæli	  hlustað	  á	  raddir	  nemenda	  þegar	  kemur	  
að	   umbótum.	   Einnig	   höfum	   við	   velt	   fyrir	   okkur	   hvort	   við	   getum	   aukið	  
fjölbreytnina	   í	   viðfangsefnum	   innan	   valbrautarinnar.	   Af	   ofantöldum	   ástæðum	  
ákvað	   ég	   að	   velja	   Tónlistarval	   grunnskólanna	   á	   Akranesi	   sem	   viðfangsefni	   í	  
þessari	  rannsókn.	  

1.4	  	   Tilgangur,	  þýðing	  og	  markmið	  

Tilgangur	  rannsóknarinnar	  er	  fyrst	  og	  fremst	  að	  skoða	  starfið	  í	  tónlistarvali	  með	  
því	  markmiði	  að	  styrkja	  innviði	  þess	  og	  kennsluaðferðir.	  Vonandi	  getur	  hún	  sýnt	  
fram	  á	  hvaða	  starfsaðferðir	  sem	  við	  vinnum	  eftir	  séu	  að	  virka	  vel	  og	  ekki	  síður	  
hjálpað	   okkur	   til	   að	   koma	   auga	   á	   það	   sem	   mætti	   betur	   fara.	   Í	   kjölfarið	   er	  
ætlunin	  að	  byggja	  námið	  betur	  upp	  með	  þarfir	  beggja	  kynjanna	   í	  huga	  og	  ekki	  
síður	  að	  að	  geta	  enn	  betur	  en	  áður	  sinnt	  nemendum	  miðað	  við	  þarfir	  hvers	  og	  
eins.	   Í	   Aðalnámskrá	   grunnskóla	   frá	   2011	   er	   þyngri	   áhersla	   en	   áður	   á	  
nemendamiðað	  nám	  og	  sköpun	  er	  meðal	  annars	  talin	  til	  grunnþátta	  menntunar	  
(Mennta	   og	  menningarmálaráðuneytið,	   2011,	   bls.	   24).	   Af	   þeim	   sökum	   er	   það	  
ekki	   bara	   góð	   hugmynd	   að	   styrkja	   nemendamiðað	   nám	   og	   skapandi	   starf,	  
heldur	   er	   það	   einfaldlega	   skylda	   okkar	   kennara.	   Enn	   fremur	   er	  markmiðið	   að	  
bera	  námið	  í	  tónlistarvali	  saman	  við	  hefðbundið	  tónlistarskólanám.	  

1.5	  	  	  	  	  	  Uppbygging	  ritgerðar	  
Í	  byrjun	  ritgerðarinnar	  hefur	  verið	  gerð	  grein	  fyrir	  þeim	  starfsaðferðum	  sem	  lagt	  
var	   upp	   með	   í	   áðurnefndu	   þróunarverkefni.	   Í	   kjölfarið	   verður	   vísað	   í	   ýmsar	  
rannsóknir	   sem	   aðrir	   hafa	   gert,	   meðal	   annars	   á	   svokölluðum	   óformlegum	  
námsaðferðum,	  mismun	  á	  milli	  kynjanna	  þegar	  kemur	  að	  námi,	  stöðu	  karla	  og	  
kvenna	  í	  ljósi	  tónlistarsögunnar,	  spuna	  í	  tónlistarkennslu	  og	  hvað	  við	  getum	  lært	  
af	   tölvu-‐	   og	   videóleikjum	   sem	   hvata	   til	   náms.	   Enn	   fremur	   verður	   fjallað	   um	  
skólastefnu	   sem	   kallast	   Boomtown	   education	   auk	   þess	   sem	   ég	   fjalla	   um	  
einstaklingsmiðað	   nám.	   Að	   því	   loknu	   verður	   gerð	   grein	   fyrir	   rannsóknar-‐	  
aðferðum,	  rannsóknarspurningum,	  markmiðum	  og	  úrvinnslu	  gagna.	  Að	  síðustu	  
verður	   fjallað	   um	   niðurstöður	   rannsóknarinnar	   og	   þær	   settar	   í	   samhengi	   við	  
stöðu	  þekkingar.	  

2 Hugleiðingar	  um	  tónlistarkennslu	  

2.1 Óformlegt	  nám	  

Segja	  má	  að	  kennsluaðferðir	  í	  tónlistarvali	  hafi	  verið	  blanda	  af	  mörgum	  þáttum	  
en	   mjög	   áberandi	   hefur	   þó	   verið	   sú	   aðferð	   sem	   kölluð	   er	   óformlegt	   nám.	  
Síðustu	  árin	  hafa	  margir	  beint	  rannsóknum	  sínum	  að	  þessari	  aðferð	  og	  fer	  Lucy	  
Green	  þar	  fremst	   í	   flokki.	  Hún	  hefur	  meðal	  annars	  ritað	  tvær	  bækur	  sem	  fjalla	  
beint	  um	  þessa	  námsaðferð	  eða	  How	  popular	  musicians	  learn	  (2002)	  og	  Music,	  
Informal	  learning	  and	  the	  school	  (2008).	  Í	  fyrri	  bókinni	  veltir	  hún	  fyrir	  sér	  hvaða	  
námsaðferðum	  dægurlagatónlistarmenn	  hafa	  beitt	  til	  að	  ná	  færni	  sinni.	  Það	  eru	  
fimm	  atriði	  sem	  hún	  telur	  mikilvægust:	  

1. Óformlegt	   nám	   byrjar	   með	   tónlist	   sem	   námsmaðurinn	   hefur	   sjálfur	  
valið	  í	  stað	  þess	  að	  kennarinn	  velji	  hana	  eins	  og	  tíðkast	  í	  formlegu	  námi.	  

2. Aðalaðferðin	  er	  að	  hlusta	  á	  tónlist	  og	  læra	  eftir	  eyranu.	  
	  

3. Nemendur	  læra	  af	  sjálfum	  sér	  eða	  félögum	  sínum.	  
	  

4. Hæfnin	   sem	   nemandinn	   öðlast	   er	   tilviljanakennd,	   persónuleg	   og	  
yfirborðskennd.	  

	  

5. Óformlegt	   nám	   sameinar	   oftast	   hlustun,	   tónlistariðkun,	   spuna	   og	  
sköpun	   þar	   sem	   formlegt	   nám	   leggur	   yfirleitt	   áherslu	   á	   einn	   þessara	  
þátta	  í	  einu	  (Green,	  2002,	  bls.	  180).	  

Í	  framhaldi	  af	  þessum	  niðurstöðum	  ákvað	  hún	  að	  framkvæma	  rannsókn	  sem	  
hún	  gerir	  grein	  fyrir	  í	  bók	  sinni	  Music,	  Informal	  learning	  and	  School.	  Rannsóknin	  
náði	   til	   21	   skóla,	   32	   kennara	   og	   yfir	   1500	   nemenda.	   Rannsóknin	   stóð	   yfir	   frá	  
2002-‐2006.	   Markmið	   verkefnisins	   var	   að	   prófa	   óformlegar	   námsaðferðir	  
(informal	  learning)	  í	  tónlistarkennslu.	  Hún	  hafði	  eins	  og	  fyrr	  segir	  rannsakað	  og	  
skilgreint	   hvernig	   dægurtónlistarmenn	   læra	   á	   þennan	   hátt	   og	   hún	   vildi	   prófa	  
markvisst	   hvort	   hægt	   væri	   að	   nýta	   þá	   reynslu	   í	   skólastofunni.	   Hugmyndir	  
hennar	  ganga	  út	  á	  að	   láta	  nemendur	  velja	   sér	   tónlist	   sem	  þeir	  þekkja	  og	   líkar	  
við.	  Þeir	  eiga	  að	  vinna	  saman	  í	  vinahópum,	  velja	  sér	  hljóðfæri	  og	  reyna	  að	  læra	  
að	   spila	   og/eða	   syngja	   lögin	   upp	   á	   eigin	   spýtur	   með	   því	   að	   hlusta	   á	   þau	   og	  
greina.	   Kennarinn	   er	   til	   hliðar	   við	   nemendurna	   og	   hefur	   lágmarksafskipti	   af	  
þeim	  og	   hjálpar	   þeim	  eingöngu	   ef	   þeir	   biðja	   um	  aðstoð.	   Kennarinn	   skilgreinir	  

ekki	   námsmarkmiðin	   fyrirfram	  eða	   leggur	   niður	   tímann	   frá	  mínútu	   til	  mínútu.	  
Hún	   safnaði	   heilmiklum	   gögnum,	   bæði	   stöðluðum	   spurningalistum,	   opnum	  
viðtölum,	  hljóðupptökum	  og	  myndböndum	  sem	  hún	  túlkar	  í	  þessari	  bók.	  

	  

Hver	  er	  munurinn	  á	  formlegum	  og	  óformlegum	  námsaðferðum?	  

1. 	  	  	  Stærsti	  munurinn	  liggur	  í	  því	  að	  óformlegt	  nám	  byrjar	  alltaf	  með	  tónlist	  
sem	  viðkomandi	  velur	  sjálfur,	  þekkir	  og	  finnur	  sig	   í	  en	  í	   formlegu	  námi	  
eru	  nemendur	  yfirleitt	  að	  fást	  við	  tónlist	  sem	  þeir	  þekkja	  ekki	  áður	  og	  er	  
venjulega	  valin	  af	  kennaranum.	  

2. 	  	  Í	  öðru	  lagi	  fer	  nám	  þannig	  fram	  að	  viðkomandi	  hlustar	  á	  upptökur	  af	  lagi	  
og	   lærir	   eftir	   eyranu	   en	   ekki	   eftir	   nótum	   eða	   öðrum	   skriflegum	   eða	  
munnlegum	  leiðbeiningum.	  

3. 	  	  Í	   þriðja	   lagi	   fer	   óformlegt	   nám	   yfirleitt	   fram	   í	   vinahópi	   þar	   sem	  
nemandinn	   ræður	   ferðinni,	   lærir	   af	   jafningjum	   sínum	   og	   hópurinn	  
uppgötvar	  saman.	  Í	  þessu	  felst	  hlustun,	  meðvituð	  og	  ómeðvituð,	  menn	  
kenna	   hver	   öðrum	  og	   læra	   hver	   af	   öðrum	  ólíkt	   því	   nemanda-‐kennara	  
sambandi	   sem	   á	   sér	   stað	   í	   formlegu	   námi	   þar	   sem	   kennarinn	   ræður	  
ferðinni	  og	  gagnrýnir.	  

4. 	  	  	  Í	   fjórða	   lagi	   eru	   nemendur	   að	   fást	   við	   raunveruleg	   verkefni,	   það	   er	  
tónlist	   sem	   þeir	   þekkja	   en	   ekki	   til	   dæmis	   tilbúnar	   fingraæfingar	   sem	  
hafa	  það	  eina	  markmið	  að	  kenna	  ákveðna	  tækni.	  

5. 	  	  	  Í	  fimmta	  lagi	  felur	  óformlegt	  nám	  í	  sér	  nákvæmari	  hlustun,	  spuna	  og	  að	  
semja	  tónlist	  í	  gegnum	  ferilinn	  þar	  sem	  persónuleg	  sköpun	  skiptir	  miklu	  
máli,	   ólíkt	   formlegu	   námsaðferðunum	   þar	   sem	   sköpunarþátturinn	   er	  
mjög	   lítill,	  miklu	   frekar	  endursköpun	  á	  því	   sem	  aðrir	  hafa	  gert	   (Green,	  
2008,	  bls.180).	  

Niðurstöður	   rannsóknar	   Lucy	   Green	   voru	   í	   stuttu	   máli	   þær	   að	   viðhorf	  
nemenda	  til	  tónlistarkennslu	  breyttust	  umtalsvert	  í	  ferlinu	  en	  þess	  ber	  að	  geta	  
að	   rannsóknir	   hennar	   fóru	   fram	   í	   íhaldssömum	   breskum	   skólum	   sem	   höfðu	  
áður	  beitt	  þeim	  aðferðum	  sem	  viðhafðar	  eru	  í	  tónlistarskólum.	  Nemendur	  voru	  
miklu	  ánægðari	  og	  sýndu	  meira	  frumkvæði	  til	  að	  iðka	  tónlist	  og	  meira	  að	  segja	  
varð	   viðhorf	   þeirra	   til	   klassískrar	   tónlistar	   jákvæðara	   en	   áður	   (Green,	   2008).	  
Lucy	  Green	  hefur	  líka	  velt	  því	  fyrir	  sér	  að	  það	  sé	  ekki	  nóg	  að	  nota	  dægurtónlist	  
til	   tilbreytingar	   í	   kennslu	   ef	   þú	   kennir	   hana	   með	   sömu	   gömlu,	   hefðbundnu	  
aðferðunum.	  Hún	  vill	  meina	  að	  ef	  hana	  skuli	  nota	  eigi	  kennarar	  einnig	  að	  beita	  

óformlegum	   námsaðferðum	   líkt	   og	   þeim	   sem	   hún	   hefur	   rannsakað	   meðal	  
dægurtónlistarmanna	  (Green,	  2006).	  

Fleiri	   hafa	   skrifað	   um	   þetta	   málefni	   og	   meðal	   annars	   sett	   spurningar	   við	  
kennsluaðferð	  Lucy	  Green.	   	  Randall	  Everett	  Allsup	   fjallar	  um	  þetta	   í	  grein	  sem	  
birt	   var	   2008.	  Hann	   telur	   Lucy	   Green	   frumkvöðul	   á	   þessu	   sviði	   en	   gagnrýnir	  
samt	   margt	   af	   því	   sem	   fram	   kemur	   í	   skrifum	   hennar	   og	   telur	   þörf	   á	   nánari	  
rannsóknum.	  Hann	  talar	  um	  að	   í	  óformlegu	  námsumhverfi	  eins	  og	  Lucy	  Green	  
leggur	  til,	  sé	  kennarinn	  aðeins	  til	  staðar	  og	  megi	  ekki	  hjálpa	  nema	  að	  nemendur	  
biðji	  um	  aðstoð.	  Þýðir	  það	  að	  kennarinn	  sé	  þar	  með	  orðinn	  óþarfur?	  Höfundur	  
telur	  alla	  vega	  hættu	  á	  því	  að	  ef	  slíkar	  námsaðferðir	  festist	  í	  sessi	  muni	  kennarar	  
grafa	   sína	   eigin	   gröf	   og	   leitað	   verði	   til	   ódýrari	   vinnukrafta	   til	   að	   starfa	   í	   slíku	  
námsumhverfi.	   Hann	   er	   alls	   ekki	   á	   móti	   óformlegu	   námi	   en	   telur	   að	   nánari	  
rannsóknir	   á	   þessu	   sviði	   séu	   nauðsynlegar	   og	   þörf	   sé	   á	   að	   búa	   til	   eins	   konar	  
vinnuramma	  sem	  passi	  fyrir	  kennslu	  á	  dægurtónlist	  í	  almennum	  skólum	  (Allsup,	  
2008).	  

2.2 	  	  	  Formlegt	  eða	  óformlegt	  nám?	  

Þó	  svo	  að	  ég	  fjalli	  mikið	  um	  kosti	  óformlegra	  kennsluaðferða	  þýðir	  það	  ekki	  að	  
ég	  sé	  á	  móti	  því	  að	  beita	  formlegum	  aðferðum	  líka.	  Göran	  Folkestad	  fjallar	  um	  
þetta	  málefni	  í	  grein	  sinni:	  Formal	  and	  informal	  learning	  situations	  or	  practices	  
vs	   formal	   and	   informal	   ways	   of	   learning.	   Fjallar	   hann	   þar	   um	   að	   síðasta	  
áratuginn	   hafi	   orðið	   eins	   konar	   vakning	   hvað	   varðar	   áhuga	   á	   óformlegum	  
námsaðferðum	   í	   skólastofnunum	   á	   öllum	   stigum.	   Einnig	   hafa	   menn	   beint	  
sjónum	  sínum	  í	  auknum	  mæli	  að	  þeirri	  staðreynd	  að	  tónlistarnám	  fer	  fram	  eftir	  
ýmis	   konar	   óformlegum	   leiðum	   utan	   við	   skólakerfið.	   Óformlegt	   nám	   utan	  
skólakerfisins	  hefur	  einnig	  skapað	  þekkingu	  og	  nýjar	  hliðar	  á	  því	  hvernig	  nám	  fer	  
fram.	   Í	   rannsókninni	   er	   fjallað	  um	   formlegar	  og	  óformlegar	  námsaðstæður	  og	  
rætt	   um	   tengslin	   á	   milli	   tónlistarmenntunar	   og	   tónlistaruppeldis	   og	   hvernig	  
þessir	  þættir	  tengjast	  nánasta	  umhverfi	  fólks.	  

Höfundur	   skilgreinir	   formlegt	   nám	   á	   eftirfarandi	   hátt:	   Námið	   er	   skipulagt	  
fyrirfram	  af	  kennara	  sem	  einnig	  sér	  um	  stjórna	  ferðinni	  fyrir	  nemandann.	  Er	  þá	  
ekki	   endilega	   átt	   við	   kennara	   í	   menntastofnun	   heldur	   einnig	   persónuna	   sem	  
tekur	   að	   sér	   að	   skipuleggja	   og	   stjórna	   lærdómsferlinu.	   Sem	   dæmi	   má	   taka	  
hljóðfæraleikara	  sem	  tekur	  að	  sér	  þessa	  ábyrgð	   í	  hljómsveit	  sem	  hann	  er	  hluti	  
af.	  	  

Óformlegt	   nám	  er	   hins	   vegar	   ekki	   skipulagt	   fyrirfram.	   Það	   er	   athöfnin	   sjálf	  
sem	   ræður	   ferðinni	   hvort	   sem	   um	   hljóðfæraleik	   eða	   tónsmíðar	   er	   að	   ræða.	  
Ferlið	   ræðst	   af	   samvinnu	   á	   milli	   þeirra	   sem	   taka	   þátt	   í	   athöfninni.	   Einnig	   er	  
óformlegt	  nám	  skilgreint	  sem	  sjálfvalið	  (self-‐chosen)	  það	  er	  að	  nemandinn	  lærir	  
vegna	   þess	   að	   hann	   ætlar	   sér	   það	   sjálfur	   (Folkestad,	   2006).	   Út	   frá	   þessum	  
skilgreiningum	  bendir	  höfundur	  á	  fjóra	  þætti	  sem	  þarf	  að	  skoða	  þegar	  nám	  fer	  
fram.	  
Aðstæður	   (situation).	   	   Hvar	   fer	   námið	   fram?	   Í	   þessu	   samhengi	   eru	   hugtökin	  
formlegt	   og	   óformlegt	   nám	   notuð	   til	   að	   skilgreina	   raunverulegt	   innihald	  
námsins,	  hvort	  sem	  það	  fer	   fram	   í	  skólum	  eða	  utan	  þeirra.	  Oftast	  er	   talað	  um	  
formlega	  eða	  óformlega	  þjálfaða	  tónlistarmenn	  þar	  sem	  þeir	  fyrrnefndu	  hljóta	  
menntun	  í	  skólum	  en	  þeir	  síðarnefndu	  utan	  þeirra.	  

Námsstíll	   (learning	  style).	  Þetta	  hugtak	  er	  notað	  til	  að	  skilgreina	  persónuleika,	  
eðli	   og	   gæði	   námsaðferðarinnar.	   Oftast	   er	   talað	   um	   að	   formlega	   menntaðir	  
tónlistarmenn	  spili	  eftir	  nótum	  en	  hinir	  eftir	  eyranu.	  

Eignarhald	   (ownership).	  Hver	   ræður	   ferðinni	  þegar	  kemur	  að	  náminu?	  Hvað	  á	  
að	   gera	   og	   hvernig?	   Í	   þessu	   samhengi	   er	   verið	   að	   fjalla	   um	   stýrða	   kennslu	  
annars	  vegar	  og	  sjálfsnám	  hins	  vegar.	  

Markmið	   (intentionality).	   Hvað	   ætlar	   nemandinn	   að	   fá	   út	   úr	   náminu?	  
(Folkestad,	  2006,	  bls.	  141-‐142).	   Að	  mati	  höfundar	  eru	   línurnar	  á	  milli	   formlegs	  
og	  óformlegs	  náms	  ekki	  alltaf	  skýrar.	  Hann	  bendir	  á	  að	  oftast	  sé	  formlegt	  nám	  
tengt	  við	  klassíska	  tónlist	  spilaða	  eftir	  nótum	  og	  óformlega	  námið	  eigi	  sér	  stað	  í	  
gegnum	   hlustun	   á	   popptónlist.	   	   Hann	   gagnrýnir	   þá	   tilhneigingu	   að	   tengja	  
formlegt	  nám	  við	  orð	  eins	  og	  gervilegt,	  leiðinlegt	  og	  slæmt	  á	  meðan	  óformlegt	  
nám	  tengist	   frekar	  orðum	  eins	  og	  satt,	  gott	  og	   raunverulegt	   (Folkestad,	  2006,	  
bls.	  143).	  

Einnig	   fannst	  mér	  áhugavert	  að	  hann	  bendir	  á	  að	  ekki	  sé	  til	  neitt	  sem	  heiti	  
óformleg	   kennsla	   því	   um	   leið	   og	   þú	   ert	   farinn	   að	   kenna	   þá	   ertu	   að	   beita	  
formlegum	   aðferðum.	   Ef	   þú	   ert	   ekki	  með	   neinn	   ramma,	   þá	   er	   það	   ramminn.	  
Kennari	   geti	   hins	   vegar	  búið	   til	   aðstæður	   fyrir	   nemandann	  þar	   sem	  óformlegt	  
nám	   getur	   farið	   fram.	  Hann	   vill	   hins	   vegar	  meina	   að	   val	   á	   tónlist	   skipti	  miklu	  
meira	  máli	  en	  námsaðferðin,	  sem	  og	  hvernig	  þú	  nálgast	  tónlistina,	  hvað	  þú	  lærir	  
og	  hvernig	  þú	  lærir	  það.	  Hann	  telur	  að	  báðar	  aðferðirnar	  geti	  virkað	  saman	  og	  

stutt	   hvor	   aðra.	   	  Hann	  bendir	   á	   að	   það	   samfélag	   sem	  maður	   lifir	   og	   hrærist	   í	  
mótar	  mann	  sem	  einstakling.	  Heimurinn	  er	  hins	  vegar	  orðinn	  eitt	  stórt	  samfélag	  
og	  því	  þurfi	  rannsakendur	  í	  tónlistarmenntun	  í	  síauknum	  mæli	  að	  beina	  athygli	  
sinni	   ekki	   bara	   að	   formlegum	   og	   óformlegum	   námsaðferðum,	   hinu	   vestræna	  
samfélagi	   og	   menningu	   heldur	   heiminum	   öllum	   og	   þeim	   fjölmörgu	  
lærdómsstílum	  sem	  finnast	  vítt	  og	  breitt.	  

Alexander	   Minnaert	   ber	   einnig	   saman	   muninn	   á	   formlegu	   og	   óformlegu	  
námi	   í	  grein	  sinni	  Self	   regulation	  with	  respect	  to	   informal	   learning.	  Hann	  segir	  
niðurstöður	   rannsóknar	   sinnar	   vera	   þær	   að	   í	   flestum	   tilfellum	   hafi	   óformlegt	  
nám	  meiri	  áhrif	  á	  nemandann	  í	  átt	  til	  góðs	  árangurs,	  ánægju	  og	  framfara	  vegna	  
þess	   að	   námið	   byggist	   á	   hans	   eigin	   þörfum	   og	   ákvörðunum.	   Hann	   telur	   það	  
liggja	   í	  því	  að	  nemandinn	  hefur	  sett	  sér	  sín	  eigin	  markmið	  sem	  hjálpar	  honum	  
að	   ná	   betri	   útkomu.	   Hann	   tekur	   það	   samt	   skýrt	   fram	   að	   formlegt	   nám	   sé	   að	  
hans	  mati	  engu	  óæðra	  en	  óformlegt	  nám	  (Minnaert,1999,	  bls.	  542).	  

Ég	  er	  mjög	  sammála	  því	  sem	  hér	  hefur	  komið	  fram.	  Heimurinn	  er	  orðinn	  eitt	  
samfélag	  með	  tilkomu	  Netsins.	  Við	  lifum	  í	  ólíkum	  menningarheimum	  en	  getum	  
samt	  skoðað	  með	  lítilli	  fyrirhöfn	  hvað	  fólk	  tekur	  sér	  fyrir	  hendur	  annars	  staðar	  í	  
heiminum,	  innbyrt	  nýja	  þekkingu	  og	  mótað	  okkur	  skoðanir	  á	  því	  sem	  fyrir	  augu	  
ber.	  Fyrir	  hundrað	  árum	  síðan	  var	  aðgangur	  að	  þekkingu	  mun	  takmarkaðri	  en	  í	  
dag.	  Kennarinn	  hafði	  þekkinguna	   sem	  hann	  miðlaði	   síðan	   til	   nemandans.	   Eina	  
leiðin	   til	   að	   nema	   tónlist	   var	   að	   leita	   á	   náðir	   einkakennara	   eða	   fara	   í	   skóla.	  
Auðvitað	  tíðkaðist	  það	  einnig	  þá	  að	  tónlistarþekkingu	  var	  miðlað	  á	  milli	  manna	  
innan	  fjölskyldna	  og	  innan	  samfélaga	  en	  erfiðara	  var	  að	  nálgast	  alla	  tónlist,	  ekki	  
hægt	  að	  hlusta	  á	  hana	  nema	  í	  lifandi	  flutningi	  og	  fræðslu	  og	  þekkingar	  var	  hægt	  
að	  leita	  í	  bókum	  eða	  fara	  til	  kennara	  eins	  og	  áður	  sagði.	  

Í	   dag	   er	   þetta	  mjög	   breytt.	   Það	   er	   hægt	   að	   nálgast	   nánast	   hvað	   sem	   er	   á	  
Netinu.	  Það	  er	  hægt	  að	  hlusta	  á	  tónlist,	  finna	  um	  hana	  fræðslu,	  það	  er	  hægt	  að	  
finna	   nótur	  með	   lítilli	   fyrirhöfn,	   finna	   kennslumyndbönd	   fyrir	   hvað	   sem	   er	   og	  
svona	  mætti	  lengi	  telja.	  Þegar	  nemendur	  koma	  í	  tónlistarnám	  geta	  þeir	  oft	  verið	  
búnir	   að	   afla	   sér	   gífurlegrar	   þekkingar	   og	   jafnframt	   þróa	   með	   sér	   sterka	  
sjálfsmynd	  og	  skoðanir	  á	  hvað	  þeim	  finnst	  gott	  eða	  vont.	  	  

Að	  mínu	  mati	  eru	  námsaðferðir	  þeirra	  er	   innbyrða	  þekkingu	  á	  Netinu	  bæði	  
formlegar	   og	   óformlegar.	   Þó	   svo	   áhuginn	   sé	   sjálfsprottinn	  og	   nemandinn	   ráði	  
alfarið	   hvað	   hann	   gerir	   og	   hvenær,	   þá	   er	   námið	   orðið	   formlegt	   þegar	   hann	  
horfir	   á	   kennslumyndband	   á	   Netinu	   og	   líkir	   eftir	   kennaranum	   þar.	   Að	   þessu	  
sögðu	  tel	  ég	  að	  í	  okkar	  nútímasamfélagi	  sé	  meiri	  þörf	  en	  nokkru	  sinni	  fyrr	  á	  því	  

að	  kennarar	  taki	  mið	  af	  þeim	  fjölbreyttu	  námsaðferðum	  sem	  eru	  í	  boði	  og	  hafi	  í	  
huga	  að	  mæta	  þörfum	  og	  áhuga	  hinna	  ólíku	  einstaklinga	  sem	  þeir	  hafa	  í	  umsjá	  
sinni.	  

2.2.1 Boomtown	  Education	  

Það	   eru	   fleiri	   en	   Lucy	   Green	   sem	   velt	   hafa	   fyrir	   sér	   kostum	   óformlegs	   náms.	  	  
Langtímarannsókn	  sem	  gekk	  undir	  nafninu	  Boomtown	  Music	  Education	  fór	  fram	  
í	  Tónlistarskólanum	   í	  Piteå	   í	  Svíþjóð	  og	   fólst	   í	  þriggja	  anna	  námi	  á	  háskólastigi	  
þar	  sem	  nemendur	  fengu	  	  inngang	  í	  gegnum	  inntökupróf	  og	  hæfileikar	  þeirra	  í	  
tónlist	   	   voru	   fyrst	   og	   fremst	   metnir	   en	   ekki	   fyrri	   prófgráður.	   Fyrstu	   tvær	  
annirnar	   tóku	   nemendur	   tvo	   áfanga	   eða	   Tónlistarsköpun	   (Music	   creating)	   og	  
Tónlistariðkun	   (Music	   performance).	   Þriðju	   önnina	   tóku	   nemendur	   tvo	   tíu	  
eininga	   áfanga	   undir	   sömu	   nöfnum	   þar	   sem	   annars	   vegar	   var	   unnið	   með	  
samspil	  í	  rokk-‐	  og	  popptónlist	  og	  hins	  vegar	  fóru	  nemendur	  í	  fjórar	  námsgreinar	  
sem	   kallast	   Lagasmíðar	   (Song	   writing),	   Hljóðvinnsla	   (Sound	   engineering),	  
Tónlistariðnaðurinn	  og	  Tónlistin	  og	  maðurinn.	  Lögð	  var	  áhersla	  á	  að	  nemendur	  
héldu	  dagbækur	  um	  það	  sem	  þeir	  töldu	  sig	  hafa	  lært	  og	  hvernig	  þeir	  lærðu	  og	  
einnig	  tíðkaðist	  að	  hafa	  viðtöl	  við	  nemendur	   í	   litlum	  hópum	  þar	  sem	  þeir	  gátu	  
tjáð	  sig	  um	  það	  sem	  var	  að	  gerast.	  

Rannsakandi	  taldi	  að	  nemendur	   í	  hefðbundnu	  formlegu	  tónlistarnámi	  væru	  
stanslaust	  gerðir	  meðvitaðir	  um	  mistökin	  sem	  þeir	  gera,	  þegar	  þeir	  spila	  rangar	  
nótur,	  halda	  vitlaust	  á	  hljóðfærunum	  og	  þeim	  er	  sagt	  að	  þeir	  séu	  ekki	  að	  velja	  
„rétta“	  tónlist.	  Afleiðingar	  séu	  þær	  að	  nemendur	  þjáist	  af	  sviðsskrekki,	  og	  kvíða	  
sem	   getur	   leitt	   af	   sér	   alls	   konar	   vandamál	   er	   á	   vinnumarkaðinn	   kemur.	   Slíkar	  
aðstæður	  eru	  ekki	  góður	  grundvöllur	  undir	  nám	  (Gullberg,	  2006).	  

Í	   Boomtown-‐tónlistarnáminu	   var	   boðið	   upp	   á	   annars	   konar	  
lærdómsumhverfi	   sem	   líktist	   engan	   veginn	   hefðbundnu	   tónlistarskólastarfi.	  
Námið	  fór	  að	  mestu	  leyti	  fram	  í	  æfingaherbergjum	  og	  hljóðverum	  sem	  voru	  vel	  
tækjum	  búin.	   Reynt	   var	   að	  bjóða	  nemendum	  upp	  á	   tækifæri	   til	   að	   efla	   hæfni	  
sína	  með	  hjálp	  kennara	  og	  enn	  fremur	  var	  algengt	  að	  fá	  þekkta	  tónlistarmenn	  til	  
að	   mæta	   á	   staðinn	   til	   þess	   að	   deila	   reynslu	   sinni	   og	   þekkingu	   auk	   þess	   sem	  
nemendur	  lærðu	  saman	  og	  hver	  af	  öðrum.	  Ekki	  var	  lögð	  áhersla	  á	  bóklegt	  nám	  
eða	   einhverjar	   prófgráður,	   aðeins	   að	   efla	   nemendur	   sem	   tónlistarmenn	   og	  
reynt	   var	   að	   forðast	   það	   stofnanaumhverfi	   sem	   gjarnan	   fyrirfinnst	   í	  
hefðbundnum	  tónlistarskólum.	  Stóra	  markmiðið	  var	  að	  sameina	  kosti	  formlegs	  
og	  óformlegs	  náms	  (Gullberg,	  2006).	  

Boomtown	   hugmyndafræðin	   byggir	   einnig	   á	   því	   að	   popp-‐	   og	   rokktónlist	  
samtímans	   veitir	   ungum	   tónlistarmönnum	   innblástur	   og	   hvatningu	   til	   að	   vilja	  
læra	   tónlist.	   Sjálfsmynd	   ungra	   tónlistarmanna	   mótast	   og	   þróast	   oft	   af	   þeirri	  
tónlist	   sem	  þeir	  hlusta	   á	   án	  þess	   að	  nokkur	   formleg	   tónlistarkennsla	   komi	   við	  
sögu.	   Þessi	   staðreynd	  er	  mikilvæg	  þegar	   kemur	   að	  umræðu	  um	   tónlistarnám.	  
Margir	   tónlistarmenn	   innan	   rokkgeirans	   læra	   tónlistina	  án	  hjálpar	   frá	   kennara	  
og	  í	  mörgum	  tilfellum	  ná	  þeir	  mikilli	  tækni	  og	  hæfni	  á	  sitt	  hljóðfæri	  auk	  þess	  að	  
semja	  tónlist	  í	  háum	  gæðaflokki.	  Rokktónlistarmenn	  eyða	  miklum	  tíma	  í	  æfingar	  
rétt	  eins	  og	  nemendur	   í	   formlegu	  tónlistarnámi.	  Jafnvel	  þó	  að	  tónlistarkennsla	  
hafi	   tekið	   miklum	   breytingum	   á	   seinustu	   árum	   eru	   ekki	   margir	   skólar	   á	  
háskólastigi	  sem	  taka	  mið	  af	  þeim	  hugmyndum	  sem	  hér	  eru	  ræddar	  (Gullberg,	  
2006).	  	  

Boomtown	   hugmyndafræðin	   líkist	   að	  mörgu	   leyti	   þeim	   aðferðum	   sem	   við	  
höfum	  beitt	  í	  tónlistarvalinu.	  Við	  höfum	  lagt	  áherslu	  á	  að	  leiðbeina	  nemendum	  
eftir	  þörfum	  þeirra,	  ekki	   lagt	  áherslu	  á	  einkunnir	  heldur	   leiðbeinandi	  umsagnir	  
og	  reynt	  að	  gera	  hlutina	  á	  þeirra	  forsendum.	  Einnig	  höfum	  við	  fengið	  starfandi	  
tónlistarmenn	  til	  að	  spjalla	  við	  nemendur	  og	  fengið	  þá	  til	  að	  spila	  og	  syngja	  með	  
nemendum	   sem	   við	   teljum	   vera	   mikla	   hvatningu	   til	   að	   sækja	   fram	   á	   sviði	  
tónlistarinnar.	  

2.3 Er	  munur	  á	  milli	  kynjanna	  þegar	  kemur	  að	  námi?	  

Fyrstu	   þrjú	   starfsár	   tónlistarvalsins	   hafa	   stúlkur	   verið	   í	   meirihluta	   þeirra	   sem	  
velja	  þessa	  braut.	  Ójöfn	  kynjahlutföll	  þeirra	  sem	  velja	  tónlistarvalbrautina	  kalla	  
á	   nánari	   skoðun	   og	   því	   er	   viðeigandi	   að	   líta	   nánar	   á	   rannsóknir	   á	   sviði	  
kynjamunar	  í	  menntun	  barna	  og	  ungmenna.	  	  

Margir	  hafa	  rannsakað	  þetta	  og	  í	  raun	  er	  það	  mjög	  umdeilt,	  hvort	  munur	  sé	  
á	  því	  hvernig	  drengir	  og	  stúlkur	  læra.	  Í	  nýlegum	  rannsókum	  segir	  meðal	  annars	  
að	  munur	  sé	  á	  vitsmunalegri	  heilastarfsemi	  drengja	  og	  stúlkna	  sem	  valdi	  því	  að	  
hugsanlega	   læri	   kynin	   á	  mismunandi	   hátt	   (Magon,	   2009,	   bls.	   3).	   Gerðar	   voru	  
tilraunir	  til	  að	  búa	  til	  námsefni	  sem	  hentaði	  hvoru	  kyni	  fyrir	  sig.	  Niðurstöðurnar	  
voru	  hins	  vegar	  þær	  að	  erfitt	  væri	  að	  sýna	  fram	  á	  óyggjandi	  mun	  á	  drengjum	  og	  
stúlkum	  þar	   sem	  munur	   á	  milli	   einstaklinga	   var	  mikill	   óháð	   kynjum.	   Það	   kom	  
hins	   vegar	   í	   ljós	   að	   mun	   auðveldara	   reyndist	   að	   búa	   til	   sérstaklega	   miðað	  
stelpunámsefni	   heldur	   en	   fyrir	   stráka	   (Magon,	   2009).	   Af	   því	   má	   ráða	   að	  
auðveldara	  sé	  að	  kveikja	  áhugann	  hjá	  stelpum	  heldur	  en	  drengjum	  og	  það	  rímar	  
alveg	   við	   mína	   reynslu.	   Oft	   er	   auðveldara	   að	   kveikja	   áhuga	   stelpna	   með	  

einhverjum	   sögum	   eða	   persónulegum	   hlutum	   sem	   tengjast	   námsefninu	   á	  
meðan	   strákarnir	   gangast	   kannski	   frekar	   upp	   í	   að	   leggja	   eitthvað	   á	   sig	   þegar	  
boðið	  er	  upp	  á	  keppni	  um	  hver	  getur	  staðið	  sig	  best	  eða	  ef	  einhver	  verðlaun	  eru	  
í	  boði.	  Enn	   fremur	  mætti	  draga	  þá	  ályktun	  að	  einstaklingsmiðun	  óháð	  kynjum	  
væri	  kannski	  sterkasti	  leikurinn	  þegar	  kemur	  að	  skipulagningu	  kennslu.	  

Lucy	  Green	  hefur	  einnig	  skoðað	  mun	  á	  konum	  og	  körlum	  í	  tónlistarsögunni.	  Í	  
bók	   sinni	  Music,	   Gender,	   Education	   frá	   1997	   skoðar	   hún	   tónlistarsöguna	   og	  
veltir	   fyrir	   sér	   hlutverkum	   kynjanna	   í	   því	   samhengi.	   Bendir	   hún	   á	   að	   hlutur	  
kvenna	   hafi	   verið	   rýr	   í	   sögunni	   og	   þær	   hafi	   jafnvel	   verið	   bannaðar	   frá	  
tónlistariðkun	  á	  vissum	  tímabilum.	  Hún	  bendir	  á	  ýmsar	  staðalímyndir	  sem	  erfitt	  
er	  að	  losna	  við,	  til	  dæmis	  sé	  það	  samþykkt	  af	  samfélaginu	  að	  konur	  syngi	  í	  jazz-‐	  
og	  popphljómsveitum	  en	  hafi	  sjaldnast	  annað	  hlutverk.	  Hún	  segir	  að	  samfélagið	  
styðji	  við	  þessa	   ímynd	  sem	  alls	  staðar	  komi	  fram	  í	  vestrænu	  samfélagi	   (Green,	  
1997).	  Lucy	  Green	  er	  á	  sömu	  slóðum	  í	  annarri	  rannsóknargrein.	  Þar	  fjallar	  hún	  
um	  það	  að	  konur	  og	   stúlkur	   séu	   farsælir	   kennarar	   í	   grunnskólum	  en	   í	  miklum	  
minnihluta	  í	  tónlistargeiranum	  og	  vill	  meina	  að	  skólastarf	  geri	  sitt	  til	  að	  viðhalda	  
þessum	   gömlu	   hugmyndum	   um	   staðalímyndir	   kynjanna	   í	   tengslum	   við	   tónlist	  
(Green,	  2002).	  

Í	  enn	  einni	  rannsókn	  sem	  fjallar	  um	  kynjamismun	  er	  fjallað	  um	  staðalímyndir	  
þegar	  kemur	  að	  vali	  á	  hljóðfærum.	  Það	  vill	  nefnilega	  þannig	  til	  að	  í	  hugum	  fólks	  
eru	  ákveðin	  hljóðfæri	  fyrir	  karla	  og	  önnur	  fyrir	  konur.	  Komast	  rannsakendur	  að	  
því	   að	   þessar	   staðalímyndir	   komi	   fram	   jafnvel	   hjá	   litlum	   börnum	   sem	   álíta	   til	  
dæmis	  trommur	  og	  rafmagnsgítara	  vera	  karlahljóðfæri	  meðan	  fiðlur,	  flautur	  og	  
píanó	   séu	   meira	   fyrir	   konur.	   Þó	   er	   þetta	   mismunandi	   eftir	   samfélögum	   og	  
stíltegundum	  í	  tónlist	  (Cramer,	  	  Million	  og	  Perrault,	  2002).	  	  

2.4 Geta	  tölvu-‐	  og	  videóleikir	  kennt	  okkur	  eitthvað?	  

Ljóst	  er	  að	  drengir	  virðast	   laðast	  að	  ýmis	  konar	  keppni.	  Hins	  vegar	  er	  það	  mín	  
reynsla	  að	  mjög	  varlega	  þarf	  að	   fara	  með	  slíkt	   í	   kennslu	  þar	   sem	  það	  er	  alltaf	  
einhver	   sem	   tapar	   þegar	   annar	   vinnur.	   Það	   getur	   aldrei	   samræmst	  
uppeldismarkmiðum	  að	  láta	  einhverjum	  líða	  vel	  á	  kostnað	  annars	  en	  það	  getur	  
einmitt	   gerst	   þegar	   keppnin	   verður	   hörð.	   Einnig	   finnst	  mér	   það	   að	   verðlauna	  
nemendur	  með	   einhverjum	   hætti,	   geta	   þýtt	   að	   ef	   viðkomandi	   fær	   einu	   sinni	  
verðlaun	   vilji	   hann	   þau	   aftur	   í	   næsta	   verkefni	   og	   helst	   stærri	   en	   síðast.	   Það	  
hlýtur	  því	  að	  teljast	  mikilvægt	  að	  leita	  nýrra	  leiða	  sem	  henta	  drengjum	  betur	  en	  
þær	  aðferðir	  sem	  við	  höfum	  notast	  við	  hingað	  til.	  

Það	   er	   mjög	   algengt	  meðal	   þeirra	   drengja	   sem	   ég	   hef	   kennt	   að	   þeir	   hafa	  
gífurlegan	  áhuga	  á	  tölvu-‐	  og	  videóleikjum	  sem	  þeir	  eru	  tilbúnir	  að	  sökkva	  sér	   í	  
og	  eyða	  endalausum	  tíma	  við	  tölvuskjáinn.	  Um	  þetta	  er	  fjallað	   í	  rannsókn	  sem	  
fór	   fram	   árið	   2005.	   Þar	   er	   fjallað	   um	   hvað	   það	   er	   í	   tölvuleikjum	   sem	   er	  
áhugahvetjandi.	   Má	   þar	   nefna	   þætti	   eins	   og	   ánægju,	   löngun,	   spennu,	   gleði,	  
gagnvirk	  samskipti,	  lausn	  vandamála,	  þátttöku	  í	  keppni,	  sköpun	  og	  það	  að	  fá	  að	  
ráða	  ferðinni	  sjálfur	  (Denis	  og	  Jouvelot,	  2005).	  Í	  þessari	  rannsókn	  var	  markmiðið	  
að	   hanna	   í	   kjölfarið	   tónlistarleik	   fyrir	   tónlistarkennslu	   sem	   byggði	   á	   þeim	  
niðurstöðum	  sem	  rannsóknin	  leiddi	   í	   ljós.	  Þegar	  þessar	  niðurstöður	  voru	  birtar	  
var	   hönnun	   leiksins	   sem	   gengur	   undir	   nafninu	   Cha-‐Luve	   Swing	   Festival,	   ekki	  
lokið	  en	  engu	  að	  síður	  er	  áhugavert	  að	  kynna	  sér	  það	  nánar	  þar	  sem	  reynsla	  mín	  
af	  því	  að	  kenna	  drengjum	  segir	  mér	  að	  þeir	  verða	  gjarnan	  mun	  áhugasamari	  ef	  	  
þeir	  fá	  að	  ráða	  ferðinni	  sjálfir	  og	  ef	  verkefnin	  innihalda	  keppni,	  gleði	  og	  spennu.	  
Allt	  eru	  þetta	  þættir	  sem	  mætti	  örugglega	  vera	  meira	  af	  í	  allri	  kennslu	  og	  ef	  það	  
er	   tilfellið	   að	   þetta	   séu	   þættir	   sem	   höfða	  meira	   til	   drengja	   en	   stúlkna,	  mætti	  
nýta	  sér	  þá	  í	  auknum	  mæli	   í	  tónlistarkennslu	  sem	  miðar	  að	  því	  að	  vekja	  áhuga	  
drengja.	  Persónulega	  sé	  ég	  sóknarfæri	  í	  ýmis	  konar	  tónlistarforritum	  sem	  ég	  hef	  
mikla	   reynslu	   af	   í	   minni	   kennslu.	   Tölvuumhverfið	   virðist	   enn	   vera	   heillandi	   í	  
huga	  nemenda	  og	  ef	  miða	  má	  við	  þá	  þróun	  sem	  hefur	  orðið	  í	  tónlistarforritum	  
síðustu	  árin	  virðast	  spjaldtölvur	  (iPad	  aðallega)	  vera	  að	  koma	  mjög	  sterkar	  inn	  á	  
þessu	  sviði	  og	  gætu	  nýst	  okkur	  vel	  á	  komandi	  árum	  í	  tónlistarvalinu.	  

2.5 Spuni	  í	  tónlist	  

Eitt	   af	   því	   sem	   við	   höfum	   unnið	  með	   á	   tónlistarbraut	   er	   spuni.	  Með	   spuna	   í	  
tónlist	  er	  átt	  við	  að	  þeir	  sem	  taka	  þátt	   í	  honum	  tjá	  sig	  frjálst	  og	  vita	  ekki	  hvert	  
spuninn	   leiðir	   þá,	   ólíkt	   því	   er	   þú	   spilar	   eftir	   nótum	   nákvæmlega	   eins	   og	  
höfundurinn	   hefur	   skrifað	   þær.	   Til	   þess	   að	   geta	   spunnið	   þarftu	   hins	   vegar	   að	  
hafa	  einhver	  verkfæri	   í	  höndunum	  eins	  og	  þekkingu	  á	  hljómum	  og	   	  tónskölum	  
og	  einhverja	  hæfni	  á	  hljóðfærið	  þitt.	  Ég	   tel	   spuna	  mjög	  mikilvægan,	  ekki	   síst	   í	  
þeim	   tilgangi	   að	  upplifa	   frelsi	   í	   tónlistinni	   og	   sinna	   sköpunarþættinum	   sem	  er	  
svo	  mikilvægur.	  Einnig	  þróa	  nemendur	  með	  sér	  aukna	  hæfni	   til	   samskipta	  þar	  
sem	  í	  spuna	  felst	  að	  hlusta	  á	  hvað	  meðspilarar	  eru	  að	  gera,	  taka	  tillit	  til	  þeirra	  
og	  bregðast	  við	  því	  sem	  þeir	  gera.	  Þetta	  eru	  að	  mínu	  mati	  þættir	  sem	  ekki	  næst	  
að	  þjálfa	  nægilega	  vel	   í	  hefðbundnu	  tónlistarnámi	  þar	  sem	  nótur	  og	  kennarinn	  
ráða	  ferðinni.	  

Ég	  kynnti	  mér	  áhugaverða	  grein	  sem	  fjallar	  um	  spuna.	  Þar	  er	  spuna	  í	  tónlist	  

líkt	  við	  samtal	  tveggja	  eða	  fleiri	  persóna.	  Höfundur	  bendir	  réttilega	  á	  að	  enginn	  
fer	  inn	  í	  samtal	  með	  skrifað	  handrit	  og	  enginn	  einn	  stjórnar	  nákvæmlega	  í	  hvaða	  
átt	  samtalið	  þróast.	  Það	  sama	  gerist	  í	  spuna	  tónlistarmanna.	  Í	  spuna	  felst	  samtal	  
á	  milli	  tónlistarmannanna	  sem	  getur	  farið	  í	  margar	  ólíkar	  áttir,	  sem	  sagt	  sköpun	  
sem	  ekki	  er	  hægt	  að	  sjá	  fyrir.	  Að	  sjálfsögðu	  hafa	  tónlistarmenn	  ákveðin	  verkfæri	  
í	  höndunum	  eins	  og	  ég	  minntist	  á	  áður,	  en	  það	  sem	  gerist	   í	  spunaferlinu	  er	  að	  
þátttakendur	  fara	  mjög	  mismunandi	   leiðir	  allt	  eftir	  hverjum	  þeir	  eru	  að	  spinna	  
með.	  Höfundur	  vill	  meina	  að	  allt	  of	  mikil	  áhersla	  sé	  lögð	  á	  að	  kenna	  nemendum	  
að	   spila	   eftir	   nótum	   og	   jafnvel	   þó	   að	   nemendur	   taki	   þátt	   í	   spuna	   í	  
tónlistarstofunni,	   sé	   það	   oftar	   gert	   í	   þeim	   tilgangi	   að	   meta	   tónlistarhæfileika	  
nemenda	  fremur	  en	  að	  leyfa	  þeim	  að	  upplifa	  samtalið	  í	  tónlistinni	  (Saw,	  1999).	  
Ég	   er	   innilega	   sammála	   þessu	   því	   að	   í	   þeim	   tilfellum	   sem	   ég	   hef	   fylgst	   með	  
spunakennslu,	  bæði	   sem	  nemandi	  og	  kennari,	  hefur	  mér	   fundist	   spuninn	  vera	  
allt	  of	  mikið	  skipulagður	  og	  of	  mikil	  áhersla	  lögð	  á	  formlega	  þætti	  (tónskala	  og	  
hljómaraðir)	  í	  stað	  þess	  að	  leyfa	  sköpuninni	  að	  njóta	  sín.	  Ég	  ætla	  hins	  vegar	  ekki	  
að	  gera	   lítið	  úr	  því	   að	   til	   þess	  að	  geta	   spunnið	  þarftu	  að	  hafa	  þessi	   verkfæri	   í	  
höndunum.	  Önnur	  rannsókn	  leiddi	  í	  ljós	  að	  nemendur	  sem	  fengu	  mikinn	  spuna	  í	  
sínu	  námi	  voru	  mun	  hæfari	  spilarar	  heldur	  en	  þeir	  sem	  ekki	  fengu	  slíka	  reynslu.	  
Einnig	   leiddi	   rannsóknin	   í	   ljós	   að	   getumiklir	   nemendur	   stóðu	   sig	  mun	   betur	   í	  
spuna	  heldur	  en	  getuminni	  nemendur	  (Azzara,	  1999).	  	  

Ég	   tel	   að	   við	   höfum	   ekki	   lagt	   nægilega	   mikla	   áherslu	   á	   spunaþáttinn	   í	  
tónlistarvalinu	  þó	  svo	  við	  höfum	  unnið	  með	  hann	  eins	  og	  áður	  sagði.	  Við	  höfum	  
lagt	   of	  mikla	   áherslu	   á	   að	   nemendur	   kæmu	   fram	   á	   tónleikum	   og	   sýndu	   hvað	  
þeir	   hefðu	   lært	   í	   tónlistarvalinu.	   Ef	   við	   gerum	   ráð	   fyrir	   að	   nemendur	   séu	   í	  
tónlistarvalinu	  á	  mismunandi	   forsendum	  þá	  er	  það	  að	  koma	  fram	  á	  tónleikum	  
ekki	  það	  sem	  skiptir	  alla	  jafnmiklu	  máli	  og	  kannski	  vilja	  einhverjir	  frekar	  upplifa	  
tónlist	   fyrir	   sjálfa	   sig	   og	  með	   öðrum.	   Enn	   fremur	   eru	   svo	  mörg	  markmið	   sem	  
nást	   með	   spuna	   önnur	   en	   tónlistarleg	   og	   því	   tel	   ég	   að	   það	  muni	   bæta	   gæði	  
kennslunnar	  í	  tónlistarvali	  að	  þjálfa	  spunaþáttinn	  í	  auknum	  mæli.	  

2.6 Nemendamiðað	  nám	  

Þar	   sem	  mér	   er	   tíðrætt	   um	   nemendamiðað	   nám	  ætla	   ég	   að	   fjalla	   hér	   um	   þá	  
einstaklingsmiðun	   sem	   ég	   tel	   nauðsynlega	   í	   allri	   kennslu.	   Þar	   sem	  
einstaklingsmiðað	  nám	  er	  oftast	  nefnt	  í	  tengslum	  við	  hópakennslu	  langar	  mig	  að	  
útskýra	  hvað	  ég	  á	  við	  er	  ég	  tala	  um	  einstaklingsmiðun	   í	   tónlistarnámi	  þar	  sem	  
oftast	   er	   um	   einstaklingskennslu	   að	   ræða.	   Ég	   er	   þá	   sérstaklega	   að	   tala	   um	  

byrjendakennslu	   í	   tónlistarskólum.	   Staðreyndin	   er	   sú	   að	   þeir	   nemendur	   sem	  
hefja	   nám	   í	   tónlistarskóla	   hafa	   mismunandi	   bakgrunn	   og	   byrja	   á	   ólíkum	  
forsendum	  í	   tónlistarnámi.	  Sumir	  hafa	  heillast	  af	  einhverju	  hljóðfæri	  og	   langar	  
til	  að	  prófa.	  Aðrir	  koma	  vegna	  þess	  að	  í	  fjölskyldunni	  er	  hefð	  að	  senda	  börnin	  í	  
tónlistarskóla.	  Einhverjir	  hafa	  einlægan	  áhuga	  á	  tónlist	  og	  langar	  til	  að	  læra	  að	  
spila	   uppáhaldslögin	   sín.	   Fæstir	   hafa	   hins	   vegar	   hugsað	   sér	   að	   verða	  
atvinnumenn	   í	   tónlist.	   Þar	   sem	   ég	   þekki	   til	   er	   raunin	   hins	   vegar	   sú	   að	   er	  
nemendur	  hefja	  til	  dæmis	  píanónám,	  hefst	  kennslan	  á	  því	  að	  kenna	  nemendum	  
að	  lesa	  nótur	  eftir	  bókum	  sem	  notaðar	  hafa	  verið	  í	  áraraðir	  og	  kenna	  þeim	  rétta	  
fingrasetningu	   og	   handstöðu.	   Nemendur	   eru	   gjarnan	   látnir	   spila	   ýmsar	  
fingraæfingar	   og	   létt	   lög	   sem	   kennarinn	   velur.	   Allir	   byrjendur	   fást	   við	   sömu	  
verkefnin	   og	   lögin	   sem	  gengið	   hafa	   í	   áraraðir.	   Ekki	   er	   tekið	  mið	   af	   áhugasviði	  
nemendanna	   og	   hvaða	   tónlist	   þeir	   hlusta	   á	   eða	   langar	   til	   að	   læra	   að	   spila.	  
Gjarnan	  er	  talað	  um	  að	  viss	  undirbúningur	  þurfi	  að	  fara	  fram	  áður	  en	  nemendur	  
geti	   farið	   að	   spila	   hvað	   sem	   er.	   Fyrst	   þarf	   þetta	   að	   vera	   „leiðinlegt“	   og	  
skemmtunin	   getur	   komið	   seinna.	   Þetta	   fyrirkomulag	   hentar	   að	   mínu	   mati	  
sumum	   nemendum	   ágætlega	   en	   öðrum	   ekki.	   Þegar	   ég	   tala	   um	  
einstaklingsmiðað	  nám	  í	  tónlistarskólum	  er	  ég	  einmitt	  að	  tala	  um	  að	  taka	  mið	  af	  
hversu	   ólíkir	   nemendur	   eru	   og	   því	   tel	   ég	   ekki	   nauðsynlegt	   að	   kenna	   öllum	  
nótnalestur	   í	   byrjun	   en	   leggja	   frekar	   áherslu	   á	   að	   kenna	   nauðsynleg	  
undirstöðuatriði	   sem	   lúta	   að	   hljóðfæraleiknum	   sjálfum	   í	   gegnum	   tónlist	   sem	  
nemandinn	  sjálfur	  hefur	  gaman	  af.	  Einnig	  tel	  ég	  vænlegra	  til	  árangurs	  að	  bjóða	  
upp	  á	  þann	  valkost	  að	  hefja	  nám	  í	  litlum	  hópum,	  læra	  að	  spila	  saman	  og	  fást	  við	  
skapandi	  verkefni	  í	  bland	  eins	  og	  að	  búa	  til	  lítil	  lög,	  æfa	  þau	  og	  flytja.	  Þörfin	  fyrir	  
nótnalestur	   og	   tónfræðin	   geta	   komið	   síðar	   er	   nemandinn	   hefur	   náð	   nokkurri	  
færni	   á	   hljóðfæri	   sitt.	  Námið	  þarf	   að	   vera	   áhugavekjandi	   og	   skemmtilegt	   fyrir	  
hvern	  og	  einn	  og	  taka	  mið	  af	  því	  að	  nemendur	  læra	  með	  mismunandi	  hætti.	  

Í	   2.	   grein	   laga	   um	   grunnskóla	   er	   lögð	   áhersla	   á	   það	   meginhlutverk	  
grunnskólans	  að	  stuðla	  að	  alhliða	  þroska	  allra	  nemenda.	  Í	  þessu	  felst	  krafan	  
um	  að	  nám	  sé	  á	  forsendum	  hvers	  og	  eins	  nemanda	  og	  fari	  fram	  í	  hvetjandi	  
námsumhverfi	  þar	  sem	  hann	  finnur	  til	  öryggis	  og	  fær	  notið	  hæfileika	  sinna.	  

Nám	   í	   grunnskóla	   tekur	  mið	   af	   þroska,	   persónugerð,	   hæfileikum,	   getu	  
og	  áhugasviði	  hvers	  og	  eins.	  Við	  allt	  skipulag	  skólastarfs	  og	  kennslu	  ber	  að	  
leggja	   þessi	   atriði	   til	   grundvallar.	   Það	   gerir	   kröfur	   um	  að	   kennari	   leggi	   sig	  
fram	  um	  að	  kynnast	  hverjum	  þeim	  nemanda	  sem	  hann	  kennir,	  meti	  stöðu	  
hans	   í	  námi	  og	  hafi	  bæði	  nemanda	  og	  foreldra	  hans	  með	   í	  ráðum	  um	  þau	  
markmið	  sem	  stefnt	  skal	  að	  hverju	  sinni.	  Leggja	  skal	  áherslu	  á	  að	  foreldrar	  

fylgist	   með	   námsframvindu	   barna	   sinna	   (Mennta	   og	  
menningarmálaráðuneytið,	  2011,	  bls.	  42).	  

Eins	  og	  fram	  kemur	  hér	  að	  ofan	  leggur	  gildandi	  námskrá	  fyrir	  grunnskóla	  mikla	  
áherslu	   á	   að	   námið	   sé	   á	   forsendum	   hvers	   og	   eins.	   Margir	   hafa	   fjallað	   um	  
nemendamiðað	  nám	  og	  langar	  mig	  hér	  að	  vitna	  í	  Hafþór	  Guðjónsson:	  

Skólastarf	  snýst,	  jú,	  fyrst	  og	  fremst	  um	  þetta:	  að	  hjálpa	  nemendum	  að	  læra.	  
Því	   betur	   sem	   við	   áttum	   okkur	   á	   því	   hvernig	   fólk	   lærir	   þeim	   mun	   betur	  
ættum	   við	   að	   vera	   í	   stakk	   búin	   að	   hjálpa	   þeim	   að	   læra.	   Og	   skólafólk	   er	  
óðum	  að	  átta	  sig	  á	  þessu.	  Það	  skynjar	  að	  nemendur	  læra	  með	  ólíkum	  hætti	  
og	  að	  kennsla	   snýst	  ekki	  bara	  um	  það	  að	  miðla	  þekkingu	  heldur	  að	  skapa	  
gott	  námsumhverfi	  þar	  sem	  nemendum	  líður	  vel	  og	  þar	  sem	  þeir	  læra	  vel	  –	  
á	  ólíka	  vegu	  (Hafþór	  Guðjónsson,	  2011,	  bls.2).	  

Ég	  er	  hjartanlega	  sammála	  þessum	  orðum	  Hafþórs	  og	  ef	  ég	  sný	  þeim	  upp	  á	  nám	  
í	   tónlistarskóla	   eins	   og	   ég	   þekki	   það,	   þá	   tel	   ég	   að	   tónlistarskólakennarar	   geri	  
ekki	  nógu	  mikið	  af	  því	  að	   taka	  mið	  af	  þeim	  þáttum	  er	  hann	  nefnir.	  Kennarinn	  
ákveður	  öll	  viðfangsefnin	  og	  býður	  í	  flestum	  tilfellum	  upp	  á	  sömu	  viðfangsefnin	  
fyrir	   alla	   nemendur	   auk	   þess	   að	   leggja	   aðaláhersluna	   á	   nótnalestur	   og	  
fingraæfingar	  í	  stað	  þess	  að	  finna	  verkefni	  sem	  virkilega	  höfða	  til	  hvers	  og	  eins.	  
Ég	  tek	  það	  samt	  fram	  að	  margir	  tónlistarskólakennarar	  leyfa	  nemendum	  sínum	  
að	  velja	  lög	  og	  jafnvel	  búa	  til	  lög	  sjálfir	  en	  hins	  vegar	  hef	  ég	  ekki	  orðið	  var	  við	  að	  
það	  væri	  yfirlýst	   stefna	   tónlistarskólanna	  að	  vinna	  þannig	  heldur	  er	   frekar	  um	  
einstaklingsframtak	  ákveðinna	  kennara	  að	  ræða.	  

3 Rannsóknaraðferð	  

3.1 Markmið	  

Markmið	  þessa	  verkefnis	  er	  að	  fjalla	  um	  náms-‐	  og	  starfsaðferðir	  í	  tónlistarvalinu	  
og	  komast	  að	  því	  hvernig	  þær	  virka	  frá	  sjónarhóli	  nemenda.	  Einnig	  er	  takmarkið	  
að	   komast	   að	   því,	   hvort	   nemendur	   eru	   ánægðir	   eða	   óánægðir	   með	  
tónlistarvalið	   og	   á	   hverju	   sú	   afstaða	   byggir.	   Enn	   fremur	   mun	   ég	   fást	   við	   að	  
greina	  hver	  sé	  munurinn	  á	  tónlistarvalinu	  og	  hefðbundnu	  námi	  í	  tónlistarskóla.	  
Ég	  mun	  reyna	  að	  komast	  að	  því	  hvort	  sérstakur	  munur	  sé	  á	  viðhorfi	  drengja	  og	  
stúlkna	  og	  í	  hverju	  hann	  felst	  ef	  svo	  er.	  Leitast	  verður	  við	  að	  greina	  styrkleika	  og	  
veikleika	   kennslunnar	   og	   í	   hverju	   óskir	   og	   væntingar	   nemenda	   liggja.	  
Meginmarkmiðið	  er	  síðan	  að	  nota	  gögnin	  til	  þess	  að	  styrkja	  tónlistarvalið	  þannig	  
að	  kennarar	  verði	  kennslufræðilega	  meðvitaðri	  en	  áður	  og	  við	  getum	  nýtt	  okkur	  
vitneskjuna	  til	  þess	  að	  bjóða	  upp	  á	  áhugavert	  og	  skemmtilegt	  tónlistarnám	  sem	  
tekur	  mið	  af	  þörfum	  sem	  flestra	  einstaklinga	  óháð	  kyni	  þeirra.	  

3.2 Þátttakendur	   	  

Rannsóknin	  afmarkast	  við	  tvo	  17	  ára	  nemendur	  (dreng	  og	  stúlku)	  sem	  nú	  eru	  á	  
öðru	   ári	   í	   framhaldsskóla.	   Ég	   byrjaði	   á	   að	   hafa	   samband	   við	   þau	   og	   síðan	  
foreldra	  þeirra	  til	  að	  fá	  samþykki	  fyrir	  þátttöku	  þeirra	  í	  rannsókn	  minni.	  Þau	  eru	  
bæði	   framúrskarandi	   nemendur,	   bæði	   í	   almennu	   námi	   og	   tónlistarnámi.	   Þau	  
hafa	  bæði	  stundað	  nám	  við	  Tónlistarskólann	  á	  Akranesi,	  hann	  á	  gítar	  en	  hún	  á	  
fiðlu.	  Eftir	  grunnskólanámið	  hafa	  þau	  bæði	  verið	  mjög	  virk	  í	  tónlistariðkun	  bæði	  
á	   sviði	   tónlistarskólans	   og	   innan	   veggja	   Fjölbrautaskólans	   á	   Vesturlandi.	   Þess	  
ber	   einnig	   að	   geta	   að	   þau	   tóku	   bæði	   virkan	   þátt	   í	   tónlistarverkefninu	  
Ungir/gamlir	  auk	  þess	  sem	  þau	  voru	  valin	  sem	  úrvalsnemendur	  í	  tónlistarvali,	  til	  
þess	  að	   ferðast	   til	   Stokkhólms	   í	   Svíþjóð	   til	   að	   taka	  þátt	   í	   tónleikaverkefni	   sem	  
svipar	  til	  Ungir/gamlir,	  með	  sænskum	  jafnöldrum	  sínum.	  

Báðir	   þessir	   nemendur	   völdu	   tónlistarvalið	   fram	   yfir	   aðrar	   valgreinar	   sem	  
voru	  í	  boði	  en	  þeir	  höfðu	  jafnframt	  verið	  í	  hefðbundnu	  námi	  í	  tónlistarskólanum	  
áður	   en	   tónlistarvalið	   kom	   til	   og	   stunda	   það	   enn	   að	   loknu	   grunnskólanámi.	  
Umræddir	  nemendur	  ættu	  því	  að	  hafa	  nokkuð	  góða	  yfirsýn	  yfir	  hið	  óformlega	  
nám	   sem	   boðið	   var	   upp	   á	   í	   tónlistarvalinu	   auk	   þess	   sem	   þeir	   þekkja	   innviði	  
tónlistarskólans	  eftir	  margra	  ára	  nám	  á	  því	  sviði.	  

3.3 Aðferðir	  

Aðferðafræðin	  sem	  ég	  styðst	  við	  er	  eigindleg	  þar	  sem	  ég	  tók	  hálfopin	  viðtöl	  við	  
tvo	  einstaklinga	  úr	  hópi	  nemenda	  til	  að	  varpa	  ljósi	  á	  skoðanir	  þeirra	  og	  upplifun.	  
Þegar	   notuð	   eru	   viðtöl	   er	   unnt	   að	   safna	   lýsandi	   gögnum	   með	   orðum	  
viðmælanda.	   	   Þannig	   er	   unnt	   að	   fá	   skilning	   og	   öðlast	   innsýn	   í	   það	   hvernig	  
viðmælandinn	   túlkar	   reynslu	   sína	   og	   upplifun.	   	   Viðmælendurnir	   eru	   virkir	  
þátttakendur	  og	  góð	  tengsl	  við	  þá	  eru	  mikilvæg	  við	  gagnasöfnunina	  (Bogdan,	  og	  
Biklen,	   2003).	   Í	   viðtölunum	   studdist	   ég	   við	   viðtalsramma	   sem	   	   innihélt	   opnar	  
spurningar	  til	  að	  styðja	  við	  samræðurnar.	  Þess	  var	  gætt	  að	  hafa	  viðtalsrammann	  
ekki	  of	  þröngan	  þannig	  að	  hann	  þrengdi	  ekki	  að	  eða	  stýrði	  að	  fullu	  því	  sem	  rætt	  
var	   um.	   Mikilvægt	   er	   að	   viðmælendur	   hafi	   tækifæri	   til	   að	   tjá	   sig	   frjálst	   um	  
rannsóknarefnið.	  Skapa	  þarf	  traust	   í	  samtölunum	  og	  tryggja	  með	  öllum	  ráðum	  
að	   persónulegar	   upplýsingar	   verði	   ekki	   misnotaðar	   á	   nokkurn	   hátt	   (Kvale	   og	  
Brinkmann,	   2009).	   Ég	   tók	   viðtölin	   í	   gömlu	   skólunum	   þeirra,	   í	  
tónmenntarstofunum	   sem	   þau	   þekkja	   vel	   bæði	   í	   gegnum	   tónlistarvalið	   og	  
frjálsar	  æfingar	  sem	  þau	  stunduðu	  með	  hljómsveitum	  sínum	  á	  meðan	  þau	  voru	  
enn	  í	  grunnskóla.	  Markmiðið	  með	  viðtölunum	  var	  að	  kanna	  upplifun	  nemenda	  
af	  tónlistarvalinu,	  hvað	  það	  er	  sem	  höfðaði	  til	  þeirra	  og	  heyra	  hugmyndir	  þeirra	  
um	  hvað	  mætti	  betur	  fara	  auk	  þess	  sem	  þeir	  voru	  beðnir	  um	  að	  bera	  það	  saman	  
við	  nám	  þeirra	  í	  tónlistarskólanum.	  

3.4 Úrvinnsla	  gagna	  

Úrvinnsla	   viðtala	   var	   hefðbundin	   og	   unnin	   samkvæmt	   eigindlegum	  
rannsóknaraðferðum.	  Viðtölin	  voru	   tekin	  upp	  og	  eftir	   að	  þeim	   lauk	   fór	  ég	  yfir	  
þau	   með	   þátttakendum	   til	   að	   átta	   mig	   á	   hvort	   við	   hefðum	   sameiginlegan	  
skilning	  á	  svörum	  þeirra.	  Að	  því	   loknu	  voru	  viðtölin	  afrituð	  orðrétt.	  Það	  skiptir	  
miklu	  máli	  að	  greina	  viðtal	   strax	  að	  því	   loknu,	  því	  þá	  geta	  einnig	  vaknað	  nýjar	  
spurningar	  hjá	  rannsakanda	  áður	  en	  næsta	  viðtal	  er	  tekið	  og	  þá	  koma	  ef	  til	  vill	  
fleiri	   sjónarhorn	   (Helga	   Jónsdóttir,	   2003;	   Kvale	   og	   Brinkmann,	   2009).	   Ég	   las	  
viðtölin	   ítrekað	   yfir	   í	   lokin	   og	   leitaði	   að	   rauðum	   þræði	   í	   svörum	   nemenda	   og	  
athugaði	   hvort	   þar	   væri	   til	   staðar	   eitthvað	   sem	   gæti	   veitt	   upplýsingar	   sem	  
tengjast	   upplifun	   og	   reynslu	   nemenda	   af	   tónlistarvalinu	   og	   hugsanlegum	  
umbótum	  á	  því.	  	  

Úrvinnslan	   fór	   fram	   með	   þeim	   hætti	   að	   fyrst	   voru	   viðtölin	   skrifuð	   upp	  
orðrétt	   og	   síðan	   borin	   undir	   þátttakendur	   í	   því	   skyni	   að	   athuga	   hvort	  

upplýsingarnar	  sem	  þar	  komu	  fram	  væru	  réttar	  og	  innihéldu	  örugglega	  skoðanir	  
þeirra.	  Þátttakendur	  voru	  einnig	  spurðir	  hvort	  þeir	  vildu	  bæta	  einhverju	  við	  sem	  
þeim	  hefði	  komið	  í	  hug	  eftir	  að	  viðtölum	  lauk.	  	  
	   Greiningin	  felst	  í	  því	  að	  draga	  saman	  gögnin	  (data	  reduction)	  og	  flokka	  þau	  

í	  hugmyndir	  og	  þemu.	  Áður	  en	  rannsakandi	  flokkar	  gögnin	  eftir	  þemum	  er	  
gagnlegt	  að	  skoða	  þau	  af	  nokkurri	  nákvæmni	  út	  frá	  orðanotkun,	  samhengi	  
(context),	   innra	   samræmi	   (internal	   consistency),	   algengi	   atriða,	   styrkleika	  
samræðna	  og	  nákvæmni	  í	  svörum	  (specificitiy)	  (Sóley	  S.	  Bender,	  2003,	  bls.	  
93).	  

Að	   þessu	   loknu	   beið	   ég	   í	   tvær	   vikur	   áður	   en	   ég	   hóf	   vinnuna	   við	   að	   greina	  
viðtölin.	   Ég	   reyndi	   að	   taka	   mið	   af	   tilvitnuninni	   hér	   að	   ofan,	   það	   er	   að	   meta	  
samtölin	   út	   frá	   orðanotkun,	   samhengi,	   samræmi,	   algengi	   atriða,	   styrkleika	  
samræðna	  og	  nákvæmni	  í	  svörum.	  Þar	  kom	  í	  ljós	  að	  báðum	  þátttakendum	  varð	  
tíðrætt	   um	   sömu	   hlutina	   þó	   svo	   þeir	   væru	   ekki	   alltaf	   sammála	   um	  mikilvægi	  
þeirra.	   Út	   frá	   þessum	   hlutum	   greindi	   ég	   viðtölin	   í	   þemu	   og	   undirþemu.	   Í	  
úrvinnslunni	  valdi	  ég	  þá	   leið	  að	  birta	  hluta	  af	  viðtölunum	  eða	  þann	  hluta	  sem	  
tengdist	  áðurnefndum	  þemum	  beint	  en	  sleppti	  þeim	  hlutum	  þar	  sem	  samtölin	  
sveigðu	  af	  leið	  og	  fóru	  út	  í	  persónulega	  hluti.	  

3.5 Rannsóknarspurningar	  	  

Markmið	  þessarar	  rannsóknar	  er	  að	  þróa	  valbraut	  í	  tónlist	  fyrir	  unglingastig	  og	  
gera	  nám	  á	  henni	  enn	  markvissara	  og	  tryggja	  að	  það	  verði	  einstaklingsmiðað.	  Af	  
því	   tilefni	  mun	  rannsókn	  mín	  beinast	  að	  nokkrum	  þáttum	  sem	  hafa	  vakið	  upp	  
spurningar	  þessi	  þrjú	  ár	  sem	  valbrautin	  hefur	  verið	  við	   lýði.	  Ég	  mun	   leitast	  við	  
að	  svara	  eftirfarandi	  spurningum:	  

	  

Hentar	   nám	   í	   tónlistarvali	   betur	   fyrir	   nemendur	   á	   unglingastigi	   heldur	   en	  
hefðbundið	  nám	  í	  tónlistarskóla?	  

	  

Hvernig	  má	  bæta	  nám	  í	  tónlistarvali	  og	  tryggja	  að	  það	  sé	  einstaklingsmiðað?	  

4 Viðtöl	  við	  þátttakendur	  

4.1 Framkvæmd	  viðtala	  

Viðtölin	   fóru	   fram	   í	   nóvember	   2014.	  Meðan	   á	   viðtölunum	   stóð	   reyndi	   ég	   að	  
skapa	  þannig	  aðstæður	  að	  nemendum	  þætti	  ekki	  óþægilegt	  að	  tjá	  sig	  bæði	  um	  
kosti	  og	  galla	  tónlistarvalsins,	  sem	  og	  tónlistarskólans.	  Ég	  hvatti	  þau	  til	  að	  vera	  
óhrædd	  við	  að	  tala	  um	  það	  sem	  þeim	  lægi	  á	  hjarta	  hvort	  sem	  það	  væri	  neikvætt	  
eða	  jákvætt.	  Áður	  en	  að	  sjálfum	  viðtölunum	  kom	  setti	  ég	  þau	  vel	  inn	  í	  hvað	  við	  
myndum	  tala	  um	  og	  hvatti	  þau	  jafnframt	  til	  að	  tjá	  sig	  um	  fleira	  en	  það	  sem	  fram	  
kom	  í	  spurningum	  mínum	  ef	  þeim	  fyndist	  það	  skipta	  máli.	  

4.2 Hvernig	  svöruðu	  þau?	  

Hvað	  varst	  þú	  margar	  annir	  í	  tónlistarvali?	  

Hann:	   „Ég	  var	  í	  níunda	  bekk	  þegar	  fyrst	  var	  boðið	  upp	  á	  tónlistarval	  og	  ég	  valdi	  
tónlistarval	  í	  þrjár	  annir	  af	  fjórum	  mögulegum	  eða	  þangað	  til	  ég	  útskrifaðist	  úr	  
tíunda	  bekk.“	  

Hún:	   „Mig	  minnir	   að	   ég	   hafi	   verið	   í	   níunda	   bekk	   þegar	   fyrst	   var	   boðið	   upp	   á	  
þetta	   og	   ég	   valdi	   alltaf	   tónlistarval	   eftir	   það	   sem	   þýðir	   að	   ég	   hef	   verið	   fjórar	  
annir	  í	  tónlistarvali.“	  

Hvers	  vegna	  valdir	  þú	  tónlistarvalið	  á	  sínum	  tíma?	  	  

Hann:	   „Bara,	   ég	   hafði	   mikinn	   áhuga	   á	   tónlist,	   vildi	   bæta	   við	   mig	   og	   læra	  
eitthvað	  nýtt.“	  

Hún:	   	   „Vegna	   þess	   að	   loksins	   kom	   eitthvað	   sem	   hentaði	  mér	   rosalega	  mikið.	  
Það	  var	  bara	   í	  boði	  eitthvað	  eins	  og	  förðun,	  bakstur,	  mjög	  fínt	  en	  tónlistin	  var	  
eitthvað	   sem	   hentaði	   mér.	   Þetta	   var	   eitthvað	   alveg	   nýtt	   og	   gaman	   að	   fá	   að	  
vinna	  með	   jafnöldrum	  sínum	  og	  vinum	  í	  einhverju	  sem	  ég	  taldi	  mig	  vera	  mjög	  
góða	  í.	  Það	  eru	  eiginlega	  engir	  vinir	  eða	  jafnaldrar	  með	  mér	  í	  tónlistarskólanum	  
og	   mér	   fannst	   gaman	   að	   geta	   sýnt	   þeim	   hvað	   ég	   kunni	   og	   hafði	   lært	   í	  
tónlistarskólanum.“	  

Valdir	  þú	  þér	  alltaf	  sama	  hljóðfærið?	  Hvers	  vegna?	  

Hann:	   „Fyrst	  valdi	  ég	  mér	  gítar	  sem	  ég	  hafði	  áður	  lært	  á	  í	  tónlistarskólanum	  en	  
eftir	  það	  valdi	  ég	  mér	  trommur.	  Ástæða	  þess	  var	  sú	  að	  við	  vorum	  þrír	  saman	  í	  
tíma	   og	   einn	   okkar	   kunni	  miklu	  minna	   en	   við	   hinir	   og	   þess	   vegna	   vorum	   við	  
alltaf	  að	  bíða	  eftir	  honum	  og	  mér	  fannst	  ég	  ekki	  læra	  nógu	  mikið	  nýtt	  á	  þessu.“	  

Hún:	   „Ég	  valdi	  aldrei	  það	  sama.	  Fyrst	  valdi	  ég	  bassa,	   síðan	   trommur,	  eftir	  það	  
píanó	  og	  síðast	  gítar.	  Þetta	  var	  vegna	  þess	  að	  þetta	  var	  allt	  eitthvað	  nýtt	   fyrir	  
mér	   og	   ég	   vildi	   prófa	   eitthvað	   annað	   en	   það	   sem	   ég	   hafði	   lært	   í	  
tónlistarskólanum.	  Svo	  eru	   líka	   flest	  þessi	  hljóðfæri	   til	  heima	  hjá	  mér,	   kannski	  
ekki	  trommusett	  reyndar,	  en	  alls	  konar	  trommur.	  Svo	  langaði	  mig	  líka	  til	  þess	  að	  
kynnast	  þessum	  hljóðfærum	  sem	  eru	  meira	  í	  popptónlist	  sem	  mig	  langaði	  meira	  
að	   fara	   út	   í	   heldur	   en	   klassísku	   tónlistina	   sem	  ég	   hafði	   verið	   að	   læra	   á	   fiðlu	   í	  
tónlistarskólanum.	  Mér	  fannst	  þetta	  frábært	  að	  geta	  prófað	  hvert	  hljóðfærið	  á	  
fætur	   öðru	   og	   ég	   lærði	   alveg	   helling.	   Það	   eru	   auðvitað	   ekki	   allir	   þannig	   því	  
tónlistarnám	   fer	   auðvitað	  að	  mestu	   leyti	   fram	  heima	  þegar	  maður	  æfir	   sig	  og	  
vinnur	  úr	  því	  sem	  kennarinn	  sagði,	  en	  ég	  er	  bara	  þannig	  að	  ég	  sökkvi	  mér	  í	  það	  
sem	  ég	  er	  að	  gera	  hverju	  sinni.	  Mér	  fannst	  líka	  svo	  gott	  að	  geta	  valið	  lögin	  sjálf	  
og	  fengið	  kennarann	  til	  að	  sýna	  mér	  það	  sem	  ég	  vildi	  læra.“	  

Hvernig	  upplifðir	  þú	  að	  vera	  í	  kennslustundum	  í	  litlum	  hópum	  ?	  

Hann:	   „Mér	  fannst	  það	  alveg	  fínt	  en	  eins	  og	  ég	  sagði	  áðan	  þá	  er	  það	  ekki	  gott	  
að	   vera	  með	  nemanda	   í	   tíma	   sem	  kann	  miklu	  minna	  en	  maður	   sjálfur	  og	  það	  
hefði	  verið	  betra	  ef	  við	  hefðum	  allir	   verið	  á	   svipuðum	  stað.	  Þá	  hefðu	   tímarnir	  
nýst	  betur	  fyrir	  mann.“	  

Hún:	   „Mér	   fannst	   það	   rosalega	   gaman	   að	   vera	  með	  öðrum	   sem	  er	   ekki	   nógu	  
mikið	  gert	  af	  í	  tónlistarskólanum.	  Mér	  fannst	  líka	  gott	  að	  finna	  það	  að	  ég	  hafði	  
forskot	   á	   hina	   nemendurna	   og	   það	   hvatti	   mig	   til	   þess	   að	   æfa	   mig	   á	   þessi	  
hljóðfæri	  sem	  ég	  var	  nýbyrjuð	  að	   læra	  á.	  Það	  gaf	  mér	   líka	   tækifæri	   til	  þess	  að	  
hjálpa	  hinum	  sem	  mér	   fannst	  mjög	  skemmtilegt.	  Mér	   fannst	  það	   líka	  ótrúlega	  
skemmtilegt	   uppbrot	   á	   deginum	   í	   grunnskólanum	   að	   geta	   verið	   að	   fást	   við	  
tónlist	  sem	  er	  mitt	  aðal	  áhugamál.“	  

Hvað	  fannst	  þér	  um	  að	  vera	  í	  samspili	  (hljómsveitum)?	  

Hann:	   „Það	   var	  mjög	  gaman	  að	   vera	   í	   hljómsveitasamspili	   en	  það	  gekk	   samt	  
ekki	   alltaf	   nógu	   vel	   því	   í	   einni	   hljómsveitinni	   sem	  ég	   var	   í	   voru	  ekki	   nógu	  góð	  
samskipti	  á	  milli	  okkar	  sem	  vorum	  saman	  og	  það	  einhvern	  veginn	  spillti	  fyrir	  og	  
okkur	  gekk	  illa	  að	  ná	  lögunum.	  Sumir	  æfðu	  sig	  ekki	  nógu	  vel	  á	  milli	  æfinga	  og	  því	  
gekk	  þetta	  allt	  of	  hægt.“	  

Hún:	   „Mér	   fannst	   það	   rosalega	   gaman	   því	   lítið	   hefur	   verið	   gert	   af	   því	   í	  
tónlistarskólanum.	   Það	   er	   reyndar	   að	   aukast	   og	   ég	   hef	   t.d.	   verið	   í	   mjög	  
skemmtilegu	  samspili	  þar	  í	  vetur	  sem	  ég	  hef	  lært	  mikið	  af.	  Svo	  er	  líka	  dálítið	  kúl	  
að	  vera	  í	  hljómsveit	  þegar	  maður	  kemst	  á	  ákveðinn	  aldur	  og	  ég	  hlakkaði	  mikið	  

til	   hljómsveitaæfinganna	   en	   ég	   þurfti	   samt	   að	   sýna	   mikla	   þolinmæði	   því	  
auðvitað	  voru	  ekki	  allir	  á	  sama	  stað	  og	   töluðu	  ekki	   sama	  tungumálið.	  Ég	  hafði	  
mjög	  gott	  af	  þessu	  og	  ég	  lærði	  svo	  sannarlega	  að	  sýna	  þolinmæði	  því	  til	  þess	  að	  
ná	  árangri	  þurfa	  allir	  að	  vinna	  saman.“	  

Hvað	  fannst	  þér	  um	  að	  þurfa	  að	  koma	  fram	  á	  tónleikum?	  

Hann:	   „Mér	   fannst	  það	  ekkert	  mál	  enda	  var	  ég	  kannski	   svolítið	  vanari	  því	  en	  
hinir	  sem	  voru	  með	  mér.	  Maður	  er	  reyndar	  alltaf	  svolítið	  kvíðinn	  þegar	  maður	  
kemur	  fram,	  sérstaklega	  á	  undan	  og	   í	  byrjun	  en	  svo	  hverfur	  það.	  Reyndar	  veit	  
ég	  um	  nokkra	   sem	  þorðu	  þessu	  varla	  og	   kannski	  hefði	  bara	   verið	   sniðugra	  að	  
leyfa	   þeim	   að	   taka	   upp	   lögin	   sín	   í	   staðinn	   fyrir	   að	   þurfa	   að	   koma	   fram.	  Mér	  
finnst	  reyndar	  miklu	  auðveldara	  að	  koma	  fram	  með	  hljómsveit	  heldur	  en	  þegar	  
ég	  er	  einn	  eða	  kannski	  með	  einum	  öðrum.“	  

Hún:	  „Mér	  fannst	  það	  þannig	  séð	  ekkert	  mál	  því	  ég	  er	  auðvitað	  mjög	  vön	  því	   í	  
öðru	   tónlistarnámi	  og	   frekar	  örugg	  með	  mig.	   Tónlistarvalið	  er	  einmitt	   frábært	  
tækifæri	  til	  að	  æfa	  sig	  í	  að	  koma	  fram	  því	  þú	  ert	  ekki	  einn,	  heldur	  í	  hljómsveit.	  
Við	  erum	  reyndar	  mjög	  heppin	  hér	   í	   grunnskólunum	  á	  Skaganum	  því	   að	   fjöldi	  
tækifæra	  er	   til	   þess	  að	  koma	   fram	  eins	  og	  Ungir/gamlir,	  Hátónsbarkakeppnin,	  
söngleikir,	  morgunstundir	  og	   í	   alls	   konar	   leikritum.	  En	  þá	  eru	  það	  yfirleitt	  þeir	  
bestu	  sem	  fá	  tækifærin.	  Í	  tónlistarvalinu	  fá	  allir	  tækifæri	  til	  að	  koma	  fram,	  sama	  
hversu	   góðir	   þeir	   eru.	   Ég	   held	   að	   allir	   hafi	  mjög	   gott	   af	   því	   að	   koma	   fram	  og	  
sigrast	  á	  kvíðanum	  og	  hræðslunni	  sem	  því	  fylgir	  og	  breyta	  stressinu	  í	  spenning.	  
Ég	  myndi	  kannski	  ekki	  pína	  neinn	  upp	  á	  svið	  en	  samt	  held	  ég	  að	  þetta	  sé	  gott“.	  

Hvað	  fannst	  þér	  um	  annað	  sem	  boðið	  var	  upp	  á	  í	  tónlistarvali	  (hljóðupptökur,	  
lagasmíðar,	   tónlistarsögu,	   rytma)?	   Myndir	   þú	   kannski	   vilja	   sjá	   öðruvísi	  
áherslur?	  

Hann:	   „Mér	  finnst	  fínt	  að	  hafa	  fjölbreytni	  en	  það	  hafa	  kannski	  ekki	  allir	  áhuga	  
á	   því	   sama.	   Kannski	   væri	   betra	   að	   leyfa	   nemendum	   að	   velja	   meira	   úr	   þessu	  
þannig	  að	  allir	  þurfi	  ekki	  að	  fara	  í	  allt.	  Ég	  veit	  til	  dæmis	  ekki	  um	  marga	  sem	  hafa	  
áhuga	  á	  tónlistarsögu.	  Ég	  myndi	  jafnvel	  vilja	  sjá	  enn	  meiri	  fjölbreytni	  eins	  og	  til	  
dæmis	   að	   bjóða	   upp	   á	   vinnu	  með	   raftónlist	   og	   lúppuforrit	   þar	   sem	  einhverjir	  
gætu	  lært	  að	  búa	  til	  “remix”	  af	  lögum	  eins	  og	  er	  vinsælt	  hjá	  unglingum	  í	  dag	  og	  
þeir	   sem	  væru	   í	   því	   gætu	  þá	   valið	   að	   sleppa	  því	   að	   vera	   í	   hljómsveit	   og	   flytja	  
upptökur	  af	  lögunum	  á	  tónleikum	  í	  staðinn	  fyrir	  að	  spila.“	  

Hún:	  	  „Mér	  fannst	  allt	  sem	  boðið	  var	  upp	  á	  mjög	  skemmtilegt	  og	  ég	  lærði	  mikið	  
af	   því.	   Mér	   finnst	   til	   dæmis	   mjög	   gaman	   af	   tónlistarsögu	   því	   mér	   finnst	  
nauðsynlegt	  að	   skilja	  hvaðan	   tónlistin	  er	   komin	  og	  af	  hverju	  hún	  hefur	  þróast	  
eins	  og	  hún	  hefur	  gert.	  Mér	  fannst	  líka	  frábært	  að	  læra	  að	  búa	  til	  lag	  og	  texta	  og	  
þurfa	  að	  gera	  það	  vegna	  þess	  að	  ég	  hafði	  aldrei	  gert	  það	  áður.	  Mér	  finnst	  fínt	  að	  
hafa	   fjölbreytni	   og	   allir	   þurfi	   að	   prófa	   allt	   því	   ég	   er	   þannig	   að	   ég	   vil	   gefa	   öllu	  
tækifæri	  og	  ef	  ég	  prófa	  eitthvað	  þá	  veit	  ég	  alla	  vega	  hvort	  það	  er	  skemmtilegt	  
eða	   ekki.	   Þetta	   fer	   líka	   mjög	   mikið	   eftir	   kennaranum	   sem	   kennir	   hvert	  
námskeið.	  Ef	  hann	  er	  áhugasamur	  og	  hvetjandi	   fær	  maður	  ósjálfrátt	  áhuga	  en	  
að	  sama	  skapi	  geta	  kennarar	  alveg	  drepið	  niður	  áhugann	  hjá	  manni.	  Ef	  maður	  
vill	  síðan	  sjálfur	  kafa	  dýpra	  í	  eitthvað	  getur	  maður	  gert	  það	  upp	  á	  eigin	  spýtur.“	  

Ef	  þú	  mættir	  einhverju	  breyta	  við	  tónlistarvalið	  hvað	  væri	  það	  þá?	  

Hann:	   „Það	  er	  kannski	  bara	  það	  sem	  ég	  sagði	  áðan	  að	  þegar	  er	  raðað	  í	  hópa	  að	  
reyna	  að	  hafa	  þá	  nemendur	   saman	  sem	  eru	   jafnlangt	  komnir	  á	  hljóðfærið.	  Ég	  
veit	   að	   það	   er	   kannski	   svolítið	   erfitt	   að	   gera	   það	   þannig	   en	   alla	   vega	   gæti	   þá	  
kennarinn	   reynt	   að	   nýta	   sér	   lengra	   komna	   nemendur	   til	   að	   hjálpa	   hinum	   í	  
hópnum	  í	  stað	  þess	  að	  láta	  þá	  sitja	  og	  bíða	  meðan	  er	  verið	  að	  kenna	  hinum.	  Svo	  
var	   ég	   líka	   að	   hugsa	   annað.	   Sumir	   nemendur	   velja	   sér	   kannski	   hljóðfæri	   sem	  
þeir	  uppgötva	   síðan	   fljótlega	  að	  þeir	  hafa	  engan	  áhuga	  á	  en	  þá	  geta	  þeir	  ekki	  
skipt	  og	  sitja	  uppi	  með	  það	  alla	  önnina	  og	  hætta	  kannski	  að	  mæta	  sem	  er	  ekki	  
gott.	   Væri	   ekki	   hægt	   að	   hafa	   svona	   opið	   tímabil	   í	   byrjun	   annar	   þar	   sem	  
nemendur	   gætu	   prófað	   ýmis	   hljóðfæri	   og	   síðan	   ákveðið	   sig?	   Ég	   held	   að	   það	  
væri	  miklu	  betra.	  Kannski	  er	  þetta	  ekki	  hægt	  út	  af	  heildarskipulaginu.“	  

Hún:	  	  „Ég	  held	  að	  ég	  myndi	  nánast	  engu	  vilja	  breyta	  enda	  var	  þetta	  allt	  svo	  nýtt	  
fyrir	  mér.	  Ég	  fór	  eiginlega	  í	  tónlistarvalið	  til	  að	  upplifa	  eitthvað	  nýtt	  og	  komast	  
meira	  inn	  í	  popptónlist	  því	  ég	  hafði	  mjög	  lítið	  kynnst	  henni	  í	  tónlistarskólanum.	  
Mér	   fannst	   frábært	   að	   þurfa	   sjálf	   að	   uppgötva	   og	   læra	   örlítið	   að	   vinna	   með	  
spuna	  sem	  ég	  hafði	  ekkert	  gert	  í	  tónlistarskólanum.	  Reyndar	  mætti	  kannski	  gera	  
meira	  af	  því	  í	  tónlistarvalinu	  að	  spinna	  en	  ég	  veit	  ekki	  alveg	  hvort	  það	  er	  hægt	  
þar	  sem	  flestir	  eru	  byrjendur	  og	  ég	  held	  að	  maður	  þurfi	  að	  hafa	  svolítinn	  grunn	  
á	  hljóðfæri	  til	  að	  geta	  spunnið.	  Mér	  finnst	  svo	  spennandi	  að	  læra	  eitthvað	  nýtt	  
sem	   ég	   get	   kannski	   notað	   seinna.	   Reyndar	   veit	   ég	   ekki	   hvort	   unglingar	   hugsi	  
almennt	  svona	  því	  til	  að	  ná	  árangri	   í	  tónlist	  þarf	  maður	  að	  hafa	  opinn	  huga	  og	  
vera	  tilbúinn	  til	  þess	  að	  leggja	  mikið	  á	  sig	  því	  tónlistarnám	  er	  mjög	  krefjandi.“	  

Nú	   hefur	   þú	   líka	   verið	   í	   hefðbundinni	   tónlistarkennslu,	   hver	   finnst	   þér	  
munurinn	  á	  henni	  og	  tónlistarvalinu?	  Hverjir	  eru	  kostirnir	  og	  gallarnir?	  

Hann:	   „Ég	  er	  kannski	  ekki	  besta	  dæmið	  til	  að	  bera	  þetta	  saman	  því	  ég	  var	  með	  
sama	   kennarann	   á	   gítar	   í	   tónlistarvali	   og	   í	   tónlistarskólanum.	   En	  munurinn	   er	  
auðvitað	   sá	   að	   í	   tónlistarskólanum	   er	   maður	   í	   einkatímum	   þar	   sem	   farið	   er	  
dýpra	  í	  hlutina	  heldur	  en	  í	  tónlistarvalinu.	  Í	  tónlistarvalinu	  eru	  hljómsveitir	  en	  ég	  
er	   svo	  heppinn	  að	  kennarinn	  minn	  er	  alltaf	  með	  samspil	  þannig	  að	  ég	   fæ	  það	  
líka	   í	   tónlistarskólanum.	   Hins	   vegar	   veit	   ég	   að	   margir	   aðrir,	   til	   dæmis	  
píanónemendur,	   eru	   sjaldnast	   í	   samspili.	   Í	   tónlistarskólanum	   tekur	   maður	  
ákveðin	  stig	  á	  hljóðfærið	  en	  ekki	  í	  tónlistarvalinu.	  Hins	  vegar	  er	  ekki	  boðið	  upp	  á	  
ýmis	  námskeið	   í	   tónlistarskólanum	  eins	  og	  hljóðupptökur	  og	  eitthvað	  svoleiðis	  
og	   svo	   er	   auðvitað	   best	   við	   tónlistarvalið	   að	   það	   kostar	   ekki	   neitt.	   Ég	   myndi	  
segja	   að	   tónlistarvalið	   sé	   fínt	   fyrir	   þá	   sem	   eru	   að	   byrja	   en	   tónlistarskólinn	   sé	  
fyrir	  þá	  sem	  vilja	  ná	  lengra	  á	  sín	  hljóðfæri.“	  

Hún:	   „Stærsti	   munurinn	   er	   auðvitað	   tónlistin	   sem	   er	   verið	   að	   fást	   við.	   Í	  
tónlistarskólanum	   hef	   ég	   nánast	   eingöngu	   verið	   að	   læra	   nótur	   og	   fást	   við	  
klassíska	  tónlist	  og	  þar	  er	  ég	  oftast	  ein	  að	  spila	  og	  það	  fer	  mikið	  eftir	  hjá	  hvaða	  
kennara	   maður	   lendir	   hvort	   maður	   lendir	   yfir	   höfuð	   í	   einhverju	   samspili.	   Ég	  
myndi	   segja	   að	   tónlistarskólinn	   henti	   ekki	   hverjum	   sem	   er.	   Ég	   tel	   að	  
tónlistarvalið	   henti	  miklu	   víðari	   hópi.	   Það	   er	   fínt	   fyrir	   þennan	   týpíska	   ungling.	  
Tónlistarvalið	  er	  mjög	  skemmtilegt	  og	  ekki	  verið	  að	  setja	  allt	  of	  mikla	  pressu	  á	  
okkur,	   heldur	   er	   það	   meira	   til	   að	   prófa	   eitthvað,	   læra	   eitthvað	   nýtt	   og	   svo	  
náttúrulega	   geta	   nemendur	   sem	   ekki	   hafa	   haft	   tækifæri	   til	   að	   fara	   í	  
tónlistarnám,	   prófað	   að	   læra	   á	   hljóðfæri	   eða	   að	   syngja.	   Eins	   er	   tónlistarvalið	  
tækifæri	   fyrir	   krakka	   sem	  hafa	   verið	   í	   tónlistarnámi,	   til	   að	   prófa	   eitthvað	  nýtt	  
sem	  er	  þannig	  séð	  ekki	  beinlínis	  í	  boði	  í	  tónlistarskólanum.	  Í	  tónlistarvalinu	  fær	  
maður	  líka	  að	  ráða	  hvers	  konar	  tónlist	  maður	  fæst	  við	  og	  tengir	  kannski	  meira	  
við.	   Í	   tónlistarskólanum	  hef	  ég	  hins	  vegar	   lært	  að	  tileinka	  mér	  mikinn	  aga	  sem	  
nýtist	  mér	  líka	  í	  öðru	  námi.	  Ég	  held	  að	  margir	  krakkar	  í	  dag	  átti	  sig	  ekkert	  á	  því	  
að	  til	  þess	  að	  ná	  árangri	  þarf	  maður	  að	  leggja	  mikið	  á	  sig,	  til	  dæmis	  með	  því	  að	  
æfa	  sig	  mjög	  mikið	  á	  hljóðfæri	  líkt	  og	  þú	  þarft	  að	  reikna	  svo	  og	  svo	  mörg	  dæmi	  
til	  að	  festa	  einhverja	  aðferð	  í	  stærðfræði.“	  

Ungir/gamlir	  –	  Hvað	  fannst	  þér	  um	  þá	  reynslu?	  

Hann:	   „Mér	  finnst	  Ungir/gamlir	  frábær	  hugmynd	  vegna	  þess	  að	  þar	  fá	  krakkar	  
tækifæri	   til	   að	   koma	   fram	   á	   alvöru	   tónleikum	  með	   alvöru	   græjum,	   ljósum	   og	  
öllu	   tilheyrandi,	   í	  bland	  við	  atvinnutónlistarmenn	  og	  þekktar	  stjörnur.	  Þetta	  er	  
gott	  tækifæri	  til	  að	  koma	  fram	  og	  hvetur	  mann	  til	  að	  æfa	  sig	  mjög	  mikið	  til	  þess	  
að	   þetta	   geti	   verið	   sem	   best	   hjá	   manni.	   Svo	   lærir	   maður	   af	   þessum	   eldri	   og	  
mann	  langar	  náttúrulega	  til	  að	  geta	  verið	  eins	  góðir	  og	  þeir.“	  

Hún:	  	  „Mér	  finnst	  það	  alveg	  frábært	  tækifæri	  til	  að	  koma	  fram.	  Þarna	  fáum	  við	  
Bíóhöllina	  sem	  er	  flottur	  tónleikastaður.	  Þetta	  er	  eitthvað	  svo	  frábær	  stemning	  
að	  fá	  að	  koma	  fram	  með	  alvöru	  hljómsveit	  á	  bakvið	  sig,	  jafnvel	  með	  bakraddir,	  
brass	  og	   strengi.	  Þetta	  er	  náttúrulega	  alveg	  einstakt	   tækifæri.	  Það	  eru	   tvennir	  
tónleikar,	   fullur	   salur	   af	   fólki	  og	  maður	   lærir	   alveg	  helling	  á	  þessu.	  Mér	   finnst	  
reyndar	   sorglegt	   að	   fleiri	   unglingar	   átti	   sig	   ekki	   á	   því	   hvað	   þetta	   er	   einstakt.	  
Sumum	   finnst	   kannski	   flott	   að	   vera	   á	   sviði	   með	   einhverjum	   stórstjörnum	   en	  
skilja	  samt	  ekki	  hvað	  þetta	  er	  einstakt	  tækifæri	  til	  að	   læra	  eitthvað	  nýtt.	  Að	  fá	  
að	   koma	   fram	   á	   svona	   tónleikum	   svona	   ungur	   og	   fá	   að	   finna	   hvernig	   þetta	  
raunverulega	  er.	  Mér	  fannst	  mikil	  upphefð	  að	  vera	  valin	  til	  að	  syngja	  og	  spila	  á	  
þessum	  tónleikum	  öll	  árin	  sem	  ég	  var	  í	  unglingadeild	  en	  ég	  held	  að	  ég	  hafi	  þar	  
verið	  að	  njóta	  góðs	  af	  því	  að	  hafa	  líka	  verið	  í	  námi	  í	  tónlistarskólanum	  öll	  þessi	  
ár	   því	   ég	   hafði	   forskot	   á	   aðra	   krakka,	   kunni	   til	   dæmis	   nótur	   og	   gat	   spilað	   í	  
strengjasveit	  í	  sumum	  lögum,	  sungið	  og	  spilað	  líka	  á	  þau	  hljóðfæri	  sem	  ég	  hafði	  
valið	   í	   tónlistarvalinu	   og	   fékk	   þess	   vegna	   að	   taka	   þátt	   í	   miklu	   fleiri	   lögum	   á	  
tónleikunum	   heldur	   en	   flestir	   aðrir.	   Ég	   held	   sem	   sagt	   að	   Ungir/gamlir	   henti	  
jafnvel	  betur	  þeim	  sem	  hafa	  líka	  verið	  í	  tónlistarskóla	  því	  að	  við	  höfum	  ákveðið	  
forskot	  og	  skiljum	  betur	  hvað	  þetta	  er	  stórt	  tækifæri.“	  

Hvað	  fannst	  þér	  um	  að	  fá	  að	  taka	  þátt	  í	  tónleikaferð	  til	  Svíþjóðar?	  

Hann:	   „Það	  var	  alveg	  æðislegt.	  Ég	  var	  mjög	  hissa	  þegar	  ég	  var	  valinn	  og	  trúði	  
því	  varla.	  Ég	  hafði	  öfundað	  mjög	  þá	  sem	  höfðu	   farið	  árin	  á	  undan	  en	  ég	  bjóst	  
aldrei	  við	  því	  að	  fá	  að	  fara	  sjálfur.	  Það	  var	  rosalega	  gaman	  að	  fara	  til	  útlanda	  því	  
ég	  hef	  ekki	  mikið	  gert	  af	  því	  og	  ég	  kynntist	  bæði	   íslensku	  krökkunum	  mjög	  vel	  
og	   við	   náðum	   vel	   saman	   og	   svo	   kynntist	   ég	   líka	   sænskum	   krökkum	   sem	   voru	  
með	  sama	  áhugamál	  og	  ég.	  Það	  var	  þarna	  einn	  strákur	  sem	  var	  kominn	  þúsund	  
sinnum	  lengra	  á	  gítar	  en	  ég	  og	  það	  hvatti	  mig	  til	  að	  æfa	  mig	  ennþá	  meira.“	  	  

Hún:	  	  „Vá,	  það	  var	  bara	  frábært.	  Mér	  fannst	  þetta	  þvílíkur	  heiður	  og	  mér	  fannst	  
ég	   enn	   einu	   sinni	   vera	   að	   uppskera	   fyrir	   það	   að	   hafa	   lagt	   mikið	   á	   mig.	   Mér	  
fannst	   rosalega	  gaman	  að	  hitta	   sænska	   jafnaldra	  og	  uppgötva	  það	  að	  ég	  væri	  
ekki	  síðri	  en	  þau	  og	  hefði	   jafnvel	  forskot	  á	  ýmsum	  sviðum	  þannig	  að	  þetta	  var	  
mikil	   hvatning	   fyrir	  mig.	  Allt	   sem	  þið	  eruð	  að	  bjóða	  upp	  á	   í	   skólanum	  eins	  og	  
Svíþjóðarferðin,	  Ungir/gamlir	  og	  fleira	  er	  þvílík	  hvatning	  til	  að	  gera	  ennþá	  betur	  
og	  komast	  lengra.“	  

Ætlar	  þú	  að	  leggja	  tónlist	  fyrir	  þig	  í	  framtíðinni?	  

Hann:	   „Já	   auðvitað.	   Tónlistin	   bjargaði	   lífi	   mínu	   því	   þegar	   ég	   byrjaði	   fyrst	   að	  
læra	  var	  ég	  ekki	  á	  góðum	  stað	  í	  lífinu	  því	  ég	  var	  tekinn	  af	  heimili	  mínu	  og	  settur	  í	  
fóstur.	  Ég	  hef	  alltaf	  getað	  leitað	  í	  tónlistina	  þegar	  mér	  líður	  illa.“	  

Hún:	  	  „Ég	  er	  ekki	  búin	  að	  ákveða	  það	  því	  að	  það	  er	  svo	  margt	  sem	  kallar	  á	  mig.	  
Mér	  gengur	  mjög	  vel	  í	  öðru	  námi	  og	  ég	  veit	  að	  mig	  langar	  að	  mennta	  mig	  mjög	  
mikið	  og	  ég	  þakka	  það	  tónlistarnáminu	  sem	  kenndi	  mér	  aga	  og	  að	  leggja	  mikið	  á	  
mig.	  Hvort	  það	  verður	   í	   tónlist	  eða	  einhverju	  öðru	  veit	  ég	  hreinlega	  ekki	  núna	  
en	  ég	  veit	  samt	  að	  tónlistin	  verður	  alltaf	  stór	  hluti	  af	  lífi	  mínu.“	  

4.3 Greining	  á	  viðtölunum	  

4.3.1 Hvað	  var	  líkt/ólíkt	  í	  svörum	  þeirra?	  

Þegar	   rýnt	   er	   í	   viðtölin	   kemur	   í	   ljós	   að	   skoðanir	   þeirra	   fara	   oft	   saman	   en	   um	  
marga	   hluti	   eru	   þau	   ósammála.	   Þau	   völdu	   bæði	   tónlistarvalið	   vegna	   mikils	  
áhuga	  á	  tónlist,	   til	  að	  bæta	  við	  sig	  og	   læra	  eitthvað	  nýtt.	  Hún	  valdi	  það	  einnig	  
vegna	  þess	  að	  hún	  vildi	  kynna	  sér	  heim	  dægurtónlistar	  betur.	  Þau	  áttu	  það	  bæði	  
sameiginlegt	  að	  prófa	   fleiri	  en	  eitt	  hljóðfæri	  en	  af	  mismunandi	  ástæðum.	  Hún	  
gerði	   það	   til	   að	   ögra	   sjálfri	   sér	   og	   auka	   fjölbreytnina	   en	   hann	   vegna	   þess	   að	  
hann	  taldi	  sig	  ekki	   fá	  nógu	  mikið	  út	  úr	  hópkennslu	  þar	  sem	  hinir	  kunnu	  minna	  
en	  hann.	  

Skoðanir	   þeirra	   voru	   mjög	   ólíkar	   hvað	   varðaði	   hópkennsluna	   sjálfa.	   Bæði	  
höfðu	   þau	   augljóslega	   forskot	   á	   aðra	   nemendur	   vegna	   fyrra	   tónlistarnáms	   í	  
tónlistarskólanum.	  Hún	  leit	  á	  það	  sem	  tækifæri	  til	  að	  læra	  eitthvað	  alveg	  nýtt	  og	  
til	   þess	   að	   þjálfa	   með	   sér	   þolinmæði	   gagnvart	   öðrum	   og	   ekki	   síður	   að	   fá	  
tækifæri	   til	   að	  hjálpa	   samnemendum	  sínum	  sem	  voru	   síðri	   en	  hún.	  Einnig	   var	  
hún	  þyrst	  í	  að	  vera	  í	  samspili	  þar	  sem	  hún	  taldi	  sig	  ekki	  hafa	  fengið	  nóg	  af	  því	  í	  
tónlistarskólanum.	   Hann	   hafði	   hins	   vegar	   ekki	   þolinmæði	   til	   að	   vera	   með	  
nemendum	  sem	  kunnu	  minna	  en	  hann	  og	  fannst	  þetta	  hálfgerð	  tímaeyðsla	  þar	  
sem	  hann	  þurfti	  gjarnan	  að	  bíða	  meðan	  kennarinn	  var	  að	  sinna	  þeim	  sem	  voru	  
getuminni	  en	  hann.	  

Þegar	   kom	   að	   samspili	   upplifðu	   þau	   það	   einnig	   á	   mismunandi	   hátt.	   Þeim	  
fannst	   að	   vísu	   báðum	   gaman	   að	   vera	   í	   samspili.	   Hann	   hafði	   ekki	   nógu	  mikla	  
þolinmæði	  gagnvart	  hinum	  sem	  æfðu	  sig	  ekki	  nóg	  og	  hefði	  viljað	  fá	  meiri	  ögrun.	  	  
Hún	  upplifði	  það	  sama,	  það	  er	  að	  þurfa	  að	  vera	  með	  krökkum	  sem	  kunnu	  minna	  
en	   hún,	   en	   leit	   á	   það	   sem	   tækifæri	   til	   að	   efla	   þolinmæði	   sína	   og	   hæfni	   í	  
samskiptum	  við	  aðra.	  

Í	   tónlistarvalinu	  hefur	   verið	   lagt	   upp	  úr	  því	   að	   allir	   nemendur	   komi	   fram	  á	  
tónleikum,	   sama	   hversu	   kunnátta	   þeirra	   er	   mikil.	   Persónulega	   fannst	   honum	  
ekkert	  mál	  að	  koma	  fram	  á	  tónleikum	  en	  hann	  taldi	  betra	  að	  leyfa	  krökkunum	  
að	   velja	   um	   það	   og	   hugsanlega	   hljóðrita	   lög	   sín	   frekar	   en	   koma	   fram	   á	  
tónleikum.	  Hún	  taldi	  það	  mikilvægt	  að	  allir	  kæmu	  fram	  á	  tónleikum	  þar	  sem	  allir	  
hefðu	  gott	  af	  því	  og	  þetta	  væri	  gott	  tækifæri	  til	  að	  sigrast	  á	  kvíða	  og	  spennu	  þar	  
sem	  það	   að	   vera	   í	   hljómsveit	   veitti	   ákveðið	   öryggi	   þar	   sem	  maður	   stæði	   ekki	  
einn	  á	  sviðinu.	  

Þegar	  þau	  voru	  spurð	  um	  hvað	  þeim	  fyndist	  um	  það	  sem	  boðið	  væri	  upp	  á	  í	  
tónlistarvali	  sáu	  þau	  það	  einnig	  með	  ólíkum	  augum.	  Hann	  vildi	  ekki	   láta	  skylda	  
sig	  til	  að	  fara	  í	  áfanga	  sem	  hann	  hafði	  ekki	  áhuga	  á,	  vildi	  sjá	  meira	  af	  vinnu	  með	  
tölvum	  og	  taldi	  betra	  að	  leyfa	  nemendum	  að	  velja	  eitthvað	  eitt	  sem	  þeir	  hefðu	  
áhuga	  á,	   í	   stað	  þess	  að	  þurfa	  að	   fara	   í	   allt	   sem	  var	   í	   boði.	  Hún	  var	  hins	   vegar	  
ánægð	  með	  framboðið	  og	  leit	  á	  það	  sem	  tækifæri	  til	  að	  prófa	  nýja	  hluti	  og	  hún	  
gæti	  þá	  dæmt	  eftir	  á	  hvort	  þeir	  hentuðu	  henni	  eða	  ekki.	  

Þau	   voru	   spurð	   hvort	   þau	   vildu	   breyta	   einhverju	   í	   tónlistarvalinu.	   Hún	   var	  
mjög	  ánægð	  með	  það	  eins	  og	  það	  var	  og	  var	  sérstaklega	  ánægð	  með	  að	  kynnast	  
spuna	  sem	  hún	  hafði	  lítið	  sem	  ekkert	  kynnst	  í	  tónlistarskólanum.	  Reyndar	  taldi	  
hún	  að	  ef	  einhverju	  mætti	  breyta	  væri	  það	  helst	  að	  læra	  meira	  um	  spuna.	  Hann	  
taldi	  hins	  vegar	  nauðsynlegt	  að	  er	  raðað	  væri	  í	  hópa	  væri	  reynt	  að	  hafa	  jafngóða	  
nemendur	   saman	   svo	   þetta	   nýttist	   betur.	   Hann	   var	   líka	  með	   þá	   hugmynd	   að	  
nemendur	   fengju	  að	  prófa	  ýmis	  hljóðfæri	   í	  byrjun	  annar	  áður	  en	  þeir	  ákvæðu	  
endanlega	   hvaða	   hljóðfæri	   þeir	   vildu	   læra	   á.	   Hann	   gerði	   sér	   hins	   vegar	   grein	  
fyrir	  að	  það	  gæti	  verið	  svolítið	  erfitt	  í	  framkvæmd.	  

Þegar	   þau	   voru	   beðin	   um	   að	   bera	   saman	   tónlistarvalið	   og	   nám	   í	  
tónlistarskólanum	  voru	  þau	  nokkuð	  sammála.	  Þau	  töldu	  að	  í	  tónlistarskólanum	  
væri	  meiri	  pressa,	  gerðar	  meiri	  kröfur	  og	  farið	  dýpra	   í	  hlutina.	  Hins	  vegar	  væri	  
kannski	   meiri	   fjölbreytni	   í	   tónlistarvalinu	   þar	   sem	   boðið	   væri	   upp	   á	   ýmis	  
námskeið.	   Þau	   voru	   líka	   sammála	   um	   að	   of	   lítið	   væri	   um	   samspil	   í	  
tónlistarskólanum	  þó	   svo	   drengurinn	   væri	   svo	   heppinn	   að	   fá	   töluvert	   samspil	  
sjálfur	   í	   gegnum	   kennarann	   sinn.	   Einnig	   voru	   þau	   bæði	  mjög	   ánægð	  með	   að	  
nám	   í	   tónlistarvali	   kostaði	   ekki	  neitt.	  Hún	   taldi	   að	   tónlistarvalið	  hentaði	   víðari	  
hópi	   og	   þá	   unglingum	   sérstaklega	   vel	   en	   hann	   var	   á	   þeirri	   skoðun	   að	  
tónlistarvalið	   væri	   fínt	   fyrir	   byrjendur	   en	   tónlistarskólinn	   væri	   fyrir	   þá	   sem	  
lengra	  eru	  komnir.	  Hún	  minntist	  síðan	  á	  það	  sem	  kost	  við	  tónlistarvalið	  að	  þar	  
fengi	  maður	  meira	  að	  ráða	  ferðinni	  og	  fást	  við	  þá	  tónlist	  sem	  hægt	  væri	  að	  velja	  
sjálfur.	  

Þau	   voru	   síðan	   mjög	   sammála	   hvað	   varðar	   hin	   ýmsu	   tækifæri	   sem	  
tónlistarvalið	  býður	  upp	  á,	  eins	  og	  að	  fá	  að	  taka	  þátt	  í	  alvörutónleikum	  og	  eiga	  
möguleika	  á	  að	  komast	  í	  úrvalshóp	  sem	  fengi	  að	  taka	  þátt	  í	  tónleikum	  í	  Svíþjóð	  
og	  töldu	  þetta	  frábæra	  hvatningu	  fyrir	  unga	  tónlistarmenn	  á	  Akranesi.	  

Þau	  voru	  enn	  fremur	  sammála	  um	  að	  tónlistin	  skipti	  þau	  miklu	  máli	  og	  hann	  
telur	  það	  víst	  að	  hann	  muni	  leggja	  hana	  fyrir	  sig	  í	  framtíðinni.	  Hún	  er	  hins	  vegar	  
með	  mörg	  járn	   í	  eldinum	  og	  langar	  til	  að	  mennta	  sig	  mikið	  og	  er	  ekki	  endilega	  

viss	  um	  að	  það	  verði	  í	  tónlist	  þó	  svo	  hún	  telji	  að	  hún	  verði	  áfram	  stór	  hluti	  af	  lífi	  
hennar.	  

4.3.2 Tengsl	  við	  fræðin	  

Margt	  af	  því	  sem	  kemur	  fram	  í	  svörum	  viðmælenda	  minna	  rímar	  ágætlega	  við	  
þær	  fræðigreinar	  sem	  vitnað	  er	  í	  fyrr	  í	  þessari	  ritgerð.	  Það	  kemur	  til	  dæmis	  skýrt	  
fram	  að	  drengurinn	  hefur	  mun	  minni	  þolinmæði	  fyrir	  hlutum	  sem	  henta	  honum	  
ekki	  og	  hann	  lítur	  meira	  á	  hlutina	  út	  frá	  sjálfum	  sér	  frekar	  en	  heildinni.	  Stúlkan	  
hugsar	   meira	   um	   heildarmyndina	   og	   vill	   samviskusamlega	   prófa	   allt	   sem	   er	   í	  
boði	  og	  er	  alltaf	  tilbúin	  að	  læra	  eitthvað	  nýtt.	  Hann	  vill	  meira	  fá	  að	  ráða	  ferðinni	  
um	  hvað	  er	  gert	  og	  fá	  að	  sökkva	  sér	  í	  hluti	  sem	  hann	  hefur	  áhuga	  á	  en	  hún	  lítur	  
á	   fjölbreytnina	   sem	   kost	   og	   vill	   gefa	   öllum	   hlutum	   tækifæri.	   Þetta	   kemur	  
ágætlega	  fram	  í	  grein	  Denis,	  D.	  og	  Jouvelot	  um	  tölvuleiki,	  það	  er	  að	  drengir	  þurfi	  
að	  upplifa	  gleði,	  eftirvæntingu,	  spennu	  og	  hafi	  þörf	  fyrir	  að	  fá	  að	  ráða	  ferðinni	  í	  
verkefnum	  sem	  þeir	  taka	  sér	  fyrir	  hendur.	  Annars	  missa	  þeir	  áhugann.	  Í	  annarri	  
grein	  var	  minnst	  á	  mun	  kynjanna	  er	  kemur	  að	  námi.	  Þó	  svo	  hann	  væri	  kannski	  
ekki	  óyggjandi	  þá	  kom	  það	  í	  ljós	  að	  mun	  auðveldara	  var	  að	  sérhanna	  námsefni	  
sem	   hentar	   stelpum	   frekar	   en	   strákum	   og	   minna	   mál	   var	   að	   kveikja	   áhuga	  
þeirra	  heldur	  en	  strákanna	  (Magon,	  2009).	  Það	  passar	  einnig	  ágætlega	  við	  þann	  
mun	  sem	  kom	  fram	  í	  svörum	  viðmælenda	  minna	  er	  minnst	  var	  á	  framboðið	  og	  
fyrirkomulagið	  í	  tónlistarvalinu.	  

Tónlistarvalið	   er	   að	   mörgu	   leyti	   byggt	   á	   óformlegum	   námsaðferðum	   sem	  
Lucy	   Green	   fjallar	   um	   í	   bók	   sinni	   Music,	   Informal	   learning	   and	   the	   school	  
(Green,	   L.,	   2008).	   Það	   kemur	   berlega	   í	   ljós	   að	   þessar	   námsaðferðir	   henta	  
viðmælendum	   mínum	   vel	   og	   þá	   sérstaklega	   stúlkunni.	   Það	   er	   gaman	   í	  
tónlistarvali	   og	   þeim	   líður	   vel	  með	   að	   fá	   að	   ráða	   tónlistinni,	   læra	  með	   vinum	  
sínum,	  fá	  að	  skapa	  og	  spinna	  frjálst	  og	  vera	  ekki	  undir	  of	  mikilli	  pressu	  eins	  og	  
þau	   telja	   sig	   upplifa	   í	   tónlistarskólanum.	   Þau	   eru	   hins	   vegar	   sammála	   því	   að	  
þessi	  tegund	  af	  námi	  sé	  einmitt	  fín	  fyrir	  unglinga	  og	  byrjendur	  en	  ætli	  maður	  að	  
ná	  lengra	  þurfi	  maður	  formlegra	  og	  agaðra	  nám	  í	  tónlistarskóla.	  Þetta	  rímar	  líka	  
ágætlega	   við	   aðra	   grein	   um	  óformlegt	   nám	  þar	   sem	  höfundur	   gagnrýnir	   Lucy	  
Green	  og	   telur	   að	  óformlegar	  námsaðferðir	   hennar	  þarfnist	   frekari	   rannsókna	  
og	  geti	  ekki	  dugað	  til	  lengri	  tíma,	  heldur	  þurfi	  formlegri	  vinnuramma	  ef	  árangur	  
eigi	   að	   nást	   í	   tónlistarnámi	   (Allsup,	   R.	   E.,	   2008).	   Hins	   vegar	   passa	   svör	  
viðmælenda	  minna	  einnig	  mjög	  vel	  við	  skoðanir	  Göran	  Folkestad	  á	  mismunandi	  
námsaðferðum.	   Hann	   telur	   allt	   of	  mikið	   gert	   af	   því	   að	   setja	   skýra	   línu	   á	  milli	  

formlegra	  og	  óformlegra	  námsaðferða	  þar	  sem	  þær	  fyrri	  eru	  taldar	  standa	  fyrir	  
eitthvað	   gervilegt	   og	   leiðinlegt	   en	   þær	   seinni	   standi	   fyrir	   það	   sem	   er	   gott	   og	  
skemmtilegt.	   Hann	   telur	   að	   línan	   þarna	   á	  milli	   sé	   alls	   ekki	   skýr	   og	   að	   nám	   sé	  
aldrei	   annaðhvort	   formlegt	   eða	   óformlegt	   og	   gott	   sé	   að	   blanda	   þessum	  
aðferðum	   saman	   (Folkestad,	   2006,	   bls.143).	   Það	   er	   einmitt	   það	   sem	  
viðmælendur	  mínir	  segja,	  að	  hinar	  óformlegu	  aðferðir	  tónlistarvalsins	  séu	  góðar	  
til	  að	  vekja	  áhuga	  og	  ánægju	  en	  ef	  virkilegur	  árangur	  eigi	  að	  nást	  þá	  þurfi	  einnig	  
að	  stunda	  formlegra	  nám	  með	  meiri	  aga	  og	  stýringu.	  En	  talandi	  um	  óformlegar	  
námsaðferðir,	   þá	   tel	   ég	   að	   þær	   taki	   samt	   sem	   áður	   meira	   mið	   af	  
einstaklingsmiðun	   og	   þörfum	   ólíkra	   einstaklinga	   heldur	   en	   formlegar	  
námsaðferðir	  sem	  gjarnan	  eru	  ástundaðar	  í	  hefðbundnu	  tónlistarnámi.	  	  

Í	  Boomtown	  tónlistarnáminu	  eru	  viðhafðar	  mjög	  svipaðar	  kennsluaðferðir	  og	  
tónlistarvalið	  byggir	  á,	  þar	  sem	  lagt	  er	  upp	  úr	  óformlegu	  námsumhverfi	  þar	  sem	  
þekktir	  tónlistarmenn	  eru	  meðal	  annars	  fengnir	  til	  að	  vinna	  með	  nemendum	  til	  
hvatningar	   (Gullberg,	   2006).	   Í	   tónlistarvalinu	   er	   einnig	   lagt	  mikið	   upp	   úr	   ýmis	  
konar	  hvatningu	  til	  að	  standa	  sig	  vel	   sem	   lýsir	   sér	   í	   stórum	  tónleikaverkefnum	  
eins	   og	   Ungir/gamlir	   og	   tónlistarverkefninu	   í	   Svíþjóð.	   Viðmælendur	  mínir	   eru	  
mjög	   ánægðir	  með	   þetta	   fyrirkomulag	   og	   telja	   það	   frábæra	   reynslu	   að	   fá	   að	  
starfa	  með	  eldri	  og	   reyndari	   tónlistarmönnum	  og	   telja	  það	  mikla	  hvatningu	   til	  
að	  standa	  sig	  enn	  betur.	  

Mér	   finnst	   það	   einnig	   eftirtektarvert	   við	   Boomtown	   hugmyndafræðina	   að	  
hún	   gerir	   ráð	   fyrir	   að	   popp-‐	   og	   rokktónlist	   samtímans	   veiti	   tónlistarmönnum	  
innblástur	   og	   hvatningu	   er	   kemur	   að	   tónlistarnámi	   þar	   sem	   sjálfsmynd	   ungra	  
tónlistarmanna	   þróast	   út	   frá	   þeirri	   tónlist	   er	   þeir	   hlusta	   á	   án	   þess	   að	   nokkur	  
formleg	   tónlistarkennsla	   komi	   við	   sögu.	   Þetta	   kemur	   einnig	   fram	   hjá	  
áðurnefndum	  Göran	  Folkestad	  sem	  bendir	  á	  það	  að	  ungir	   tónlistarmenn	  komi	  
fullir	  af	  þekkingu	  inn	  í	  tónlistarnámið	  með	  fastmótaðar	  skoðanir	  á	  því	  hvað	  þeir	  
vilja	  læra	  að	  spila	  (Folkestad,	  2006,bls.141-‐142).	  	  

Það	   sem	   viðmælendur	  mínir	   eru	   svo	   ánægðir	  með	   við	   tónlistarvalið	   er	   að	  
þeir	   fá	   einmitt	   að	   fást	   við	   sína	   tónlist	   sem	   rennir	   að	  mínu	  mati	   stoðum	  undir	  
það	   að	   nemendur	   eigi	   einmitt	   að	   fá	   að	   velja	   tónlistina	   sína	   er	   þeir	   hefja	  
tónlistarnám.	   Ég	   tel	   þetta	  miklu	   áhrifaríkari	   aðferð	   heldur	   en	   að	   kennari	   velji	  
tónlistina	   fyrir	   nemandann	   og	   hún	   er	   að	  mínu	  mati	  mun	   líklegri	   til	   að	   hvetja	  
nemendur	  til	  að	  æfa	  sig	  meira	   til	  að	  ná	  góðum	  árangri.	  Ef	  marka	  má	  orð	  Lucy	  
Green	   þurfum	   við	   einmitt	   að	   beita	   óformlegum	   námsaðferðum	   til	   að	   nálgast	  
nemendur.	  Við	  eigum	  ekki	  að	  láta	  þá	  hafa	  nótur	  af	  uppáhaldslögunum	  sínum	  til	  

að	   læra	   þau	   heldur	   leyfa	   þeim	   að	   hlusta	   og	   uppgötva	   rétt	   eins	   og	   flestir	  
popptónlistarmenn	   hafa	   gert	   hingað	   til	   (Green,	   2006).	   Ég	   tel	   sjálfur	   það	   eina	  
rétta	  að	  vinna	  með	  þá	  tónlist	  sem	  nemandinn	  hefur	  áhuga	  og	  þekkingu	  á.	  Það	  
er	  hins	  vegar	  mín	  reynsla	  að	  nemendur	  eru	  mjög	  ólíkir	  þar	  sem	  sumir	  eiga	  mjög	  
auðvelt	  með	   að	   læra	   lög	   eftir	   eyranu	  meðan	   aðrir	   geta	   það	   síður.	   Það	   er	   líka	  
mín	   reynsla	   að	   þeir	   sem	   eiga	   auðvelt	   með	   að	   læra	   lög	   eftir	   eyranu	   eiga	   líka	  
erfiðara	  með	   að	   læra	   nótur,	   líklegast	   vegna	   þess	   að	   þeir	   eru	   fljótari	   að	   læra	  
lögin	  með	  því	  að	  hlusta	  og	  sjá	  því	  ekki	  tilgang	  í	  því	  að	  læra	  nóturnar.	  Þeir	  sem	  
læra	  ekki	  eins	  fljótt	  eftir	  eyranu	  eru	  að	  sama	  skapi	  oft	  fljótari	  að	  læra	  nótur	  og	  
nýta	  sér	  þær	  til	  að	  spila	  lög.	  Þar	  sem	  nemendur	  eru	  svona	  ólíkir	  finnst	  mér	  allt	  í	  
lagi	  að	  beita	  mismunandi	  námsaðferðum	  eftir	  því	  hver	  á	  í	  hlut.	  Þess	  vegna	  er	  ég	  
sammála	  Göran	  Folkestad	  um	  að	  línurnar	  á	  milli	  formlegs	  og	  óformlegs	  nám	  séu	  
ekki	  skýrar	  og	  þurfa	  ekki	  að	  vera	  það.	  Sumum	  hentar	   formlegt	  nám	  og	  öðrum	  
hentar	  óformlegt	  nám	  og	  enn	  öðrum	  sambland	  af	  hvoru	  tveggja.	  Það	  er	  einnig	  
mín	   reynsla	   sem	   tónlistarkennara	   að	   margir	   nemendur	   sem	   eru	   duglegir	   að	  
spila	  eftir	  eyranu	  og	  hafa	  átt	  í	  erfiðleikum	  með	  nótnalesturinn,	  hafa	  tekið	  sig	  á	  í	  
nótnalestrinum	  þegar	  þeir	  eru	  farnir	  að	  geta	  spilað	  flóknari	  og	  lengri	  lög,	  en	  það	  
er	  eingöngu	  vegna	  þess	  að	  þeir	  sjá	  þá	  loksins	  tilganginn	  í	  því	  að	  nota	  nóturnar	  
sér	  í	  hag.	  

Það	   er	   einnig	   áhugavert	   að	   velta	   fyrir	   sér	   nemendasamsetningunni	   í	  
tónlistarvali	   en	   stúlkur	  hafa	  þar	   verið	   í	  meirihluta	   (um	  það	  bil	   60%).	  Þær	  hafa	  
óhikað	  valið	  hljóðfæri	  eins	  og	  bassa,	  rafmagnsgítar	  og	  trommur	  sem	  samkvæmt	  
rannsóknum	   eru	   hefðbundin	   strákahljóðfæri	   (Cramer,	   Million	   og	   Perrault,	  
2002).	   Þær	   hafa	   jafnframt	   staðið	   sig	   vel	   og	   sinnt	   náminu	   af	   kostgæfni.	   Það	  
verður	   fróðlegt	   að	   sjá	   hvort	   þetta	   hefur	   einhver	   áhrif	   í	   framtíðinni	   hér	   á	  
Akranesi	   því	   raunveruleikinn	   sýnir	   að	   karlar	   eru	   í	   miklum	   meirihluta	  
hljóðfæraleikara	   í	   tónlistargeiranum	   (Green,	   2002).	   Ef	   geiri	   dægurtónlistar	   er	  
tekinn	   sem	   dæmi	   er	   algengara	   að	   sjá	   kvenmenn	   sinna	   söngnum	   en	   mjög	  
sjaldgæft	  er	  að	  þær	  sjái	  um	  hljóðfæraleikinn.	  

5 	  	  Niðurstöður	  

5.1 Hentar	  nám	  í	  tónlistarvali	  betur	  fyrir	  nemendur	  á	  
unglingastigi	  heldur	  en	  hefðbundið	  nám	  í	  tónlistarskóla?	  

Það	   skal	   hafa	   í	   huga	   að	   niðurstöður	   rannsóknar	   minnar	   byggja	   einungis	   á	  
viðtölum	   við	   tvo	   nemendur.	   Niðurstöðurnar	   ríma	   hins	   vegar	   mjög	   vel	   við	  
hugmyndir	   um	   að	   mjög	   mikilvægt	   sé	   að	   huga	   betur	   að	   einstaklingsmiðun	   á	  
öllum	   skólastigum.	   Ef	   ég	   miða	   við	   svör	   viðmælenda	   minna,	   hvað	   varðar	  
rannsóknarspurninguna	   hér	   að	   ofan,	   tel	   ég	   mig	   geta	   svarað	   henni	   játandi.	   Í	  
tónlistarvalinu	  er	  lagt	  upp	  úr	  því	  að	  nemendur	  geti	  fengist	  við	  tónlist	  sem	  þeim	  
líkar	  og	  þeir	  fái	  að	  læra	  hana	  á	  jákvæðan	  hátt	  án	  of	  mikillar	  pressu.	  Nemendur	  
eiga	  að	  spila	  hver	  með	  öðrum,	  læra	  hver	  af	  öðrum	  og	  ekki	  er	  lögð	  nein	  áhersla	  á	  
að	   læra	   nótur,	   hljómfræði	   eða	   annað	   það	   sem	   lögð	   er	   áhersla	   á	   í	  
tónlistarskólum.	   Það	   sem	   viðmælendur	   mínir	   gagnrýna	   helst	   við	  
tónlistarskólann	  er	  að	  allt	  of	  lítið	  sé	  um	  samspil,	  fjölbreytnin	  sé	  of	  lítil	  og	  mikið	  
mál	  sé	  að	  fá	  að	  prófa	  nýja	  hluti	  eins	  og	  til	  dæmis	  að	  máta	  sig	  á	  nýtt	  hljóðfæri.	  
Þeir	   hafa	   allt	   of	   lítið	   um	   það	   að	   segja	   hvaða	   lög	   þeir	   læra	   sem	   geti	  minnkað	  
ánægjuna	  af	  tónlistarnáminu.	  Drengurinn	  telur	  tónlistarvalið	  vera	  mjög	  hentugt	  
fyrir	   byrjendur	   í	   tónlist	   en	   stúlkan	   segir	   beinlínis	   að	   tónlistarvalið	   henti	   mun	  
breiðari	  hópi	  og	  þá	  sérstaklega	  unglingum.	  Þau	  eru	  hins	  vegar	  sammála	  um	  það	  
að	  ef	  nemendur	  vilji	  ná	  lengra	  sé	  nauðsynlegt	  að	  fara	  í	  nám	  í	  tónlistarskóla	  þar	  
sem	   gerðar	   séu	   meiri	   kröfur.	   Stúlkan	   telur	   það	   mjög	   jákvætt	   að	   í	  
tónlistarskólanum	  læri	  maður	  aga	  sem	  geti	  nýst	  í	  öðru	  námi.	  Ég	  get	  alveg	  verið	  
sammála	  þeim	  um	  þetta,	  enda	  er	  tónlistarvalið	  ekki	  síst	  hugsað	  sem	  tækifæri	  til	  
að	  kynna	  nemendum	  tónlistarnám	  á	  jákvæðan	  hátt	  sem	  vonandi	  hvetji	  þá	  til	  að	  
fara	  lengra	  í	  tónlistinni.	  	  

Ég	   tel	  afskaplega	  mikilvægt	  að	   fyrsta	  upplifun	  nemenda	  af	   tónlistarnámi	  sé	  
jákvæð	   og	   feli	   í	   sér	   ánægju	   og	   vellíðan.	   Ég	   tel	   að	   það	   náist	   betur	  með	   þeim	  
óformlegu	  námsaðferðum	   sem	  hér	   hafa	   verið	   ræddar	  og	   að	   tekið	   verði	   aukið	  
tillit	   til	   þarfa	   hvers	   og	   eins.	   Tónlistariðkun	   á	   að	   vera	   skemmtileg	   og	  
viðfangsefnið	   á	   að	   tengjast	   áhugasviði	   nemandans	   þannig	   að	   hann	   sjái	   meiri	  
tilgang	   í	   náminu.	   Nemandi	   skilur	   ekki	   alltaf	   gagnsemi	   skalanna	   og	  
fingraæfinganna	  sem	  ætlast	  er	  til	  að	  hann	  læri	  og	  því	  er	  hætta	  á	  að	  hann	  missi	  
áhugann	   áður	   en	   einhver	   árangur	   hefur	   náðst.	   Hins	   vegar	   get	   ég	   líka	   skrifað	  
undir	   það	   að	   tónlistarnám	   krefst	   líka	   aga	   og	   lítill	   árangur	   næst	   ef	   nemandi	  
stundar	   ekki	   námið	   af	   kostgæfni.	   Ég	   tel	   að	   sá	   agi	   komi	   með	   tímanum	   þegar	  

nemandinn	  sér	  þörfina	  fyrir	  að	  leggja	  á	  sig	  ýmsar	  æfingar	  til	  að	  ná	  meiri	  hæfni	  á	  
hljóðfærið	  og	  til	  að	  geta	  spilað	  erfiðari	  lög.	  	  	  

	  

5.2 Hvernig	  má	  bæta	  nám	  í	  tónlistarvali	  og	  tryggja	  að	  það	  sé	  
einstaklingsmiðað?	  

Margt	  af	  því	  sem	  kom	  fram	  í	  svörum	  viðmælenda	  minna,	  styrkir	  mig	  í	  þeirri	  trú	  
að	  við	  séum	  að	  gera	  margt	  rétt	  í	  tónlistarvalinu.	  Ég	  held	  að	  okkur	  hafi	  tekist	  að	  
búa	  til	  áhugavert	  og	  skemmtilegt	  tónlistarnám	  sem	  hvetur	  marga	  nemendur	  til	  
þess	  að	  fara	  í	  frekara	  nám.	  Ég	  veit	  um	  að	  minnsta	  kosti	  15	  nemendur	  frá	  síðasta	  
skólaári	   sem	   byrjuðu	   tónlistarnám	   sitt	   í	   tónlistarvalinu	   en	   eru	   nú	   komnir	   í	  
frekara	  nám	  í	  tónlistarskólanum.	  Það	  eru	  nokkur	  atriði	  sem	  komu	  fram	  í	  svörum	  
þeirra	  sem	  að	  mínu	  mati	  gætu	  bætt	  fyrirkomulagið	  í	  tónlistarvalinu.	  Sem	  dæmi	  
má	  nefna	  eftirfarandi:	  

1. Við	  þurfum	  að	  vanda	  okkur	  meira	  þegar	  við	  röðum	  upp	   í	  hópa	  þannig	  
að	  þeir	   sem	  raðast	   saman	  séu	  nokkuð	  svipaðir	  að	  getu.	  Að	  mínu	  mati	  
eru	  kostir	  hópakennslunnar	  augljósir	  þar	  sem	  nemendur	  eru	  að	  fást	  við	  
verkefnin	  ásamt	  jafningjum	  sínum	  og	  upplifa	  um	  leið	  þá	  skemmtun	  sem	  
felst	  í	  að	  spila	  með	  öðrum.	  Það	  hefur	  hins	  vegar	  komið	  í	   ljós	  að	  misvel	  
gengur	   að	   sinna	   nemendum	   í	   slíkum	   hóptímum	   ef	   hóparnir	   verða	   of	  
stórir.	   Við	   höfum	   komist	   að	   því	   að	   þriggja	   manna	   hópar	   eru	  
ákjósanlegastir	  að	  því	  gefnu	  að	  nemendur	  séu	  nokkuð	  svipaðir	  að	  getu.	  
Það	   skiptir	   einnig	  máli	   hvaða	  hljóðfæri	   er	   verið	   að	   kenna	   á	   og	  hversu	  
langt	  nemendur	  eru	  komnir	   í	  náminu.	  Það	  er	  hugsanlegt	  að	  vera	  með	  
stærri	  hópa	  í	  byrjendakennslu	  á	  gítar	  vegna	  þess	  að	  það	  er	  einfaldlega	  
auðveldara	   að	   sýna	   handtökin	   fyrir	   alla	   í	   einu	   heldur	   en	   til	   dæmis	   á	  
hljómborð.	  Hentug	  hópastærð	  fyrir	  píanó/hljómborðskennslu	  er	  þar	  af	  
leiðandi	   um	   tveir	   til	   þrír	   nemendur	   af	   fyrrnefndum	   ástæðum.	   Hvað	  
varðar	   röðun	   í	   hljómsveitir	   er	   einnig	   mikilvægt	   að	   raða	   saman	  
nemendum	  sem	  eru	  á	  svipuðu	  getustigi	  svo	  þeir	  fái	  einfaldlega	  meira	  út	  
úr	  samspilinu.	  

2. Við	   getum	   hugsað	   enn	   meira	   um	   einstaklingsmiðun	   þegar	   kemur	   að	  
skipulagi	   námstilboða.	   Við	   gætum	   til	   dæmis	   boðið	   upp	   á	   raftónlist	   og	  
meiri	   vinnu	  með	   ýmis	   konar	   tölvuforrit	   sem	   hugsanlega	   gæti	   hugnast	  
strákum	  betur.	   Við	   gætum	   líka	   endurskoðað	   það	   að	   leyfa	   nemendum	  

að	  sökkva	  sér	  dýpra	  í	  færri	  atriði	  frekar	  en	  að	  ætlast	  til	  þess	  að	  allir	  sæki	  
öll	   námskeið	   sem	   eru	   í	   boði.	   Það	   gæti	   einnig	   hugnast	   strákum	   betur	  
sem	   oft	   vilja	   fara	   sínar	   eigin	   leiðir.	   Það	   er	   mín	   reynsla	   að	   þegar	  
nemendur	  detta	  inn	  í	  verkefni	  sem	  þeir	  hafa	  einlægan	  áhuga	  á,	  eru	  þeir	  
tilbúnir	   til	   að	   verja	   ómældum	   tíma	   í	   þannig	   verkefni	   og	   eru	   jafnvel	  
tilbúnir	   að	   vinna	   eftir	   skóla	   til	   að	   klára	   slík	   verkefni.	   Það	   er	   synd	   að	  
þurfa	   að	   stoppa	   slíka	   vinnu	   af	   vegna	   ytra	   skipulags.	   Í	   þessu	   samhengi	  
dettur	   mér	   í	   hug	   að	   við	   getum	   einnig	   aukið	   notkun	   iPada	   og	   ýmissa	  
snjalltækja	   og	   forrita	   sem	   sérsniðin	   eru	   fyrir	   tónsmíðar	   og	  
hljóðupptökur,	  ekki	  síst	  vegna	  þess	  að	  flestallir	  unglingar	  eiga	  eða	  hafa	  
aðgang	  að	  slíkum	  tækjum.	  

3. Við	  getum	  boðið	  upp	  á	  þann	  kost	  að	  nemendur	  þurfi	  ekki	  endilega	  að	  
vera	   í	   hefðbundinni	   rytmahljómsveit	   heldur	   geti	   alveg	   eins	   stofnað	  
hópa	   sem	   sameinast	   um	   raftónlist	   eða	   eitthvað	   annað	   sem	   þeim	  
hugnast	   og	   einbeiti	   sér	   þá	  meira	   að	  því	   að	   semja	  og	   taka	  upp	   tónlist.	  
Það	  er	  enn	  fremur	  hluti	  af	  þeirri	  einstaklingsmiðun	  sem	  svo	  oft	  er	  nefnd	  
að	  leyfa	  nemendum	  að	  sökkva	  sér	  dýpra	  í	  verkefni	  sem	  þeir	  hafa	  áhuga	  
á	  og	  leyfa	  þeim	  að	  skapa	  og	  uppgötva	  með	  félögum	  sínum.	  

4. Við	  þurfum	  að	  vera	  duglegri	   að	   spyrja	  nemendur	  hvað	  þeim	   finnst	  og	  
hlusta	   á	   hugmyndir	   þeirra	   um	   betrumbætur.	   Í	   mínu	   starfi	   sem	  
grunnskólakennari	   hef	   ég	   ásamt	   samkennurum	  mínum	   sífellt	   verið	   að	  
beina	  aukinni	  athygli	   að	  því	   að	   spyrja	  nemendur	  um	  hvað	  þeim	   finnst	  
og	  hvað	  þá	  langar	  til	  að	  læra.	  Það	  er	  lítið	  mál	  að	  gera	  skoðanakannanir	  
og	  mikilvægt	  er	  að	  gefa	  sér	  tíma	  til	  að	  spjalla	  við	  nemendur	  um	  hvernig	  
þeim	  gengur	  og	  hlusta	  á	  hugmyndir	  þeirra	  um	  úrbætur.	  Það	  gerir	  námið	  
skemmtilegra	  og	  gefur	  því	  aukinn	  tilgang.	  

5. Af	  þeim	  rannsóknum	  sem	  rýnt	  hefur	  verið	   í	  má	  ráða	  að	  þyngri	  áhersla	  
mætti	   kannski	   vera	   á	   spuna	   og	   sköpun	   í	   stað	   þess	   að	   leggja	  
aðaláhersluna	   á	   samspil	   og	   framkomu	   á	   tónleikum.	   Sumir	   nemendur	  
vilja	  kannski	  vera	  í	  tónlist	  tónlistarinnar	  vegna	  en	  ekki	  endilega	  til	  þess	  
að	  standa	  uppi	  á	  sviði	  og	  flytja	  tónlist	  fyrir	  aðra.	  Slíkt	  getur	  skapað	  kvíða	  
og	   spennu	   fyrir	   suma	   meðan	   aðrir	   uppskera	   ánægju	   og	   vellíðan	   á	  
sviðinu	  (Gullberg,	  2006).	  Einnig	  sýna	  rannsóknir	  að	  mikil	  æfing	   í	  spuna	  
gerir	  nemendur	  betri	  á	  hljóðfæri	  sín	  og	  einnig	  færari	  um	  að	  skapa	  eigin	  
tónlist	   (Azzara,	   1999).	   Það	   er	   mikilvægt	   fyrir	   nemendur	   í	   þessu	  
samhengi	   að	   læra	   ákveðinn	   grunn	   eins	   og	   hljómaraðir	   og	   hvernig	  

tónskalar	   geta	   virkað	   með	   ákveðnum	   hljómum.	   Hins	   vegar	   þurfa	  
nemendur	  líka	  að	  fá	  að	  prófa	  einir,	  án	  afskipta	  kennara,	  til	  að	  þróa	  með	  
sér	  eigin	  stíl	  og	  til	  að	  upplifa	  samtalið	  í	  tónlistinni.	  

6. Við	  þurfum	  einnig	  að	  skoða	  betur	  hvernig	  við	  getum	  nýtt	  okkur	  Netið.	  
Nemendur	  okkar	  nota	  það	  mikið	   til	   að	  hlusta	   á	   tónlist	   og	   fræðast	  um	  
ýmis	   konar	   hluti.	   Nemendur	   gera	   einnig	   mikið	   af	   því	   að	   læra	   lög	   á	  
Netinu	  eftir	  kennslumyndböndum	  og	  hugsanlega	  gætum	  við	  nýtt	  okkur	  
það	   í	   tónlistarvalinu	   að	   nota	  Netið	  meira	   sem	   samskiptamiðil	   okkar	   á	  
milli.	   Við	   gerum	   það	   reyndar	   í	   þeim	   tilgangi	   að	   koma	   skilaboðum	   til	  
nemenda	   okkar	   en	   hví	   ekki	   að	   nota	   það	   enn	   frekar	   til	   að	   miðla	  
kennslumyndböndum	  og	  ýmis	  konar	  áhugaverðu	  efni?	  Við	  gætum	  tekið	  
upp	  tíma	  og	  æfingar	  og	  sett	  upptökurnar	  inn	  á	  lokaða	  Youtube-‐rás	  sem	  
nemendur	  gætu	  síðan	  nýtt	  til	  að	  æfa	  sig	  heima.	  Reyndar	  eru	  nemendur	  
farnir	  að	  nota	  símana	  sína	   í	  þessum	  tilgangi	  því	  þar	  sem	  við	  styðjumst	  
ekki	  við	  nótur	  taka	  þeir	  stundum	  upp	  tímana	  og	   leiðbeiningar	  kennara	  
til	  að	  muna	  þær	  betur.	  

7. Við	   þurfum	   einnig	   að	   styrkja	   þann	   hluta	   sem	   lýtur	   að	   námsmati.	   Við	  
höfum	   reynt	   að	   ástunda	   leiðsagnarmat	   en	   við	   þurfum	   að	   vera	  
markvissari	   og	   meira	   samtaka	   um	   hvernig	   við	   eigum	   að	   framkvæma	  
það.	  Ég	  sé	  fyrir	  mér	  að	  við	  værum	  með	  einhvers	  konar	  vörður	  á	  leiðinni	  
þar	   sem	   við	   ræðum	   formlega	   við	   nemendur	   um	   framgang	   námsins,	  
hvernig	  þeim	  gengur	  og	  hvaða	  leiðir	  þeir	  sjá	  til	  að	  ná	  enn	  betri	  árangri.	  	  
Í	   framhaldsskólanum	   í	   Mosfellsbæ	   hefur	   verið	   unnið	   með	   slíkt	  
fyrirkomulag	   sem	  hefur	   reynst	   vel.	  Þetta	   skipulag	  gæti	  ég	  hugsað	  mér	  
að	  skoða	  betur	  og	  aðlaga	  að	  tónlistarvalinu.	  

Vikur	   sem	   við	   nýttum	   til	   að	   hitta	   nemendur	   köllum	   við	  
vörðuvikur,	   eins	   og	   áður	   sagði.	   Við	   tókum	   viðtöl	   við	   nemendur	  
þegar	   fyrsta	   fjórðungi	   annar	   var	   að	   ljúka	   og	   aftur	   þegar	   síðasti	  
fjórðungur	   var	   að	   hefjast.	   Viðtölin	   fóru	   að	   öllu	   jöfnu	   fram	   í	  
verkefnatímum	   en	   endrum	   og	   sinnum	   í	   kennslustund	   ef	  
aðstæður	  leyfðu.	  Nemendur	  unnu	  þá	  sjálfstætt	  að	  verkefnum	  og	  
voru	  kallaðir	  í	  viðtöl	  einn	  af	  öðrum.	  Markmiðið	  með	  viðtalinu	  er	  
meðal	   annars	   að	   nemandi	   og	   kennari	   finni	   út	   í	   sameiningu,	   í	  
gegnum	  samtalið,	  hver	  staða	  nemandans	  í	  áfanganum	  er.	  Eftir	  að	  
við	  höfum	  farið	  í	  gegnum	  ferli	  þar	  sem	  nemandinn	  metur	  sjálfan	  
sig	   og	   verkefnaskilin	   ræðum	   við	   um	   hvað	   nemendum	   finnist	  
ganga	  vel,	  hvað	  þeir	  þurfi	  að	  bæta	  og	  hvað	  þeim	  finnist	  þurfa	  að	  

bæta	   í	   kennslunni.	   Lögð	   er	   áhersla	   á	   að	   hrósa	   nemendum	   fyrir	  
það	   sem	   okkur	   finnst	   ganga	   sérstaklega	   vel	   og	   hvetja	   þá	   sem	  
standa	   höllum	   fæti.	   Í	   vörðuvikunum	   ber	   ýmislegt	   á	   góma	   sem	  
gefur	  samtalinu	  persónulegri	  blæ.	  Til	  dæmis	  hefur	  samtalið	  farið	  
út	  í	  umræður	  um	  styrkleika	  nemenda,	  áhugamál	  þeirra,	  framfarir	  
og	  breytingar.	  Við	  höfum	  gefið	  okkur	  um	  það	  bil	  tíu	  mínútur	  fyrir	  
hvert	  viðtal	  (Ívar	  Rafn	  Jónsson	  og	  Birgir	  Jónsson,	  2015,	  bls.4-‐5).	  

8. Einnig	  eru	  fleiri	  atriði	  sem	  ber	  að	  líta	  á	  sem	  snúa	  að	  skipulagi	  námsins.	  
Okkur	   hefur	   til	   dæmis	   reynst	   flókið	   að	   halda	   utan	   um	   mætingu	  
nemenda	  þar	  sem	  nemendur	  eru	  í	  litlum	  hópum	  á	  mörgum	  stöðum	  og	  
oft	   berast	   ekki	   skilaboð	   um	   leyfi	   eða	   veikindi	   á	   réttan	   stað	   þar	   sem	  
kennt	   er	   á	   þremur	   stöðum	   í	   einu.	   Við	   þurfum	   að	   finna	   upp	   betra	  
fyrirkomulag	  sem	  heldur	  utan	  um	  þetta.	  Enn	  fremur	  þarf	  að	  vera	  betra	  
skipulag	  hvað	  varðar	  námsmatið.	  Þannig	  er	  mál	  með	  vexti	  að	  þar	  sem	  
margir	   kennarar	   koma	   að	   sama	   nemandanum	   í	   hljóðfæranámi,	   á	  
hljómsveitaæfingum	  og	   í	   tenglsum	  við	  hin	   fjölbreyttu	  námskeið,	   getur	  
oft	   reynst	   erfitt	   að	   ná	   öllum	   saman	   til	   þess	   að	   meta	   nemendur.	   Við	  
þurfum	   í	   raun	   að	   hafa	   einhvern	   einn	   aðila	   sem	   er	   eins	   konar	   stjóri	   á	  
námsbrautinni	  sem	  gæti	  þá	  haldið	  utan	  um	  þessa	  hluti	  og	  borið	  ábyrgð	  
á	  að	  þeir	  verði	  framkvæmdir.	  Við	  höfum	  ekki	  slíkan	  stjórnanda	  í	  dag	  og	  
höfum	  unnið	  þessa	  hluti	  of	  tilviljanakennt	  og	  oft	  í	  tímahraki.	  	  

Mér	  finnst	  það	  deginum	  ljósara	  að	  tónlistarskólar	  gætu	  gert	  margt	  til	  að	  verða	  
meira	   aðlaðandi	   fyrir	   stærri	   hóp.	   Það	   er	   augljóst	   að	   það	   eru	   ekki	   margir	  
nemendur	  sem	  halda	  áfram	  í	  tónlistarskóla	  að	  loknu	  grunnskólanámi	  ef	  mark	  er	  
takandi	   á	   nemendasamsetningunni	   í	   Tónlistarskólanum	   á	   Akranesi	   þar	   sem	  
grunnskólanemendur	   eru	   um	   80%	   af	   heildarfjöldanum.	   Mér	   finnst	   að	   nám	   í	  
tónlistarskóla	   þyrfti	   að	   vera	   mun	   einstaklingsmiðaðra	   og	   taka	   meira	   mið	   af	  
áhuga	  og	  þörfum	  hvers	   nemenda.	   Ég	   tel	   að	  byrjendanám	   í	   tónlistarskóla	  ætti	  
ekki	  að	  leggja	  megináhersluna	  á	  að	  læra	  nótur	  og	  tengd	  fræði	  heldur	  frekar	  að	  
leggja	  áherslu	  á	  að	  nemandinn	  læri	  að	  spila	  eftir	  eyranu,	  tónlist	  sem	  hann	  hefur	  
gaman	   af	   og	   þá	   sem	   mest	   í	   samspili	   með	   öðrum	   nemendum.	   Þörfin	   fyrir	  
nótnalestur	  kemur	  síðan	  seinna	  þegar	  nemandinn	  hefur	  náð	  nokkrum	  árangri	  á	  
hljóðfæri	   sitt.	   Ég	   tek	   það	   fram	   að	   samstarf	   það	   sem	   hér	   er	   til	   umræðu	  
(tónlistarval	  grunnskólanna	  og	  tónlistarskólans)	  hefur	  gengið	  mjög	  vel	  sem	  sýnir	  
fram	   á	   það	   að	   mismunandi	   áherslur	   í	   tónlistarnámi	   eiga	   fullan	   rétt	   á	   sér.	  
Meginniðurstaðan	  er	  samt	  kannski	  sú	  að	  við	  eigum	  að	  vera	  sífellt	  vakandi	  fyrir	  
fjölbreytni	  í	  kennsluaðferðum	  þar	  sem	  nemendur	  koma	  á	  svo	  ólíkum	  forsendum	  

í	  tónlistarnám.	  Þó	  svo	  ég	  sé	  mjög	  hallur	  undir	  hinar	  óformlegu	  námsaðferðir	  þá	  
geta	  hinar	  formlegu	  námsaðferðir	  svo	  sannarlega	  komið	  sér	  vel	  þar	  sem	  það	  á	  
við.	   Einnig	   megum	   við	   ekki	   gleyma	   Netinu	   og	   snjalltækjunum	   sem	   eiga	   hug	  
nútímafólks	  allan.	  Við	  þurfum	  að	  fylgjast	  vel	  með	  þróuninni	  á	  þeim	  vettvangi	  því	  
hún	   er	   mjög	   hröð,	   unglingarnir	   fylgja	   henni	   fast	   eftir	   og	   líklega	   mun	  
tónlistarkennsla	  í	  gegnum	  tölvutæknina	  og	  Netið	  aukast	  mikið	  til	  muna	  á	  næstu	  
árum.	  

5.3 Æskilegar	  grunnforsendur	  fyrir	  starfsemi	  tónlistarvalsins	  

Þar	  sem	  rannsókn	  þessi	  getur	  vonandi	  gagnast	  kennurum	  sem	  hafa	  áhuga	  á	  að	  
taka	   upp	   svipuð	   vinnubrögð	   og	   tíðkast	   í	   tónlistarvalinu,	   ætla	   ég	   að	   fara	  
skipulega	  í	  gegnum	  þær	  grunnforsendur	  sem	  ég	  tel	  þurfa	  að	  vera	  til	  staðar	  til	  að	  
slík	  vinna	  geti	  orðið	  árangursrík.	  

1. Mikilvægast	  af	  öllu	  tel	  ég	  að	  kennarar	  sem	  taka	  þátt	  í	  slíku	  verkefni	  séu	  
opnir	   fyrir	   þeim	   vinnubrögðum	   sem	   hér	   hafa	   verið	   rædd	   þar	   sem	  
megináherslan	   er	   á	   einstaklingsmiðun,	   fjölbreyttar	   námsaðferðir	   og	  
námsmat.	   Ef	   kennarar	   hafa	   ekki	   trú	   á	   slíkum	   vinnubrögðum	   og	   vilja	  
eingöngu	  miða	  kennsluna	  við	   formlegar	  námsaðferðir	   tel	  ég	  að	  starfið	  
muni	  falla	  um	  sjálft	  sig.	  

2. Tækja-‐	  og	  hljóðfærakostur	  þarf	  að	  vera	  góður	  og	  húsnæðið	  hentugt.	  Ef	  
miðað	  er	   við	   það	   skipulag	   sem	  við	   göngum	  út	   frá	  með	  um	  það	  bil	   50	  
nemendum,	   þarf	   að	   eiga	   eftirtalin	   hljóðfæri:	   Níu	   til	   tíu	   kassagítara	  
(stálstrengja),	  þrjú	  til	  fjögur	  trommusett,	  sjö	  til	  átta	  rafmagnsgítara,	  þrjá	  
til	   fjóra	  rafmagnsbassa,	  þrjú	  til	   fjögur	  hljómborð,	  þrjú	  hljóðkerfi	  og	  sjö	  
til	  átta	  hljóðnema.	  Auk	  þess	  þurfa	  að	  vera	  til	  fjórar	  til	  fimm	  tölvur	  með	  
tónlistarforritum	   eins	   og	   Garageband	   og	   Logic	   með	   tilheyrandi	  
hljóðkortum	  til	  að	  hægt	  sé	  að	  vinna	  með	  hljóðupptökur	  og	  útsetningar	  
á	   tónlist.	   Varðandi	   húsnæðið	   þarf	   auðvitað	   að	   hafa	   rúmgóða	  
tónmenntarstofu	   með	   píanói	   og	   ýmsum	   ásláttarhljóðfærum.	   Enn	  
fremur	   þurfa	   að	   vera	   tvö	   til	   þrjú	   lítil	   herbergi	   þar	   sem	  
hljómsveitaæfingar	   geta	   farið	   fram.	   Slíkur	   tækjakostur	   kostar	   á	   bilinu	  
tvær	  til	  þrjár	  milljónir	  allt	  eftir	  því	  hve	  vönduð	  tæki	  eru	  keypt.	  Að	  mínu	  
mati	  eru	  þetta	  ekki	  háar	  upphæðir	  ef	   til	  dæmis	  er	  miðað	  við	  hve	  háar	  
fjárhæðir	   fara	   til	   námsgagnakaupa	   í	   öðrum	   námsgreinum	   ár	   hvert.	  
Þetta	  er	  stofnkostnaður	  sem	  dugað	  getur	  til	  margra	  ára	  og	  ekki	  höfum	  
við	  þurft	  að	  eyða	  neinum	  peningum	  í	  bækur	  eða	  önnur	  námsgögn.	  

3. Auðvitað	   þarf	   síðan	   að	   hafa	   kennara	   sem	   geta	   sinnt	   söngkennslu	   og	  
kennslu	  á	  þau	  hljóðfæri	  sem	  hér	  hafa	  verið	  talin	  upp.	  Við	  höfum	  getað	  
leyst	  þetta	  fyrir	  svona	  stóran	  hóp	  þar	  sem	  um	  samvinnuverkefni	  tveggja	  
grunnskóla	  og	   tónlistarskóla	  er	   að	   ræða	  auk	  þess	   sem	  bæjaryfirvöld	  á	  
Akranesi	   studdu	   verkefnið	   með	   því	   að	   útvega	   kennara	   frá	  
tónlistarskólanum	  sem	  sinna	  kennslu	   í	   tónlistarvalinu.	  Ég	  sé	  ekkert	  því	  
til	   fyrirstöðu	   að	   aðrir	   skólar	   og	   önnur	   bæjarfélög	   gætu	   gert	   slíkt	   hið	  
sama.	  Enn	  fremur	  þarf	  ekki	  svona	  mikinn	  tækjakost	  og	  kennarafjölda	  ef	  
um	  minni	  nemendahópa	  er	  að	  ræða.	  

4. Síðast	   en	   ekki	   síst	   þarf	   að	   vera	   gott	   skipulag	   á	   tónlistarvalinu	   sem	  
heldur	   utan	   um	   alla	   ytri	   ramma	   (hópaskiptingu,	   framboð	   á	  
námskeiðum,	   samspil)	   mætingu,	   námsmat	   og	   ýmsar	   tilkynningar	   til	  
nemenda	  og	  kennara.	  Þar	  sem	  margir	  kennarar	  koma	  að	  slíkri	  vinnu	  er	  
nauðsynlegt	   að	   einn	   kennari	   taki	   að	   sér	   einhvers	   konar	   yfirstjórn	   á	  
verkefninu	  og	  haldi	  utan	  um	  áðurnefnda	  þætti.	  

Margt	   af	   því	   sem	   nefnt	   er	   hér	   að	   ofan	   er	  miðað	   við	   hvernig	   best	   væri	   að	  
haga	  skipulaginu.	  Við	  höfum	  ekki	  alla	  þessa	  þætti	  til	  staðar	  í	  tónlistarvalinu	  eins	  
og	   það	   er	   í	   dag.	   Við	   eigum	   að	   vísu	   þann	   tækjakost	   sem	   nefndur	   var	   en	  
húsnæðislega	  þyrftum	  við	   að	   vera	   betur	   stödd.	   Eins	   og	   valið	   er	   skipulagt,	   eru	  
nemendur	  fjórar	  klukkustundir	  á	  viku	  (sem	  skiptist	  á	  tvo	  daga)	  sem	  þýðir	  að	  við	  
erum	   að	   kenna	   öllum	   nemendum	   á	   sama	   tíma	   og	   þegar	   kemur	   að	   samspili	  
þurfa	   þrjár	   til	   fjórar	   hljómsveitir	   að	  æfa	   á	   sama	   tíma.	   Við	   höfum	   getað	   leyst	  
þetta	  með	  húsnæðið	  vegna	  þess	  að	  þrír	  skólar	  eiga	  hlut	  að	  máli.	  Það	  þýðir	  hins	  
vegar	  það	  að	  nemendur	  þurfa	  dálítið	  að	  flakka	  á	  milli	  til	  að	  sækja	  mismunandi	  
námskeið,	   spilatíma	   og	   hljómsveitaræfingar.	   Auðvitað	   væri	   ákjósanlegast	   að	  
kennslan	   gæti	   öll	   farið	   fram	   í	   sama	   húsnæðinu	   en	   hins	   vegar	   hafa	   nemendur	  
ekki	  kvartað	  yfir	  þessu	  og	  mæting	  verið	  góð.	  	  	  

6 Lokaorð	  

Eins	  og	  áður	  segir	  er	  stærsta	  markmiðið	  með	  þessari	  rannsókn	  að	  styrkja	  stoðir	  
tónlistarvalbrautarinnar.	  Ég	  vonast	  til	  að	  geta	  nýtt	  niðurstöður	  hennar	  til	  að	  efla	  
námið	   þannig	   að	   hver	   nemandi	   fái	   nám	   við	   sitt	   hæfi,	   kennarar	   verði	   enn	  
meðvitaðri	  um	  þær	  kennsluaðferðir	  sem	  notaðar	  eru	  og	  að	  nemendur	  fái	  einnig	  
að	  hafa	   sitt	  að	   segja	  um	  hvernig	   skipulagningu	  námsins	  verði	  háttað.	  Vonandi	  
geta	  niðurstöðurnar	  hjálpað	  okkur	  til	  þess	  að	  skipuleggja	  starfið	  þannig	  að	  hver	  
einstaklingur	  fái	  nám	  við	  sitt	  hæfi.	  

Enn	   fremur	   er	   ég	   afar	   áhugasamur	   um	   að	   kafa	   dýpra	   í	   hugmyndafræðina	  
sem	  liggur	  að	  baki	  Boomtown	  Education	  námsaðferðinni	  sem	  mér	  sýnist,	  byggja	  
á	  svipuðum	  hugmyndum	  og	  liggja	  að	  baki	  tónlistarvalinu	  (Gullberg,	  2006).	  Mér	  
líst	   mjög	   vel	   á	   þá	   aðferð	   að	   beita	   óformlegu	   námi	   í	   bland	   við	   formlegar	  
námsaðferðir	  sem	  samt	  byggja	  á	  þörfum	  og	  áhuga	  nemandans.	  Það	  sem	  hrífur	  
mig	   mest	   við	   Boomtown	   námsaðferðina	   er	   að	   þar	   eru	   nemendur	   metnir	   á	  
grundvelli	  þess	  sem	  þeir	  kunna	  og	  geta	  en	  ekki	  fyrri	  prófgráðum.	  	  

Síðast	  en	  ekki	  síst	  langar	  mig	  til	  að	  kynna	  námsaðferð	  okkar	  í	  tónlistarvalinu	  
fyrir	  öðrum	  grunnskólum	  og	  tónlistarskólum	  sem	  gæti	  kannski	  orðið	  hvatning	  til	  
þess	   að	   fleiri	   skólar	   nýti	   sér	   slíkar	   aðferðir	   í	   framtíðinni.	   Ég	   sé	   ekkert	   því	   til	  
fyrirstöðu	   að	   fleiri	   skólar	   gætu	   tekið	   upp	   svipað	   fyrirkomulag	   og	   við	   höfum	  
ástundað	   í	   tónlistarvalinu.	  Að	   sjálfsögðu	   er	   það	   lykilforsenda	   að	  hafa	   kennara	  
sem	  hafa	  trú	  á	  þessum	  vinnubrögðum	  því	  annars	  er	  hætta	  á	  að	  allt	  falli	  um	  sjálft	  
sig.	   Í	   okkar	   tilfelli	   vorum	   við	   svo	   heppin	   að	   við	   þrjú	   sem	   kennum	   tónmennt	   í	  
grunnskólunum	   vorum	  mjög	   samstíga	   og	   sammála	   um	   hvaða	   leið	   við	   vildum	  
fara.	   Á	   sama	   tíma	   var	   skólaskrifstofa	   Akranesbæjar	   einmitt	   að	   velta	   fyrir	   sér	  
hvort	  ekki	  væri	  hægt	  að	  vera	  með	  meiri	  hópakennslu	  í	  tónlistarskólanum	  til	  að	  
hægt	  væri	  að	  koma	  fleiri	  nemendum	  að.	  Við	  gátum	  því	  ekki	  komið	  með	  þessa	  
hugmynd	   á	   betri	   tíma.	   Víða	   um	   land	   eru	   tónlistarskólar	   í	   sama	   húsnæði	   og	  
grunnskólarnir	   og	   í	   þeim	   skólum	   ætti	   að	   vera	   hægðarleikur	   að	   hefja	   svipað	  
samstarf	   og	   hér	   hefur	   verið	   rætt.	   Það	   er	   mín	   reynsla	   að	   þeir	  
tónlistarskólakennarar	  sem	  ég	  hef	  unnið	  með	  í	  tónlistarvalinu	  hafa	  fallið	  vel	  inn	  
í	   þessa	   vinnu	  og	   fundist	   hún	   góð	   tilbreyting	   frá	   sinni	   hefðbundnu	   kennslu	   við	  
tónlistarskólann.	   	  Einnig	  sé	  ég	  því	  heldur	  ekkert	  til	   fyrirstöðu	  að	  stórir	  skólar	  á	  
höfuðborgarsvæðinu	   taki	   upp	  þessi	   vinnubrögð	  því	   eftir	   því	   sem	   skólarnir	   eru	  
stærri	  ætti	  að	  vera	  sterkari	  grundvöllur	  til	  að	  bjóða	  upp	  á	  slíkan	  valkost,	  því	  ég	  

hef	   trú	   á	   því	   að	   æ	   fleiri	   bæjar-‐	   eða	   borgarfulltrúar	   hafi	   áhuga	   á	   því	   að	   nýta	  
kennara	  tónlistarskóla	  betur	  en	  gerist	  í	  núverandi	  kerfi	  einkakennslunnar.	  

Skipulagið	  í	  tónlistarvalinu	  kallar	  á	  mikinn	  tækjakost,	  meiri	  en	  almennt	  finnst	  
í	   grunnskólum	  og	   tónlistarskólum,	  og	  það	   gæti	   að	   sjálfsögðu	   verið	   hindrun.	  Á	  
móti	  kemur	  sú	  staðreynd	  að	  með	  þessum	  hætti	  komast	  fleiri	  í	  tónlistarnám	  með	  
litlum	  tilkostnaði	  fyrir	  nemendur	  sem	  hlýtur	  að	  vera	  stórt	  atriði	  fyrir	  samfélagið	  
í	  heild.	  Raunveruleikinn	  er	  sá	  að	  aðgangur	  að	  tónlistarnámi	  er	  oft	  takmarkaður	  
þar	   sem	   gjarnan	   er	   viðhöfð	   einkakennsla	   í	   flestum	   tónlistarskólum.	   Ef	   meira	  
væri	   um	   hópkennslu,	   sérstaklega	   hjá	   byrjendum,	   kæmust	   fleiri	   sjálfkrafa	   að.	  
Það	  hlýtur	  að	  vera	  góður	  kostur	  fyrir	  öll	  bæjarfélög.	  

Tónlistarvalið	  er	  nú	  á	   fjórða	  starfsári	  og	  það	  hefur	  nú	  þegar	  skilað	  auknum	  
áhuga	   á	   tónlist	   í	   skólunum	   á	   Akranesi.	   Það	   er	   mun	   algengara	   að	   nemendur	  
okkar	  séu	  að	  troða	  upp	  með	  tónlist	  á	  samkomum	  í	  skólunum	  nú	  en	  áður	   fyrr.	  
Krakkar	   á	   yngri	   stigum	   skólanna	   eru	   einnig	   farnir	   að	   sýna	   meiri	   áhuga	   á	  
tónmennt.	  Fjölmargir	  krakkar	  sem	  stigu	  sín	  fyrstu	  skref	   í	  tónlistarvalinu	  eru	  nú	  
komnir	  í	  nám	  í	  tónlistarskólanum	  sem	  hefði	  líklega	  ekki	  orðið	  ef	  þau	  hefðu	  ekki	  
fengið	  þetta	  tækifæri.	  Einnig	  eru	  hljómsveitir	  farnar	  að	  æfa	  sjálfstætt	  sem	  ekki	  
hafði	   verið	   árin	   á	   undan.	   Einnig	   sjáum	   við	   nemendur	   okkar	   blómstra	   í	  
tónlistarverkefnum	   í	   Fjölbrautarskóla	   Vesturlands	   og	   fremstir	   í	   flokki	   eru	   þeir	  
nemendur	   sem	   fengu	   að	   taka	   þátt	   í	   tónleikaverkefnum	   í	   Svíþjóð.	   Það	  má	   því	  
segja	  að	  tónlistarvalið	  hafi	  skilað	  þeim	  árangri	  að	  gera	  mun	  fleiri	  virka	  í	  tónlist.	  
Einnig	   finnst	   mér	   það	   brýnt	   að	   öll	   skólastig	   hugi	   meira	   en	   áður	   að	  
einstaklingsmiðun	  og	  sköpun	  vegna	  þess	  hvað	  við	   lifum	   í	   fjölbreyttu	  samfélagi	  
og	   jafnframt	   segir	   ný	   námskrá	   grunnskóla	   að	   slík	   vinnubrögð	   eigi	   að	   vera	   í	  
fararbroddi	  í	  allri	  skipulagningu	  náms.	  

Viðauki	  1	  

Spurningarnar	  sem	  stuðst	  var	  við	  í	  viðtölunum	  
	  

1. Hvað	  varst	  þú	  margar	  annir	  í	  tónlistarvali?	  
2. Hvers	  vegna	  valdir	  þú	  tónlistarvalið	  á	  sínum	  tíma?	  	  
3. Valdir	  þú	  þér	  alltaf	  sama	  hljóðfærið?	  Hvers	  vegna?	  
4. Hvernig	  upplifðir	  þú	  að	  vera	  í	  kennslustundum	  í	  litlum	  hópum	  ?	  
5. Hvað	  fannst	  þér	  um	  að	  vera	  í	  samspili	  (hljómsveitum)?	  
6. Hvað	  fannst	  þér	  um	  að	  þurfa	  að	  koma	  fram	  á	  tónleikum?	  
7. Hvað	  fannst	  þér	  um	  annað	  sem	  boðið	  var	  upp	  á	  í	  tónlistarvali	  

(hljóðupptökur,lagasmíðar,	  tónlistarsögu,	  rytma)?	  Myndir	  þú	  kannski	  
vilja	  leggja	  öðruvísi	  áherslur?	  

8. Ef	  þú	  mættir	  einhverju	  breyta	  við	  tónlistarvalið	  hvað	  væri	  það	  þá?	  
9. Nú	  hefur	  þú	  líka	  verið	  í	  hefðbundinni	  tónlistarkennslu,	  hver	  finnst	  þér	  

munurinn	  á	  henni	  og	  tónlistarvalinu?	  
10. Hverjir	  eru	  kostirnir/gallarnir	  við	  hvort	  tveggja?	  
11. Ungir/gamlir	  –	  Hvað	  fannst	  þér	  um	  þá	  reynslu?	  
12. Hvað	  fannst	  þér	  um	  að	  fá	  að	  taka	  þátt	  í	  tónleikaferð	  til	  Svíþjóðar?	  
13. Ætlar	  þú	  að	  leggja	  tónlist	  fyrir	  þig	  í	  framtíðinni?	  
	  


